
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДАРВИНЫГ ХҮРТЭЛ ХҮНИЙ ҮҮСЛИЙН ТУХАЙ ЯМАР ОЙЛГОЛТ БАЙВ?

	Хүмүүс, аль эртнээс хүн төрөлхтний гарал үүслийн тухай асуудлыг сонирхсоор иржээ. Шинжлэх ухаан, бичиг үсэг гараагүй тэр цагт ч гэсэн хүмүүсийн өмнө хүн хэрхэн үүсэв? гэдэг асуудал шургуу тавигддаг байжээ. Хүн төрөлхтний хөгжлийн олон шатуудад уул асуудлыг янз янзаар хариулахыг оролдож байлаа. Анхны хүй нэгдлийн байгууллын үед хүмүүсийн гэнэн хийсвэр бишрэл, зохиомол таамаглал нь алгуур аажим гэлээ ч тэмцэлтэйгээр үнэн зөв санаа үзэлд замыг нээн өгч, олон зуун жил өнгөрөхөд тэргүүний сэтгэгчид, аажмаар хүний гарал үүслийг одоогийн шинжлэх ухаан юу гэж тайлбарлаж байгаад дөхөж иржээ. 

	Олонх улсуудын дотор анхны хүнийг яаж бүтээж бий болгосон тухай янз бүрийн үлгэр (домог) өргөн дэлгэрсэн байдаг. Тэдгээр үлгэрүүдийн заримд дээд зэргийн амьтад, хүнийг чулуугаар бүтээсэн гэдэг. Нөгөө хэсэгт нь хүнийг шавраар хийсэн гэх буюу модноос огтлон авч хийсэн гэх мэтээр гардаг юм. Эдгээр үлгэрүүдэд гарч байгаа зүйлүүд нь соёлын хөгжлийн анхны шатны онцлог шинж чанар болж байсан антропоморфизмд1 итгэж байсан явдлаар тайлбарлагдана. 

	Эртний хүмүүс өөрсдийн хэрэгцээнд зориулан чулууг боловсруулан, шавраар сав суулга, туйпуу хийж, модоор янз бүрийн эдлэл хийдэг байв. Энэ мэтээр тэд санамсаргүйн эрхэнд өөрсдийн бурхан сахиус шүтлэгийг бий болгосон юм. 

	Халуун орны ихэнх улсуудад хүний үүслийн тухай үлгэр домогт, хүнийг тариалангийн талбай, намгаас үүсэж гарсан гэж өгүүлдэг билээ. Зарим нэгэн ястан, чоно, баавгай, мич зэрэг амьтан хүн болж хувирсан гэж үзээд, эдгээр амьтдыг омог төрлийн удирдагч, эзлэн дагуулагч мэтээр үзэж, тэдгээр амьтдыг хүнтэй ямар нэгэн нууц далдын холбоотой гэдэг байна. 

	Эртний египетчүүд хүнийг бурхан анх шавраар хийсэн гэдэг байжээ (Зураг. 1).

	1-р зураг. Эртний Египетийн Хнум бурхан хүнийг шавраар хийж байгаа байдал

	 

	Эртний финчүүд анхны хүн асар том өндөгнөөс гарсан гэдэг. Харин грекчүүд Прометей бурхан анхны хүнийг мөн л шавраар хийсэн гэж байжээ. Вавилон улсад иймэрхүү үлгэр домог байдаг бөгөөд сүүлдээ эртний Еврейн ариун судар гэдгээр дамжин христос шашинтанд нэвтэрч байжээ. 

	Олон зуун жилийн туршид энэ үлгэр бурхны чин үнэн үг гэж хатуугаар бишрэн үздэг байлаа. Гагцхүү өнгөрсөн зууны үед тэр судрын гарал үүслийг тайлбарлах болов. Библи сударт өгүүлдэг үлгэр бол тэр үеийн соёлыг үзүүлсэн хэвлэл мөн бөгөөд үүний нэгэн адил бусад үлгэрүүд бий болжээ. Библи судрын үүсэж бий болсон газар Месопотами (Хоёр мөрний дундах нутаг) билээ. Эндэх нутгийг ингэж нэрлэдэг учир нь: Тигр, Евфрат хоёр мөрний хооронд орших нутаг болно. Одоо энэ нутгийн ихэнх хэсэг элсэн цөл, үржил муу, хадархаг хөрстэй юм. Энэ нутагт мал сүргийн хамт нүүдэллэн явах хэсэг бүлэг нүүдэлчин айлууд хааяа тохиолдох жишээтэй. Энд хэдэн мянган жилийн урьд эртний соёлт улсуудын нэг Вавилон оршиж байжээ. 

	Худалдааны том хотууд хөл хөдөлгөөнтэй замуудаар холбогдож, олон тооны суваг, татаалууд тариалангийн талбайг усалдаг байжээ. Энд, улаан буудай, арвай, шар будаа, финикийн дал мод зэргийг тарина. Энэ үед хүмүүсийн ахуй амьдрал, техникт шавар эдлэл их үүрэг гүйцэтгэдэг байв. Хөдөө оршин нутаглагчид шавраар навтгар байшин барин харин хотод суугчид нь шавраар хийсэн туйпуугаар байшин барина. Тэрчлэн шавраар сав суулга, тусгай бэлтгэсэн дөрвөлжин хавтгай шавар дээр хууль дүрэм, гэрээ бичиг, тэр ч байтугай бүхэл ном зохиол бичдэг байв. Эрдэмтэд археологийн малталт хийж, нэг хааны орд байсан газраас том хэмжээний номын санг олжээ. Түүнд шаантаг хэлбэртэй үсэг бүхий олон мянган шавар самбар хавтгай шавар хуудаснууд байв. Энэ бол алдарт «шаантаг хэлбэрт бичиг» мөн билээ. 

	Уул олдсон бичиг номыг унших гэж эрдэмтэд их хөдөлмөрлөсөн юм. Тэр бичиг номыг нээж, уншиж үзсэнээр эртний Вавилон улсын түүх мэдэгдэн илэрчээ. Эртний энэ шаантаг хэлбэрт бичгээр ч бурхан анхны хүнийг 6 хоногийн дотор бүтээсэн гэдэг үлгэр бичигджээ. Иймэрхүү өгүүллэг эртний Вавилончуудаас уламжлан эртний еврейн библи сударт дамжин оржээ. 

	Библи сударт бичсэнийг үзэхэд, хамгийн эхлээд бурхан эрэгтэй хүн Адамыг шавраар хийж, дараа нь түүнд амь оруулан, дараагаар унтуулж энэ хооронд нэг хавиргыг хадан авч, түүний эхнэр Еваг бүтээсэн юм гэж гардаг. Эдгээр гэнэн хийсвэр үлгэр, соёлын хөгжлөөр дорой өөр орнуудын энэ мэт үлгэр, домгуудтай төсөөтэй бөгөөд христос шашинтны номлолын хамт баруун Европ, Орос, бусад орнуудад өргөн дэлгэрсэн байлаа. 

	Бурхан, газар дэлхий, хүнийг бүтээсэн гэдэг үлгэр домгийг шашны лам нар сүжигтнийг хууран мэхлэхдээ ашигласан байна. Шашны эдгээр хуурамч номлолууд нь ор үндэсгүй гэдгийг шинжлэх ухаан хэдийн илрүүлсэн боловч түүнийг харгис хөрөнгөтнүүд бүхий л талаар дэмжин байсан бөгөөд одоо ч дэмжсээр байна. Хөрөнгөтний харгис үзэлтэн нар шашны сүсэг бишрэлийг дэмжихийн зэрэгцээгээр хувьсгалч үзэл санаа нэвтрэн шингэсэн тэргүүний шинжлэх ухааны эсрэг хатуу ширүүн тэмцлийг явуулсаар байна. 

	Эрт дээр үеэс эхлэн янз бүрийн орнуудын тэргүүний сэтгэгчид, эрдэмтэд, хүний гарал үүслийн талаар шинжлэх ухааны тайлбарт ойролцоо тийм санал бодлуудыг гаргадаг байжээ. Тэд амьдралын бүх үзэгдлүүдийг шашны номлолоор биш байгалийн нөхцөл шалтгаануудаар тайлбарлах ёстой гэдгийг нотолж байжээ. 

	Манай эриний IX зууны үеийн «И-изин» (хувирлын ном) гэдэг хятад сударт, байгаль бол гайхалтай юм гэж байхгүй, харин юм бүхэн байгалийн шалтгаанаар болж байдаг гэсэн утга санаа бичигдсэн байна. 

	Лао Цзы (м. т. ө. VI―V зууны заагт байжээ) дэлхий ертөнц үргэлждийн хувьсал, хөгжлийн байдалд оршино гэж сургаж байжээ. Үүнд хүн хамгийн түрүүнд хувьсана. (Дараа нь газар дэлхий, дараа нь тэнгэр хувьсана) гэжээ. Энэ сургаал хэдийгээр тодорхой биш боловч үзэл санаа нь байгалийг түшиглэж, хүний гарал үүслийг хачин гайхамшигтай гэж үзээгүй нь онцлог юм. Манай тооллын өмнөх VI зууны үед байсан эртний Грекийн суут сэтгэгч Анаксимандр нь хүн байгалийн хуулиар үүссэн гэдгийг анх удаа тайлбарлахыг оролдсон байна. Дэлхий дээр хүн гарч үүсэхдээ бурхдын ямар нэгэн оролцоогүйгээр болсон хэрэг гэж тэр үзэж байжээ. Түүний бодлоор бол газар дэлхий хэзээ нэгэн цагт шингэн байж аажмаар газар дэлхий хөрсжин, ургамал, амьтныг бий болгосон. Эхлээд усанд оршигчид бий болоод улмаар хуурай газрын амьтад гарсан. Тэгээд ч Анаксимандр, хүн өөрөө загасан дүрстэй гэж үзэж байна. 

	Эртний Грекийн өөр нэг цэцэн хүн Анаксогор (м. э. ө. V зууны үед байв) хүний гарал үүслийг Анаксимандрын адил шахуу тайлбарласан боловч, хүн гартай учир бүх амьтдаас давуу болж ирлээ гэжээ. Анаксогор өөрийн энэ чөлөөт санаа бодлын улмаас Афины шүүхээр цаазлагдан шийтгэгдэх болсон учир (70 настай өвгөн) Адхин хотноос оргон зайлахаас өөр аргагүй болж байжээ. Анаксогороос 20 насаар дүү бөгөөд мөн эртний Грекийн гүн ухаантан Протагорыг заавал дурдууштай. Протагор, хүн төрөлхтний гарал үүслийг гойд их сонирхож, өрх гэр, улс гэх мэт асуудлын талаар ном бичиж байжээ. Тэр «Хүн төрөлхтний анхны хүй нэгдлийн байдлын тухай» гэдэг ном бичжээ. Энэ ном манай үеийг хүрч ирээгүй. Эртний бусад зохиолчдын хэлснээр, энэ номд өгүүлэхдээ, хүмүүс анхандаа орон сууц байхгүйгээс хадны агуйд орогнон хоргодож, зэрлэг араатнаас биеэ хамгаалдаг байсан гэснийг бид мэдэх юм. Тэд газар тариалан, гэрийн тэжээмэл мал ч байхгүй, тун болхи, дорой амьдралтай байснаар махчин дайснаас ч хаацайлах чадалгүй байлаа. Зөвхөн аажим хугацаанд тэдний амьдрал байдал дээшилж ирсэн. Үүнд хэл яриа тодорч ялгаран хөгжсөн явдал их рольтой болов. Протагорын шавь, уран илтгэгч Исократ 

	 

	«Үг, биднийг адгуусны янзтай амьдралаас чөлөөлөн гаргасан төдийгүй, түүнийг ашиглан, бид хот орон барих, хууль дүрэм тогтоох, урлал бүтээж чадах болсон... үг гэдэг маань бүх хэргийн магнай, уран санаа бүхний гол болов» 

	 

	гэжээ. Ингэхлээр тийм эрт цагт, хоёр мянга таван зуун жилийн урьд зарим нэгэн тэргүүний сэтгэгчдийн санаж бодож байсан зүйлүүд хүн төрөлхтний замыг урагш гэрэлтүүлэн, үнэн нарийн шинжлэх ухааны эрдэнэсийн санд орсоор билээ. 

	Эдгээр үнэт сайхан, зориг төгөлдөр санаа бодлууд мухраар бишрэх явдал үндэслэн гарч ирсэн үзэл санаануудтай зөрж байсан бөгөөд ялангуяа шашны сүсэг бишрэлтэй эрс тэс байсан юм. Оюун сэтгэгчид гэж нэрлэсэн хүмүүс маань аль эртний оюун билигтний уламжлал мөн бөгөөд тэр цагт «Алтан үе» гэж байсан гэдэг санаа бодол эртний Грекчүүдийн дунд их дэлгэрч байжээ. Тэр «Алтан үе»-д нь хүмүүс эцэж ядрах ажил хийдэггүй, учир нь гэвэл, газар нь хагалж боловсруулах ажил шаардахгүйгээр ургац өгнө. 

	Тэр үеийн хүмүүс идэш хоолондоо адгуус амьтан хэрэглэдэггүй байсан. Цаг нь мөнх хавар байх тул нуга зүлгийг бүрхсэн цэцэг, навчийг зөөлөн дулаан салхи илж таална. Сүүн гол урсаж, ногоон моддын хальснаас гашуун давирхайны оронд амтат бал гарна. 

	Дайн дажин, түүнчлэн бичмэл хууль ч байсангүй болохоор хүмүүс ямар нэг шахалт хавчилтгүйгээр үнэнч байцгааж, төрөлхийн шударга зан чанарыг баримтална гэдэг байв. Алтан үе мөнгөн үеэр солигдоход дэлхий дээр анхан халуун зун, хүйтэн өвөл болох болж, удалгүй энэ үе зэсийн үеэр өөрчлөгдөн хүний амьдрал доройтож ирэв. Хамгийн сүүлд төмрийн үе эхэлж шударга бишийн тэмцэл гаран, газрын өмч, бас тэрчлэн элдэв янзын худал хуурамч юм гарч ирлээ гэнэ. 

	Тэр алтан үед сайн сайхан цаг байж өнгөрчээ гэдэг итгэл, газрын томхон эздэд хавчигдан, хүнд албан татвараас ядран зовсон Грекийн тариачин хүмсийн дунд дэлгэрсэн байна. Амьдралынхаа хүнд байдлыг чухам яагаад тийм болсныг үл ойлгогч, гэрэлтэн гийх ирээдүйгээ хараагүйгээр, амьдралдаа зовлон амсаж байсан тариачид өнгөрсөн тэр алтан үе гэдгийг гунигтайгаар санагалзан хүсдэг байжээ. Шашны элдэв үлгэрүүд өнө хуучин цагийн үлгэр домог болсон аятай тааламжтай бүхнийг хаан халхлав. 

	Хүн төрөлхтөн гай аюулаас өөрийгөө хамгаалахын тулд бурханд өргөл барьц маш ихээр өргөх ёстой байсан. Гэтэл өөрсдөө бурхныг зөрчин түүний үгэнд ороогүй учир тэр сайн сайхан байдлыг үзэж чадахгүй болсон юм гэж шашин баталдаг юм. Тэргүүний сэтгэгчид энэ харанхуй, муу балар үзлийг эсэргүүцэн үзэх бөгөөд хүн төрөлхтөн адгуус хэлбэртэй байдлаас аажмаар гарч, алгуур удаан боловч амьдралын сайн нөхцөл байдлыг лавтайгаар тэмцэлдэн олж авсан гэдэг өөр үзлийг гаргажээ. Урьдаар сайн сайхныг үзье гэвэл түүний төлөө тэмцэх хэрэгтэй гэж тэргүүний сэтгэгчдийн хэлдэг үг нь энэ байв. 

	Аристотелийн (м. э. ө. 384―322 он) сургаал ёсоор хүн бол амьтны орчлон дахь байгалийн хөгжлийн хамгийн дээд оройд хүрсэн нь юм. Аристотелийн бодлоор бол хүн, адгуусан амьтны биеийн зохион байгуулалтаар адил бөгөөд хүнд гэвэл энэ байгуулалт хамгийн нарийсан сайжирсан нь билээ гэдэг. Гэтэл бидэнд Аристотель байгаль хэрхэн нарийсан сайжирсныг илрүүлэн гаргаж чадаагүй юм. Гэлээ ч гэсэн Ромын шүлэгч, гүн ухаантан Тит Лукреций Кар (м. э. ө. 98―55 он) гэдэг өөрийн бичсэн «Юмсын мөн чанарын тухай» гэсэн яруу найрагтаа өнгөрсөн үеүдэд байсан бөгөөд солигдон өөрчлөгдөж байсан хүн төрөлхтний соёлын гурван үе болох чулуу, зэс, төмөр гэх мэтийн тухай бичжээ. 

	Анхны хүй нэгдлийн үеийн хүмүүс Лукрецийнхээр бол хүйтэн, халууныг эсэргүүцэх талаар одоогийн хүнийг бодвол илүүтэй хатуужсан байлаа гэдэг. Хүмүүс ой мод, хадны агуйд оршин сууж, хууль дүрэм, зан заншил ч мэдэхгүй байлаа. Тэд гал хэрэглэж чадаагүй байснаар үл барам, араатан амьтны арьсаар дээл хувцас хийн өмсөж чадахгүй байлаа. Тэд зэрлэг ан амьтдын ганц нэгтэй нь тэмцэлдэн намнахаас биш харин олноороо байвал өөрсдийгөө хамгаалах хэрэгтэй байв гэжээ. Эртний тэр яруу найрагч үргэлжлүүлэн хэлэхдээ: хүмүүс гал хэрэглэхийг бага багаар сурч, орон сууц барин, газраа хагалж боловсруулах боллоо. Гэр бүлийн амьдрал дээрдэн, хүмүүсийн ааш зан эелдэгсэж ирэв. Ойр зэргэлдээ байгаа хэсэг бүлэг хүмүүс хоорондоо нөхөрсөг харилцаатай болон ихэнх хүмүүс эв найртай сууцгаах ажээ. 

	Хүн төрөлхтний ургийн хөгжлийн дээрхэн үеийн байдлыг илрүүлэхээр шинжлэх ухааны хөшиг жаахан сөхөгдөж ирлээ. Бүр эрт үед хүмүүс, бид биеийн зохион байгуулалтаар мичтэй туйлын төсөөтэйг мэдэх болжээ. Тэр үед эмнэлгийн талаар судлахаар үхсэн хүний хүүрийг хагалж болохгүй байв. Хэрэв ингэвэл их хэмжээний тэрсүүд хэрэг болох байжээ. 

	Эртний Ромын нэрд гарсан эмч анатомич Клавдий Гален (м. э. II зууны үед байжээ) хүний биеийн зохион байгуулалтыг танилцахаар мичний биеийн зохион байгуулалтыг анхааралтай бичиж, судалж эхэлжээ. Олон зуун жилд эмч нар Галены зохиолуудтай хангамжтай танилцаж, тэдгээрээс өөрсдийн анатомийн мэдлэгээ нэмэгдүүлэн авч байлаа. Ингэхлээр, эмнэлгийн олон зуун жилийн дадлагаар, хүн ба мичний биеийн зохион байгуулалт ойрхны төсөөтэй гэдэг нь батлагджээ. Дундад зууны үед амьтан, ургамлын хөгжлийн алгуур аажмын тухай үзэл санаа, мөн тэрчлэн хүний гарал үүсэл байгалийн хөгжлөөр үүсэж бий болсон гэдэг үзэл мартагдсан буюу хуурамч таамаг илрэл багагүй олж ирлээ. Энэ цаг үеэр хүн толгойтой арслан их биетэй, толгойгүй, элгэн дээрээ нүүр амтай зэрэг байж болшгүй хачин ёрын амьтдын тухай үлгэр бий болсон. Үүгээр ч үл барам бүхэл бүтэн аймгаараа нохой толгойтой тийм хүмүүс байдаг мэтээр яриа гарч байлаа. 

	Тэгээд ч тэдгээр нохой толгойтны дундаас Христофор гэдэг хутагт лам гарчээ. Түүнийг нохой толгойтойгоор дүрслэн зурдаг байсан гэнэ. Гагцхүү дундад зууны сүүлийн хэрд хүний гарал үүслийг байгалийн эхтэй юм гэдэг эртний сэтгэгчдийн санаа бодлыг сэргээн хөгжөөх болов. Барагцаалбал, энэ үеэр Европт хүн дүрст мичний тухай сураг чимээ аянчин жуулчдаар дамжин нэвтрэв. 

	Тэдгээр сармагчин сүүлгүй, өндөр намаар хүнтэй ойролцоо, хойд хоёр хөл дээрээ явах нь харагдана. Бас, ямар нэгэн дайснаас биеэ хамгаалахдаа чулуу, бороохой, шийдэм барина гэнэ гэж ярилцах болжээ. 

	Хүн дүрст мичний тухай энэ мэдээтэй хамааран араатан дүрст хүний тухай өгүүлэл яриа гарав. Африкийн халуун орноос, хүнтэй туйлын адил (понго) гэдэг зэрлэг амьтан байна гэж мэдэгдэж байлаа. Тэдгээр амьтад хүнтэй адил хоорондоо ярилцахгүй бөгөөд зөвхөн хашхирцгаах нь сонстоно. Хар үсээр бүрхмэл, шилбэний булчин, хөлийн тавхай байхгүй, гэвч хойд хоёр хөл дээрээ босож явна. Мод барьж зодолдоно. Модны мөчир дээр овоохой орон сууц барин, үхэгсдээ оршуулдаг гэнэ. Бас Ява арлаас (понго) гэдгийн тухай хачирхалтай сураг мэдээ ирж, үнэхээр понго гэдэг амьтан бийг батлан байжээ. 

	Бонциус гэдэг нэртэй эмчийн хэлснээр бол Борнео арал дээр бүх биеэрээ үс бүрхмэл бөгөөд хүн төрөлхтөнд багтаая гэхэд гагцхүү хэл яриагүй, түүнээс биш хүнтэй хосгүй адилхан «Сатар»-ууд гэж байдаг гэнэ. Эдгээр мэдээнүүдэд гарч байгаа зүйлүүд ихэнх нь лав тод биш, жаал зуул нь ч таамаглан нэмсэн зүйлүүд юм. Харин гэлээ ч гэсэн эдгээр нь хүн төрөлхтний тухай шашин юу гэж үзэж, хүмүүсийг мунхруулан байсныг няцаан эвдсэн билээ. Энэ мэдээнүүдийг, библи сударт гардгаар хүн бурхны хүчинд бүтсэн гэдэгтэй эвлэрүүлэн үзэж хэрхэвч болохгүй. Дээр дурдсан үлгэр, өгүүллүүдэд яриагүй хэтрүүлэн нэмсэн талууд байх боловч үнэний хувь байсан. 

	Энэ нь соёлын хөгжлөөр доод шатанд байсан цөөнгүй аймаг, ястнууд хачирхалтай дээл хувцас, зан зуршлаар ялгаатай байх нь олонт үзэгддэгээр тайлбарлагдана. Дээрх үлгэр, өгүүллүүдэд хүн ба мичийг хооронд нь хольж, хутгаж байсан хэрэг биз дээ. Хүн дүрст мичний тухай одоогоор их юм мэдэгдэж байгаа авч, цөмийг нь мэдэж дуусах гэдэг хол байна. Энэ бүх хүн дүрст мичний тухай домог, үлгэрэрхүү зүйлүүд нь тэр үеийн тэргүүний хүмүүсийг, хүний гарал үүсэл, зохих өөрчлөлт хувьсалтын замаар адгууснаас гарсан байж магадгүй гэдэг асуудалд гүн гүнзгий бодож ороход хүргэжээ (Зураг 2). 

	2-р зураг. К. Линней, хүн дүрст мичийг ингэж зуржээ.

	 

	 

	Жишээ нь, 18 дугаар зууны үеийн францын нэрт соён гийгүүлэгч Жан Жак Руссо (1712―1778) жинхэнэ хүнд, бүхэл хүн дүрст мичнүүд, тэр ч байтугай зарим нэгэн жуулчдын андуу ташаа харж мичинд оруулсан нөгөө понго, сатаруудыг хүртэл оруулах гэсэн байна. Иймд Руссо дэндүү хүн гэдэг ойлголтыг өргөн хэмжээтэй болгон хүн ба мичний хоорондын заагийг бүрмөсөн үгүй болгох гэсэн байна. 

	18 дугаар зууны үеийн өөр бусад эрдэмтэд адгуусны аймаг дахь хүний байр суурь хаана байвал зохих асуудлыг зөв шийдвэрлэх талтай болж иржээ. Шведийн нэрт байгальч Карл Линней (1707―1778) тусгайлан журам тогтоон амьд амьтныг нэгэн системд оруулан хүнийг ямар байранд оруулах явдлыг тогтоохыг оролдсон байна. Линней, амьтны аймгийг 6 том ангид хуваан үзжээ. Үүнд: сүүн тэжээлтэн, шувуу, мөлхөгчид, загас, хорхой шавж, өт зэрэг гэжээ. Линней сүүн тэжээлтний ангид үсээр бүрхмэл бөгөөд халуун цустай, охин нь төрүүлсэн нялх үрээ сүүгээр тэжээдэг тийм амьтдыг оруулжээ. Энэ ангид, Линней, хүнийг багтаан тооцов. Линней, сүүн тэжээлтний анги, тэрчлэн бусад ангиудыг дотор нь хэд хэдэн отрядууд болгон хуваав. Энэ отрядуудаас хамгийн сонирхолтойг хүний багтан орсон отряд юм гэжээ. 

	Энэ нь чухам ямар отряд вэ? Тэр отрядыг эрдэмтэн Линней приматуудын отряд гэжээ. Примат гэдэг нь оройлон ноёлогч гэсэн утгатай үг юм. Линней энэ отрядад хүн, мич, хүнэрхүү дүрст мич, сарьсан баавгай зэргийг оруулав. Нэр дурдсан амьтад нь: зөвхөн 2 хөхтэй, үүдэн шүд нь 4, үүгээрээ хүнтэй бүр ч адил юм. Мөн хүн бол дэлхий дээр бусад амьтдын дундаас оройлон гарч, хамгийн дээд зэрэг амьтан тул примат гэж нэрлэж болох юм. 

	Учир иймд, хүн бол мич ба хүнэрхүү мичтэй нэгэн хамт болж байна. Линней, хүн ба эдгээр амьтад хоорондоо ямар нэгэн төрлөөр холбоотой юм гэдгийг мэдэсхийж байсан. Хамгийн наад зах нь «амьтны төрөл янз хэчнээн л байдаг бол төчнөөн янзын хязгааргүй олон амьтан бүр анхнаасаа бий болсон» гэж тэр хэлдэг, бичдэг байлаа. Гэтэл, Линней бурхангүй үзэлтэн гэж хяналт шалгалтад орохгүй сүм хийдийн зүгээс занал аюул хүлээхээс болгоомжлон, тэгж бичиж байсан байж магад юм. Тэр өөрийн бичсэн хувийнхаа нэгэн захидалд хүн гайхамшигт гарал үүсэлтэй юм гэхэд их эргэлзээтэй билээ гэж хэлсэн бий. Линнейн бүхэл сургаалууд зөв зүйтэй байсан биш. Жишээ нь, сарьсан баавгай одоо приматуудад орохоо больсон. Гэвч, шинжлэх ухаанд хуримтлагдсан асар их материалыг нэгэн журам болгон, амьтны аймгийг танин мэдэх явдалд түүний хийсэн шинжлэх ухааны лут ажил байгаль дахь хүний байдлыг зөв ойлгох бэлтгэл болж, мэдлэгийг цаашид хөгжүүлэхэд хүчтэй тусалжээ. Хүний гарал үүслийг шинжлэх ухааны ёсоор шийдвэрлэхэд Францын том эрдэмтэн Жан Батист Ламарк (1799—1829) ихээхэн ойрхон очжээ. 

	Өөрийн бичсэн «Зоологийн гүн ухаан2» гэдэг нэрт номдоо: амьтан, ургамал цөмөөрөө бурхдын хүчээр бүтсэн хэрэг бус, харин байгалийн хүчний нөлөөгөөр, олон сая жилийн турш аажмаар бусад эгэл ургамал, амьтнаас хөгжих замаар үүсэн гарчээ гэдэг санааг тодорхой гарган хэлжээ. Амьтан ургамал амьдралын нөхцөл байдалд зохицон аажуу удаан хувирсан гэж Ламарк заасан юм. Амьтны биеийн зохион байгуулалт дахь өөрчлөлт хувиралтын шалтгаан гэвэл, түүний бодлоор юуны өмнө ямар нэгэн эрхтэн хэрэгцээтэй, хэрэгцээгүй болсноос болно гэнэ. Ламарк өөрийн бодол санаагаа янз бүрийн жишээтэйгээр тайлбарласан билээ. Хүний биед байгаа ажиллаж байдаг ямар нэгэн эрхтнүүд дасгалжин, чангаран чангарсаар, хэмжээ нь том болж хөгждөг юм гэжээ. Тэр чийрэгжсэн хөл, ачаа зөөгч, юм үүрэгч хүний нуруу, талхчны гарын булчин, үргэлж сэлж явдаг завьчны цээжний булчин зэргийг жишээ татан сануулдаг билээ. Дасгалуудаас эрхтнүүд ихээхэн хүчтэй болох явдал Ламаркийнхаар бол зөвхөн хүнд бус адгуусанд ч байна гэнэ. Намгийн шувуу бамбалзуур зөөлөн хөрснөөс хөлөө татаж авах болдгоос хоёр хөл нь их урт байдаг. Анааш, өндөр модноос навч зулгаан тасалж идэх учраас онц урт бөгөөд уян нугарамхай хүзүүтэй болжээ (Зураг 3).

	3-р зураг. Бэлчээрлэн буй анааш

	 

	 

	Ямар л эрхтэн их хэмжээний ажил хийж, дасгалжин ирэх тутам чийрэг, чанга болно. Харин ямар нэгэн эрхтэн ажиллахгүй бол тэр эрхтэн сулран, багассаар, бүр сүүлдээ бүрмөсөн алга болж болно. Ламаркийн энэ санаа, газар дор оршдог сүүн тэжээлтэн амьтны нүд жижиг болох буюу байхгүй болдогтой холбогдон батлагдаж байна. Жишээ нь, сохор номины нүд жижигхэн бөгөөд намуу цэцгийн үр шиг бага, харахдаа муу билээ. Бас өөр нэг сохор номины төсөөтэй сохор гэдэг амьтны нүд ерөөс хөгжөөгүй бөгөөд арьс нь битүүлэн аньжээ. 

	Харин эдгээр амьтны дээр үеийн өвөг нүдтэй байсан хэрэг. Үүнээс гадна, Ламарк үзэхдээ: амьтан амьдралын шинэ нөхцөл байдалд орохтойгоо зэрэг үйл ажиллагааны шинэ байдалд автагдан орох эрмэлзэлтэй байдаг бөгөөд тэдгээр нь өөрсдийн амьдрал янзаа хувирган шинэ араншин олж авна. Үүний үр дүнд ч шинэ эрхтэн гарч ирж болно. Амьтны эрхтнүүдийн үйл ажиллагаа, тэдгээрийг тойрон хүрээлэгч орчин тойрны шаардлага хоёр хоорондоо байнгын холбоотой байдаг гэдэг Ламаркийн заан хэлсэн үг энэ эрдэмтний үлэмж их гавьяа мөн. Ламарк бусад олон байгальч нарын дотроос анхан амьд бодисын байгалийн аажим хөгжлийг шинжлэх ухааны үндэстэй бий болгох гэж эрмэлзэн бузгай онолыг бий болгожээ. Ламарк хөгжлийн тухай өөрийн онолыг хүнд хэрэглэв. Тэр, үүнийгээ маш их хянуур, олон янзын тайлбартайгаар, зарим газар айж таг дуугүй өнгөрүүлсэн газар ч бий... Үүний шалтгаан бол шашны мухар бишрэлтэй илээр тэмцэн босохоос айсан хэрэг мөн юм. Хүн, бурхны гарал үүсэлтэй гэдгийг бид мэдээгүй байсан сан бол энэ онолыг адгууснаас хүн үүсвэрлэн гарчээ гэдэг тайлбарлалд хэрэглэж болох байсан. Хүнтэй маш адилхан мич, тухайлбал, шимпанзе, модонд авирах чанараа алджээ. Учир нь гэвэл, түүний амьдралын нөхцөл байдал өөрчлөгдсөн байна. Үүнд: ой мод сийрэгжин цөөрсөн байж ч болно. Газар дээр бууж явах болсон хүн дүрст мичнүүд бидний бүр холын өвгөд, хойд хоёр хөл дээрээ явалгүй болж өгөхгүй байв. Тэгэхэд одоо үед байгаа хүн дүрст мичнүүд, шимпанзе, горилла зэрэг хойд хоёр хөл дээрээ босох нь олонтоо юм. Гэтэл шимпанзейг газар дээр тавихад, хэдийгээр түүнд эвгүй боловч аргагүй цовхрон явдаг байна. Хойд хоёр хөл дээрээ явах гэж оролдсоны үр дүнд хойд хоёр хөл нь чангаран уртасжээ. Үүний зэрэгцээгээр урьд, модон дээр амьдарч байхдаа зохицсон базаж атгах хөдөлгөөнөө бүр мартжээ. Хойд хоёр хөлийн эрхий хуруу өөрийн ажиллан хөдлөх чанараа алдан, бусад дөрвөн хуруу тус бүрд хүрч байдгаа зогсов. 

	Цагаан газар байгаа мичнүүд байн байн зогсонхирлож босон толгойгоо өргөн ямар нэгэн дайсан, аюулыг сэргийлэн харах хэрэгтэй байсан. Энэ ердийн заншил хойд хоёр хөлийг бэхжүүлэн, чадалжуулахад улам сайн зохицуулан өгсөн юм. Мичний хөлийн булчин хөгжиж хөл нь хүнийхтэй бүр ч адил болж иржээ. Урд талын хоёр хөл газар дээрх амьдрал байдалтай холбогдон мөн хувирч зохион байгуулалтын талаар хүний гартай ойртон богино болж, юманд авирахад бараг хэрэглэгдэхгүй болов. Хоолны зүйл өөрчлөгдсөнөөс шүд болон эрүүний ажиллагаа нэгэн адил өөрчлөгдөв. Эрүү урагшаа урт байхаа болин, соёо нь богиносон, бат бэх бус боллоо. Энэ бүх өөрчлөлтүүд мичнээс шинэ үүлдрийн амьтан үүсэн гарахад хүргэжээ. Энэ шинэ амьтан газар дээрх амьдралд маш сайн зохилдон дэлхийн газар оронд өргөн тархан суух болсон юм. 

	Энэ үүлдрийн амьтад аажмаар мичнээс холдон салсаар, сүүлдээ анхны хүй нэгдлийн үеийн хүмүүс болон хувирсан гэж Ламарк хэлжээ. Хүний биеийн зохион байгуулалтад ч гэсэн одоо хүртэл мичнийхтэй адил төрөл онцлогууд байдаг. Эдгээр шинж тэмдгүүд хүний бүр холын өвгөд босоогоороо явдаггүй амьтан байсан гэдгийг гэрчилнэ. Одоогийн бидэнд босоо байдлаар явна гэдэг үнэхээр эвтэй, анхнаасаа л ийм байсан юм шиг санагдана. Үнэн хэрэг дээрээ энэ байдал маань булчингуудын тасралтгүй ажиллагааны үр дүнд тийм болсон хэрэг юм. 

	Ламарк, хүний нөгөө талын гайхамшигт онцлогуудын нэг болох хэл ярианы ялгаран салсан гарлыг тайлбарлахыг оролджээ. Түүний хэлсэн үгээр бол манай эртний өвгөдийн нийгэмлэгийн амьдрал хоорондоо нэвтрэлцэх дохионы бэлтгэл нөөцийг арвижуулахыг шаардан, тэдгээрийн тусламжтай манай өвгөд хоорондоо харилцдаг байв гэнэ. Тийм олон бус дуу чимээг тэр үеийн мич гаргадаг байсан бөгөөд нүүр царайгаа үрчийлгэх нь ч тийм сайн бус байв. Аажимхан дууны авиа үүсэн, дараа нь хэл яриа ялгаран ирсэн. Энэ нь хүний ухаан санааны хөгжлийг урагш түргэн ахиулжээ. Ламарк бараг 150 жилийн өмнө юм уу өөрөөр хэлбэл 1809 онд ийм гайхамшигт санаагаа гаргаж билээ. Эдгээрээс нь олон зүйл манай үеийг хүрч иртэл сонирхлоо алдаагүй билээ. 

	Гэвч Ламаркийг тэр үеийн хүмүүс ер үнэлсэнгүй, түүний номын тухай ч ган хийх хүн байсангүй билээ. Тэр үеийн эрдэмтдийн дунд Ламарк залгамжлагчаа олоогүйгээр барахгүй, тэдгээр эрдэмтдийн нэг нь ч гэсэн, бараг түүний онолыг жаахан ч гэсэн тодорхой авч үзсэнгүй. Түүнээс хойш хагас зуун жил өнгөрч байж суут Дарвины «Байгалийн шалгарлын замаар дүрсүүдийн гарлын тухай» (1859 он) гэдэг ном гарахад эрдэмтэн олны сэтгэл санаа нь хөдөлцгөөн ирж билээ. Зөвхөн тэгж ирэхэд л Ламаркийн тухай дурсацгаах болж билээ. 



	




	ХҮНИЙ ҮҮСЛИЙН ТУХАЙ ДАРВИНЫ СУРГААЛ

	Ч. Дарвиныг хүрч иртэл, амьдралын тухай биологийн шинжлэх ухаанд метафизик үзэл (Байгалийн үзэгдлүүдийг нэгийг нь нөгөөгөөс нь салган, саланги тасархай үзэн, тэдгээрийг хувиршгүй гэж үзэх арга бөгөөд диалектик аргын шууд эсрэг зогсоно) ноёрхож байв. Энэ үзлийн тухай Ф. Энгельс бичихдээ: үүний гол нь Байгалийн абсолют хувиршгүйн тухай ойлголт юм. Энэ үзлээр юм бол байгаль ямар нэгэн ч замаар өөрөө үүсэн гараагүй мөртөө тэр нь үнэхээр байж байдаг, тэгээд одоо байгаа байгалийг хэзээ ямагт хувиршгүйгээр үлдсэн мэтээр үзэж... байгаль дахь бүхий л хөгжил, өөрчлөлтийг үгүйсгэн үздэг юм... Грекийн гун ухаантад бол байгаль дэлхий үнэндээ замбараагүй юмнаас юугаар ч юм үүсэн гарсан, хөгждөг гэж санагдаж байжээ. Манай үеийн зарим нэгэн байгаль шинжигчдийн үздэгээр бол байгаль дэлхий юугаар ч юм хатууран бүрэлдэж, тогтсон бөгөөд хувиршгүй юм гэнэ. Гэтэл бас зарим нэг нь юугаар ч юм гэнэт бүтэж бий болов гэдэг байна. Энэ үед шинжлэх ухаан бурхны номд их гүнзгийгээр шигдэн орсон байв. Тэрээр гаднын хүчний шалтгааныг (байгаль өөрөөс нь тайлбарлашгүй) гэж... газар сайгүй эрж, хайж байлаа... Тоолж баршгүй амьтан, ургамал хэрхэн үүсэж гарсан бэ? Хүн чухам ялангуяа ямархуугаар үүсэж гарсан. Баттайгаар тогтоогдсон хүн хэзээнээс байсан биш гэдэг учир юү вэ? Байгалийн шинжлэлийн энэ мэт асуудал дээр бүх юмсыг зохион бүтээгч болох гэвэл үүнийхээ улмаас хариуцлага хүлээх болно гэж олонт мэдэгдэж байжээ3» гэжээ. 

	Энэ үзэл онолд хамгийн хатуу цохилтыг Английн агуу их байгальч Чарльз Дарвин өгчээ. Дарвин бол хамгийн анхан амьд байгалийн хөгжлийн хуулийг нээснээр байгалийн шинжлэлд асар их эргэлт хийв. Амьтан, ургамлын алгуур аажим хөгжлийн тухай Дарвины сургаал бол том том нээлтүүдийн нэг мөн бөгөөд энэ сургаалын хүчээр байгалийн ухаан, материалист танин мэдэхийн систем болж, байгалийн үндсэн гол үзэгдлүүд тайлбарлагдан, байгалийн шалтгаануудад гэрч баримт болов гэж Ф. Энгельс хэлжээ. 

	Чарльз Дарвин хамгийн анхан өөрийн зохиол «Байгалийн шалгарлын замаар дүрсүүдийн үүслийн тухай» гэдэгтээ амьд байгалийн хөгжилд шинжлэх ухааны тайлбарыг өгчээ. 

	Дарвин, амьд байгальд амьдралын тухайн үеийн нөхцөл байдалд зохицсон ямар ч гэсэн эрхтнүүд тасралтгүй байгалийн шалгарлын байдалд байдаг. Иймээс тэр шалгаралтай зэрэгцэн, амьдралдаа муугаар зохицсон олон тооны эрхтнүүд үхэж сөнөн, үеэ дуусгаж байдаг. Байгалийн шалгарал болдог учир гэвэл, амьд бодис хувирамтгай бөгөөд нэг төрөлтэй амьтны удмууд хоорондоо аль нэгэн талаар адил байдаггүй юм. Ямар нэгэн онцлог шинж тэмдэг нөгөө онцлогоосоо ялгаатай байна. Энэ үзэгдлийг хувирамтгай чанар гэж нэрлэнэ. 

	Зарим нэг онцлог чанарууд нэг нь нөгөөгөөс ялгаатайгаар барахгүй, удамших чанартай, гэтэл бусад зарим нь үл удамшина. Үл удамшигч шинжүүд, тэр ямар нэгэн амьтны хөгжилд нэг бол ямар ч холбогдолгүй, нэг бол дамжин нөлөөлөх холбогдолтой байна. Ургамал амьтны дүрсүүдийн хөгжилд бол удамших өөрчлөлтүүд гагцхүү ач холбогдолтой юм. 

	Амьд бодисын олон янзуудын хооронд, тэдгээрийн хувирамтгай чанараар орчин тойрондоо сайн зохицож чадсан эрхтэн, амьд бодист шалгарал явагдана. Ийм шалгарал зарим үедээ ямар нэг дүрсүүдийг хөгжил цэцэглэлд хүргэнэ. Зарим үедээ сөнөлд оруулна. Асар удаан хугацаанд амьд байгаль ихээхэн өөрчлөгдөнө. Дарвин, байгалийн шалгаралд л амьтан, ургамлын дүрсийг хувиргагч үндсэн гол хүчин байна гэж үзсэн юм. 

	Дарвины сургаал амьтан, ургамлыг бурхан бүтээв гэдэг шашны хуурамч хоосон үзэлд хатуу цохилт өгчээ. Дэлхий байгалийг 6 хоногт бүтээсэн гэдэг Библи сударт гардаг үлгэрийн эсрэг хэлчих бодит баримтууд олон боллоо. Дэлхий газрын хөрсний тогтцын тухай шинжлэх ухаан - геологи манай дэлхий олон зуун сая жил болж байна гэж баталдгаас биш бурхны номлол ёсоор 7,5 мянган жилийн өмнө дэлхий бий болсон гэдэггүй билээ. Эрт галбын амьд бодисын үлдэгдлийн малтшийг шинжлэн судалдаг ухаан - палеонтологи маш эрт цагт дэлхий дээр байсан амьтан, ургамалтай биднийг танилцуулна. Эдгээр амьд бодис сүүлчийн үеийн амьтан, ургамлын эхийг үлдээсэн болно. Эдгээр бүхэн нь Библийн номлолд бишрэн шүтэх явдлыг үндсээр нь гуйвуулсан боловч одоогийн байгаа амьтан, ургамлын янз маягийг тэр хэвээр нь эхлээд л бурхан бүтээсэн гэж батлахыг оролдсон оролдлогыг бүрэн няцааж чадаагүй байв. 

	Библийн үлгэрийг эвдэн хүчингүй болгох амьд байгаль яаж хувиран хөгжсөн, ургамал, амьтан хэрхэн өөрийн зохион байгуулалт, орчин тойрондоо зохилдох дээд зэргээр сайжрах болсон явдал зэрэг нь шинжлэх ухааны тайлбартай бүрэн болж чадаагүй байлаа. Чухам тийм тайлбарыг Ч. Дарвины онол өгчээ. Үүнд түүний агуу их гавьяа оршино. В. И. Ленин «Дарвин бол амьтан, ургамлын юутай ч холбоогүй, санамсаргүй (бурхан бүтээсэн) ямар ч өөрчлөлтгүй гэдэг үзлийг төгсгөл болгож, дүрсүүд ба тэдний удам угсааны хооронд хувиран өөрчлөгдөх чанар байна гэж тогтоон хамгийн анхан биологийг бүрэн шинжлэх ухааны үндсэн дээр тавьж өгөв4...» гэжээ. 

	Дарвин «Дүрсүүдийн үүслийн тухай» гэдэг номдоо хүний алгуур аажим хөгжлийн тухай асуудлыг авч үзсэн бөгөөд түүний сургаалын үрээр олонх орны дотор хүний гарал үүслийн тухай асуудал, түүний түүх нэвтрэн дүүрэх болно гэж дурдах төдийгөөр хязгаарлагдаж байв. Хүний гарал үүслийн тухай энэ ганц гарсан өгүүлэл олон тооны уншигчдад их сэтгэлийг төрүүлжээ. Дарвины тэр ном шашны эсрэг талтай бөгөөд уул номыг нэрт зоологч Г. Бронн, герман хэлээр орчуулан хэвлүүлжээ. 

	Эрдэмтэд бие биедээ дайсагнагч хоёр хэсэгт хуваагдлаа. Энэ нь: Дарвины талыг баримтлагчид, Дарвиныг эсэргүүцэгчид болно. Дарвин ба түүний сургаалын эсрэг юуны түрүүнд сүм хийдийн лам нар, тэдгээрийн хамт харгис үзэлтэн эрдэмтэд оролцов. Гэвч, Дарвины онолыг олон тооны томхон тэргүүний эрдэмтэд хамгаалж байв. Англид, Дарвины талыг баримтлагч авьяаслаг залуу зоологч Томас Гексли (1825—1895) байлаа. Тэр нь бусдаасаа түрүүлэн Дарвины онолыг хүнд хэрэглэн, хүн ба амьтны үрийн хөгжил, биеийн зохион байгуулалт зэрэг нь хүн болон хүн дүрст мичэнд ойрхны төрөл болох тухай шинжлэх ухаанд бүх мэдэгдсэн баримтуудыг үнэмшүүлэн гаргаж ирлээ. 

	Гекслийн энэ дүгнэлт олон түмний дунд түргэн хугацаанд хүртээл болон тархлаа. Тэрээр өөрөө Лондоны ажилчдад лекц уншин түүний санаа бодлыг хөрөнгөтний дотор уншсанаас илүүтэй ойлгоно байх гэж итгэв. Тэр ч ёсоор алдаа болсонгүй бөгөөд Гексли өөрийнхөө лекцийг 1863 онд «Амьд байгальд хүний эзлэх байр» гэдэг нэртэй хэвлүүлэв. Гексли энэ номдоо, хүн өөрийн зохион байгуулалтаар мичтэй туйлын ойр, жишээ нь: хүн ба хүн дүрст мич гориллатай адилхан байх нь хүн дүрст мич, дорд зэргийн мич макоктай адил байхаас улам илүү юм. Алгуур аажим хөгжлийн тухай үзлээр хүмүүжсэн манай үеийнхэнд дэлхий ертөнцийг ойлгох хүн төрөлхтний үзэлд Дарвины сургаал ямар их эргэлт хийснийг хэлэхэд бэрх билээ. Дарвины тэр үеийн ихэнх хүмүүсийн гайхаш тасран, нүд балай, чих дүлий мэт болчхоод байхад байгаль дахь бүх амьдрал эрдэм боловсролын хурц гэрлээр зүсэгдэн гэрэлтэх шиг боллоо. Ялангуяа энэ нь Орост маш тодорхой ойлгогдон, мэдэгдэж байлаа. Учир нь, байгалийн шинжлэл ерөнхийдөө өсөн нэмэгдэж байсан үетэй Дарвины сургаал тархан дэлгэрэх явдал яг нэг үед тархсанаас болно5. Өнгөрсөн зууны 60-аад онд Оросын нийгэмлэгийн тэргүүний хүмүүст байгалийн шинжлэлийн ухааны салбараас биднийг элдэвт бодогдуулдаг асуудалд хариуг олж болно гэж үздэг байлаа. Дарвины хамгийн чухал, тодорхой, хувьсгалт нээлт бол хүн өвөг адгууснаас гаралтай гэдгийг бат үндэстэй тогтоон өгсөн баримтууд мөн. Элэнцэг хуланцгийн хэчнээн олон мухар бишрэлүүд (санаа бодлууд) эцгээсээ ачдаа үе дамжин удамшиж байсан явдлууд цугаараа дарвинизмын нөлөөнд хийсэн тонилов. Харин бурханд итгэх шүтэх, өөрөө амь бөхтэй үлдэж, тэрээр нийгэмлэгийн давхаргад өргөн хэмжээгээр хүчтэй зууралдан байв. 

	Оросын нийгэмлэгийн ардач үзэлтнүүд баруун европын сэхээтнийг бодвол алгуур аажим хөгжлийн тухай үзлийг хүлээн авах талаар хавьгүй илүүтэй бэлтгэлтэй байлаа. XVIII зууны үед Оросын тэргүүний сэтгэгчид хүний тухай материалист үзлийг номлодог байсан юм шүү. 

	А. Н. Радишев «Хүний тухай, түүний үхэл, үхэлгүй мөнхийн тухай» гэдэг номдоо хүнийг сүүн тэжээлтэн амьтадтай төлөв төсөөтэй гэжээ (Энэ номыг 1792—1796 онуудад цөллөгт байхдаа бичжээ). Түүнийхээр бол хүний гар ухаантай болох явдалд (зам зааж өгөгч) болов гэнэ. 

	XVIII зууны үед Оросын алдарт эрдэмтэн А. Ф. Каверзнев «амьтны дүрс хувирахын тухай» гэдэг ном бичиж, (бүх амьтад төрөл нэгтэйн тухай) бодлоо илэрхийлэн гаргаж, түүгээр ч үл барам (хүн бол дөрвөн хөлт амьтантай цусан төрлөөр холбоотойн тухай) гарган хэлж байсан байна. 

	XIX зууны эхээр Оросын академич К. М. Бэр хүний үрийг ажигласнаар хүний үр хөгжлийн чанар чадлын талаар бусад сүүн тэжээлтэн амьтдынхтай адил төсөөтэйгөөр үл барам тэрчлэн ерөнхийдөө сээр нуруутан амьтантай адил гэдгийг мэдэж чухал нээлт хийв. Энэ сайхан нээлтийг Дарвины талыг даган баримтлагч Г. Гексли ашиглан хэрэглэж байлаа. 

	Оросын нийгэмлэгийн тэргүүний хэсэг шинэ сургаалд6 сайшаал магтаалтайгаар баяр хүргэж байжээ. Утга зохиолын болон нийтийн хэвлэлүүд алгуур аажим хөгжлийн тухай хувьсгалт үзэл санааг шинжлэх ухааны хүч оруулан нэмүүлэн сурталчилж гарав. Оросын олон тэргүүний уншигчдын дотроос Д. И. Писарев, Английн агуу их байгальчийн сургаалтай танилцжээ. К. А. Тимирязевын гайхамшигт өгүүллүүд хэн бүхэнд илэрхий бөгөөд эдгээрийн үндэс болсон түүний ном «Чарльз Дарвин, түүний сургаал» гэдэг бол дарвинизмын сургаалуудын шилдэг зохиолуудын нэг бөгөөд дараагаар ганц орос хэлээр хэвлэгдэж байсан төдийгүй бусад олон хэлнээ орчуулагдан гарлаа. Тимирязев өөрийн бүх амьдралын туршид Дарвины сургаалыг үргэлжлүүлэн хөгжүүлж, дарвинизмыг бүр өндөр шатанд гаргаж байжээ. 

	Дарвины онолыг өргөнөөр хүлээн авсантай уялдан Орост өөр нэг чухал явдал болов. Дарвинизм XIX зууны сүүлчийн арван жилд оросын тэргүүний хувьсгалчид диалектик материализмын үзлийг ойлгон хүлээж авахад хялбар тусыг үзүүлжээ. 

	Алгуур аажим хөгжлийн тухай сургаал гэдэг орчин үеийн байгалийн шинжлэл, орчлонт ертөнцийн хөгжлийн тухай ойлголтын чухал ерөнхий хэсэг нь юм. Дарвинизм ерөөсөө юмсын хувиршгүй гэдгийг үл хүлээн авдаг билээ. Тэр нь хаана ч гэсэн үргэлж үүсэн, урсан гарч байдаг хэрэг явдлуудыг нээн, мөнхийн хөдөлгөөн, өөрчлөлт хувиралт, хөгжилтэй гэсэн. 

	Оросын сонгомол гүн ухааны тэргүүний төлөөлөгчдөд энэ үзэл санаа маш ойрхон байжээ. Иймээс ч дарвинизм 19 дүгээр зууны 60—70-аад оны Оросын тэргүүний хэсэг сэхээтний эрдэм шинжилгээний сонирхож байсан асуудлын төв болсон явдал тийм гайхмаар хэрэг биш ээ. Дарвинизмын талын асуудлаар сүрхий марган булаацалдаж байлаа. Эрдэм шинжилгээний анхан зэргийн ажлуудыг Оросын байгальчид Дарвины сургаалын ёсоор биелүүлэв. Ах дүү Ковалевскийнхан, Мечников, К. А. Тимирязев бас бус дэлхийн шинжлэх ухаанд нэрээ оруулсан хүмүүс байна. 

	Амьтан, ургамлын алгуур аажим хөгжилтэй холбогдсон, Дарвины сургаалыг эзэмштэлээ эрдэмтэд өөрсдөө, амьтны аймгаас хүн үүсэж гарсан гэдгээ ашиглан олон тооны баримтуудыг цуглуулж, 1871 онд «Хүний гарал үүсэл ба бэлгийн шалгарал» гэдэг ном бичиж гаргав7.

	Дарвин юуны өмнө хүнд түүний адгуусан өвгөөс нь удамшин үлдсэн олон тооны эрхтнүүд одоо зарим нь огт хэрэггүй болсон, мухар олгой, чихний хөгжилгүй булчин, бидний бүх биеийг бүрхэгч шар үс зэрэгт анхаарал тавьсан байна. Тэдгээр нь одоо хүнд байгааг яаж тайлбарлах вэ? Мухар олгойг ч аваад үзье. Үүнийг шинжлэх ухаанд аппендикс гэнэ. Энэ нь «илүү, үлдэгдэл олгой, унжсан хэсэг» гэсэн утгатай «Зураг 4». 

	4-р зураг. 

	1. Эхийн умай дахь хүүхдийн олгой

	2. Мухар олгой

	 

	 

	Ихэнх сүүн тэжээлтэй амьтанд энэ мухар олгой нь сайн хөгжсөн бөгөөд хоол боловсруулахад оролцдог юм. Бас хүн дүрст мичинд энэ олгой нэлээд хөгжсөн байдгийг бид мэднэ. Гэтэл энэ олгой дийлэнх олон мичинд байдаггүй юм. Хүн дүрст мич, хүнд тэмдэг төдий юм байдаг. Хоол боловсруулахад түүний роль байсан, байгаагүй ялгаагүй. Нас өсөж ирэхэд тэр олгой идсэн хоолны зүйл орохын аргагүй битүүрэн ирнэ. Харин заримдаа энэ мухар олгойнд хоол тэжээлийн үлдэгдэл хэрэггүй бол

	сон зүйл орж хүндрэн өвчлөх удаа хүн ба хүн дүрст мичинд ч гэсэн байдаг. Үүнийг бид мухар олгой гэдэг. Ийм явдал гарахад эмч, докторууд хагалах мэс заслын замаар мухар олгойг огтлон авч өвчнийг анагаана. Мухар олгойг авсны дараа хүний хоол боловсруулах талд ч аягүйтвэл үл болно. Мухар олгойноос гадна хүнд өөр олон янзын үлдэгдэл эрхтнүүд байдаг. Эдгээр нь хүний өвөг адгуусан амьтанд байдаг бөгөөд зарим нь хэвийн байдлаар ажилладаг юм. 

	Хүний чихний гадаад хэсэг бараг хэрэггүй бөгөөд гүйцэтгэх үүргээр маш бага болно. Гэтэл ихэнх сүүн тэжээлтэн амьтны чих том, урт, хурц үзүүртэй, сайн хөгжсөн тусгай булчинтай байдаг юм. Эдгээр булчингууд чихийг хөдөлгөхөд бололцоотой болгодог юм. Ийм чихтэй амьтад гэвэл олонх туурайтан, зэрлэг амьтад, сарьсан баавгай зэрэг байна. Энэ амьтад хүний яагаад ч сонсож үл чадах тийм дуу чимээг дуулна. Мичнүүдийн чих зарим нэгэн талаар дорой дутуу хөгжилтэй байна. Бүр хөгжлийн талаар доод шатны мичнүүдийн чих шовгор хурц байхад, хүнийх хавтгай, хясааны хэлбэртэй байна. Хүний чих дэлдэн байх нь багасаж, налчийж ирээд хөдөлгөөнөө бүрэн алдсан байна. Эхийн умайд боловсрон хөгжиж байгаа хүний үр хүүхэд хөгжлийнхөө дунд үеийг хүртэл чихнийх нь мөөгний нугалаа гардаггүй бөгөөд доод шатны приматуудын чихний хурц үзүүр гарах цэг нь мэдэгдэхээр байдаг байна. Заримдаа энэ цэгээс ур мэт зүйл урган гарна. Чихэн дээрээ ийм уртай хүн байх бөгөөд тэр урыг нь "Дарвины ур" гэж нэрлэнэ. 

	Сүүн тэжээлтэн амьтны чихийг хөдөлгөхөд зохицсон булчингууд шиг тийм булчин зарим нэгэн хүнд ч байх нь үзэгдэнэ. Зарим хүн чихээ маш сайн хөдөлгөж чаддаг бөгөөд, үргэлж чихээ хөдөлгөн дасгал хийж байхад хөдлөх чанар нь улам сайжирдаг гэнэ. 

	Энэ мэт үлдэгдэл эрхтэнд төвөнх орно. Хэрэв хүний хоолойг баруунаас зүүн тийш яран үзвэл хоолойны дээд, доод хоёр мөгөөрсний хооронд хажуу тийшээ хонхойн орсон хоёр багахан шиг ховил байна. Түүн дундуур хоолойн шүлсний булчирхайн бүрхүүл орсон байна (Зураг 5).

	5-р зураг. Хүний хоолойг баруунаас зүүн тийш зүсэж үзүүлбэл ийм байна. 

	 

	 

	Энэ бол төвөнх мөн бөгөөд хүн бүхний хоолойнд байдаг юм. Харин гаднаас харахад үл мэдэгдэнэ. Заримдаа тэдгээр нь их хөгжсөн байдаг бөгөөд гаднаас нь харахад бүр гүдийгээд үзэгдэнэ. Хүн дүрст мичний төвөнх нь туйлын сайн хөгжсөн байдаг. Тэр нь хоолой болон хоёр тийшээ хүзүүгээ дагаж гүдийсэн байна. Ийм их том болсон төвөнхийг (хоолойны уут) гэж нэрлэнэ. Энэ уутанд гаднаас орсон агаарын хий, түүнийг улам том болгоно. Иймэрхүү уут, ялангуяа хөгшин эр Орангутаны хоолойд бүр том байна. Эртхэндээ энэ уутыг дуу чангаруулагч гэж байлаа. Гэтэл хамгийн том уут бүхий Орангутан дуу гарахаар хамгийн бага бөгөөд хүн дүрст мичнүүдийн дотроос ч хамгийн дуугүй нь билээ. Одоо үед эрдэмтэд энэ бий болсон уутны талаар өөр тайлбарлал гаргахад шилжиж байгаа юм. Тэр уут бол мод өөд түргэн авирах үед амьсгалыг нэгэн жигд байлгахын тулд агаарын хийг нөөцлөх үүрэгтэй юм гэж үзэж байна. 

	Ч. Дарвин хүнд байх янз бүрийн үлдэгдэл эрхтэн бүтэж бий болдог зүйлүүд бол бидний өвгөд, эртний сармагчны өндөр хөгжилтэй эрхтнүүдийн үлдэгдэл мөн гэж үзсэн юм. Тэдгээр өвгүүд өөрийн биеийн зохион байгуулалтаар хүнээс ялгаатай байсан гэжээ. Тэдгээр мичнүүд модон дээр амьдарч байсан бөгөөд хурц үзүүр бүхий чихтэй, бас сүүлтэй, бүх бие нь үсээр бүрхмэл байлаа гэдэг. Байгалийн шалгарлын үр дүнд тэдний биеийн зохион байгуулалт өөрчлөгдөн, зарим нэг шинж тэмдгүүд бүр алга болон, ихэнх онцлогууд хэдийгээр бүрэн хөгжөөгүй байдалтай боловч хүний бие махбодод хэвээр үлдсэн юм. Ийм дутуу хөгжсөн эрхтнүүд эртний өвгөдөөс үлдсэн явдал хүнд олон байна. Ийм эрхтнүүдийг үлдэгдэл эрхтэн гэнэ. Үлдэгдэл эрхтнүүд хүний гарал үүслийг тайлбарлахад ямар ач холбогдолтой болохыг Ч. Дарвин онцлон тэмдэглэсэн билээ. 

	Зарим нэгэн үед, хүнээс төрсөн хүүхэд эртний эцэг өвгөдөө дуурайн гарах явдал байх учрыг эрдэмтэд дурдаж байлаа. Жишээ нь, хүнээс гадна талдаа мэдэгдэхүйц сүүлтэй хүүхэд төрсөн удаа шинжлэх ухаанд мэдэгдсэн юм (Зураг 6). 

	 

	[image: Image]

	6-р зураг. 12 насны сүүл бүхий хүүхэд.

	 

	 

	Түүнээс гадна хүн бүгдэд үлдэгдэл ахар сүүл байдаг болно. Тэр ахар сүүл нь дөрөв, тав, хааяа зургаан үетэй байх бөгөөд зохих булчин, нервийн судас, цусны судаснуудтай байна. 

	Хүн бүхний үр бүрэлдэн тогтсон хөгжлийн үедээ жинхэнэ гадна талын сүүлний үлдэгдэл байж байдаг. 2 сар болсон хүүхдийн биед гадна талын сүүл мэдэгдэхүйц байна. Энэ зохион байгуулалтыг судлан зохих нервийн судас, цусны судас бүхий ахар сүүлний 6 үе яс байх нь сүүн тэжээлтэнд байдаг адил юм гэж анатомийн судлал нээж шинжилсэн. Эхийн умайд хөгжиж байгаа хүний үр хүүхдэд цаашдаа хөгжин боловсрох бүрэн төлөв бүхий сүүлний хэсэг байдаг. Гэтэл энэ хөгжил ёсоор явагддаггүй юм. Эхийн умайд хөгжиж байгаа хүүхдийн сүүл 3 дахь сараас эхлэн хөгжихөө зогсож, аажмаар бие рүүгээ далд орон ахар сүүл болон хувирна. Гадна талаас нь харахад жаахан хонхор нүх мэт зүйл үлдэх бөгөөд түүн дээр дугуйрсан ширхэг бүхий үс ургана. Энэ үс нь хүүхэд эхийн хэвлийд 6, 7 сар болохын хэрд бараг хуруугаар ороон эргүүлж болохоор урт ургадаг юм. Бас, эхийн умайд байгаа хүүхэд 3 сараас эхлэн (үрийн үс) гэдгээр бүрхэгдэн ирнэ. Эхлээд хөмсөгний түүгээр, мөн амыг тойрон үс ургаж эхэлнэ. Дараа нь толгой, нүүр бүх биеийг тачирхан зөөлөн үс бүрхэнэ (Зураг 7).

	7-р зураг. Эхийн умайд 5 сар болсон хүүхдийн царай нүүр тачир үсээр бүрхмэл байна. 

	 

	 

	Гагцхүү гарын алга, хөлийн уланд үс үл ургана. Ийнхүү үсээр бүрхэгдэх явдал 6 сар дээр хамгийн их болж, 8 сараас үгүй болж эхэлнэ. Заримдаа энэ бүх биеийг бүрхмэл үс төрснөөс хойш хэвээр байх нь маш ховор юм. Гэвч, зарим үед төрөхдөө бүх бие нь бүрхмэл үстэй байсан хүүхдийн үс маш түргэн урт болон ургаж байсан явдал бий юм. Нэг ийм өтгөн үсээр бүрхэгдсэн "арслан хүүхэд" гэж нэршсэн хүүхэд байлаа. Түүнчлэн хүний хэвийн зохион байгуулалтаас этгээд өөр, адгуусан амьтны бие махбодын зохион байгуулалтыг дуурайсан тийм хүүхэд төрөх явдал байна. 

	Зарим хүнээс олон хөхтэй хүүхэд төрдөг. Үүнд жинхэнэ хоёр хөхнөөс гадна нэмэгдэл дахиад 2 хосоор илүү юм уу, түүнээс дээш ч хосоор илүү хөхтэй хүн үзэгдэнэ (Зураг 8).

	8-р зураг. Илүү хөх бүхий хүн. 

	 

	 

	Ийм олон хөхтэй хүн бол хоёр, хоёр хос гурав гурван хос, 4 буюу 6 хөхтэй хүн дүрст мичийг дуурайсан хэрэг. 

	Ч. Дарвин энэ мэтээр адгуусан амьтныг эргэж дуурайсан баримтуудыг их хэмжээгээр цуглуулж, түүний тухай бичиж байв. Энэхүү учралуудыг атавизм8 гэнэ. Атавизм, үлдэгдэл эрхтэн зэрэг нь хүн, адгууснаас гарал үүсэлтэй гэдгийг батлахад жинхэнэ нүдээрээ харж үнэмших материал болж өгнө. 

	Дарвин «Дүрсүүдийн үүслийн тухай» гэдэг номдоо атавизм, үлдэгдэл эрхтнүүдийн хоорондын холбоон дээр их анхаарал тавьж байсан. Бас эхийн умайд хөгжиж байгаа хүний үр эртнийхээ өвгөдийн алгуур аажим хөгжлийн шат тэр ч байтугай амьтны аймгийн хөгжлийн бүх явцуудтай ойрхны холбоотойгоор хөгжинө гэсэн. 

	Ийм учраас эхийн умай дахь үр эртний өвгөдийнхөө зарим нэгэн онцлогуудыг хадгалж байх, тэдгээр нь нас гүйцсэн хүнд тийм их ач холбогдолгүй болдгийг гайхах явдал үгүй юм. 

	Эхийн умайд хөгжиж байгаа үрийн зохион байгуулалтын хамгийн гайхам сонин шинж бол хийн сав, заламгай зэрэг байх явдал мөн. Эдгээр нь ямар үеийн өвгөдөөс хүнд, удамшин ирэв? Энэ асуудалд хариулахын тулд загасанд байдаг хийн савын зохион байгуулалтыг авч үзье. Аварга загас (акула), түүний урд нь таван хос заламгай дугуй байна. Эдгээр нь хоорондоо тусгай нүх бүхий холбоогоор холбогдсон байдаг. Бас тэр загасанд эрүүний, хэлэн доорх дугуйнууд байна. Сүүлийн хоёроос уул загасны эрүү бүрэлдэнэ. 

	Хүнд, загасны хөгжлийн зарим нэг талыг дуурайсан явдал байвч, хүн усны амьтан биш болохоор ямар ч хэрэггүй юм. 

	Учир нь гэвэл: хүний үр хоол тэжээлийн зүйлд, хүчилтөрөгч зэргийг эхийн биеийн цусаар дамжуулан авна. Уушгиараа амьсгалах тул хийн сав хэрэггүй бөгөөд тиймээс ч хүний хөгжиж байгаа үрд хийн сав зохих ёсоор хөгжих хэрэгцээгүй болно. Эхийн умай дахь үрд байсан хийн сав 2 сараас эхлэн ул мөргүй болон алга болно. Дээд, доод эрүүний угц дугуйн тэнд чихний мөгөөрсний эх үүсвэр бий болж, завжны угц, дундад чихний хавтганаас багалзуур луу орно. 

	Энэ мэт, эхийн умайд хөгжиж байгаа үрийн өвгөдөө дуурайсан олон тооны шинж тэмдгүүдийг зааж болох юм. Эдгээр нь эхийн умай дахь хөгжлийн явцад алга болох бөгөөд эртний өвгөдөө даган дуурайсан шинж тэмдгүүд мөн. Одоо цаашилбал: хүний үр, хүн дүрст мичин шимпанзе, горилла зэргийг дуурайсан талууд олон юм. 

	Үлдэгдэл эрхтнүүд, аватизм гэдэг эртний өвгөдийн шинж тэмдгийн эргэж дуурайх, бас бус олон тооны баримтуудыг хамтатган, Дарвин, хүн адгуусан амьтны аймгийн гүнээс хөгжин гарсан бөгөөд түүний хамгийн ойрхны өвөг хүн дүрст мичний малтмалууд мөн гэж үзсэн дүгнэлтэд хүрчээ. 

	Ч. Дарвины сургаал гарсан явдал хүнийг (дүрс байдал, адил хэлбэрээр нь) бурхан бүтээсэн гэдэг Библийн ор үндэсгүй худал номлолыг бут цохиход асар их тус болсон байна. Эхийн умайд хөгжиж байгаа хүний үрийг судлан шинжлэхэд түүний бүр анхны эхний хөгжлийн шат хэлбэр дүрсээр загастай адил, дараагийн шатанд эрт цагт газар дээр байсан сээр нуруутантай адил, нэлээд сүүлийн үед үсээр бүрхмэл, сүүн тэжээлтэн амьтантай адил байсан нь илрэн мэдэгдсэн юм. 

	Ер нь хүн, адгуусан амьтны аймгаас байгалийн хөгжлийн замаар гарч үүссэн явдал нь илэрхий, баталгаатай билээ. Эдгээр маргаангүй баримтуудыг эсэргүүцэн гарах хүн нэг ч үгүй. Олон ч удаа шалган үзэцгээж, хэн бүхний хүссэнээр шинэ шинэ шалгалтуудыг хийж болох ч юм гэдгийг мэдсэн юм. Харин, Библи сударт өнөөх хүнийг (газрын хөрсний чандраар) гайхалтай бүтээсэн гэдгийг батлах хүн ч алга, батлахын тулд түшиглэх материал ч байхгүй билээ. 

	Ингээд Ч. Дарвин, хүн, байгалийн хөгжлийн замаар мич өвгөдөөс үүсэн гарсан гэдэг баримтыг шинжлэх ухааны үндэстэйгээр тогтоож, хүний гарал үүсэл, түүний хөгжлийн хуулиудыг тайлбарлах явдалд ихээхэн хэмжээгээр бололцоог бий болгов. 

	Гэвч, Дарвины тогтоосон амьд байгалийн, алгуур аажим хөгжлийн хуулиуд, хүн төрөлхтний нийгэмлэгийн хөгжилд дэлгэрдэггүй болохыг мартаж үл болно. Хүн төрөлхтний нийгэмлэгийн хуулиуд гэдэг бүр өөр хуулиуд бөгөөд эдгээрийг Карл Маркс (1818—1883) нээсэн билээ. Амьд байгалийн хөгжлийн хуулийг Дарвин нээсэнчлэн, хүн төрөлхтний түүхийн хөгжлийн хуулийг Маркс нээв...9 гэж Фридрих Энгельс, Карл Марксын шарил дээр хэлжээ. 

	Дарвин хэдийгээр хүний гарал үүслийн тухай асуудал бол бусад ямар нэгэн амьд амьтны гарал үүслийн асуудлаас нарийн гэдгийг мэдэж байсан авч тэрээр хүний хөгжлийн нийгмийн явцыг тайлбарлаж чадахгүй байсан. Ингэхэд маань, хүний алгуур аажим хөгжлийн явцад нийгмийн бодит нөхцөлүүд давуутай үүрэг гүйцэтгэдэг байна. 

	Хүний алгуур аажим хөгжлийн шийдвэрлэх үндсэн нөхцөлүүдийг тогтоож өгөх талаар Фридрих Энгельс асар том гавьяаг байгуулсан билээ. Хүний гарал үүслийн тухай Дарвины сургаалыг уялдуулан, мич, хүн болох процесст хөдөлмөр хамгийн голлох үүрэг гүйцэтгэсэн гэж хэлжээ. Фридрих Энгельс «Байгалийн диалектик» гэдэг номдоо «... Бид, тодорхой утгаар хэлэхэд, хөдөлмөр, хүнийг өөрийг нь бий болгосон гэх хэрэгтэй10» гэжээ. Энгельс, үүгээр хүний гарал үүслийг зөвөөр танин ойлгоход замыг нээв. 

	Хүн, нийгэмлэгийн өндөр хөгжилтэй, дээд зэрэг уураг тархитай, хэлтэйгээрээ адгуусан, тэрчлэн мичээс ялгаатай болсон зэрэг гол онцлогуудын үүсэл гарлыг хөдөлмөрийн нөлөөний дор болсон гэж Энгельс үзсэнээс эдгээр асуудлуудыг тайлбарлан чадсан билээ. 

	«Хүний хамгийн ойрхны өвөг тийм гоц өндөр хөгжилтэй бус хүн дүрст мичний үүлдэр11» байсан гэж Энгельс, Дарвинтай зөвшөөрөлцсөн юм.

	 


ХҮНТЭЙ САДАН ТӨРЛИЙН АМЬТАД ЛЕМУР, ӨРГӨН ТАВХАЙТ, ДОРД ШАТНЫ МИЧНҮҮД

	Дэлхий дээр хүн гарч ирэхээс өмнө олон төрлийн мичнүүдийн үүлдрүүдийн нэг юм уу, аль бол лавтайг хэлэхэд хуучин тивийн хүн дүрст малтмал мичнүүдийн хэлбэрүүдийн хөгжил удаан хугацаагаар үргэлжилж байлаа. Хүний өвгөдийн урьд явж ирсэн хөгжил яаж явагдсан, чухам юу болж байсныг олон тооны эрдэмтэд тайлбарласан юм. Энэ номын дараагийн бүлгүүд үүнд зориулагдана. 

	Эрдэмтэд, хүн ба бусад амьтдын биеийн зохион байгуулалтыг судлан, хүнийг сүүн тэжээлтэн амьтдын ангид оруулж, түүнийг мич, хүнэрхүү дүрст мичнүүдийн отрядад багтаажээ. Хүнийг бусад бүх сүүн тэжээлтэн амьтадтай зэрэгцүүлэн үзэхэд мич, хүнэрхүү дүрст мичнүүдтэй хамгийн адил төсөөтэй байна гэдэг нь чухам юунд орших вэ?

	Бид, төмөр торонд байгаа мичний хөдөлгөөнийг авч үзье. Ер нь мич, маш хөнгөн гавшгайгаар төмөр торны утаснаас гар, хөлөөрөө зүүгдэн, заримдаа бүр торныхоо дээвэрт үсрэн гарч байдаг ба нэгэн байраас нөгөөд шилжин үсэрч харайх хөдөлгөөнийг мэдэж болно. Модонд асагч сүүн тэжээлтэн бусад амьтдаас мичний асар их давуутай нь хүний гарын хуруунуудтай адилавтар хөдөлгөөнтэй 5 хуруу бүхий хөл гарын хөдөлгөөн нь онцлог юм. 

	Хэрэм, муур зэрэг амьтад нь модонд хумсаа шигтгэн асдаг байхад, мичнүүд, бидний гар шиг, урт бөгөөд хөдөлгөөнтэй хуруунуудын тусламжтайгаар модны мөчрөөс чангаан зуурч авахдаа сайн байна. Мичнүүдийн гарын хумсыг бүр ойрхноос харахад, ганц дотогшоо эргэснээс биш, хүний гарын хумстай бүр адилхан толигорхон шиг хумснууд байна. Ийм хумс бүхий хуруутай гар, хөлөөр модны мөчир зэргээс дүүжлэгдэн зуурахад маш эвтэй байхаас биш муур шиг хумсаа шигтгэн асаж болохгүй юм. 

	Мичнүүд модон дээр амьдран, хоол тэжээлээ олон хооллож, өдөртөө тэндээ амарч, шөнөдөө модон дээрээ унтана. Бас модон дээр үүр засаж зулзага төрүүлэх бөгөөд модонд хоргодон дайснаас биеэ хамгаална. Энэ мэтээр модонд амьдрах болсон явдал мичнүүдийн биеийн зохион байгуулалт, ялангуяа тэдний гар, хөлийг тухайн амьдралдаа зохицох болгожээ. Урт хумс бүхий хөдөлгөөнтэй хуруу бүхий болсон явдал нь тэдгээрийн модонд зохицох нөхцөл нь болжээ. Гарын хурууны хөдөлгөөн хүнийхтэй адил болох явдалд мичний урд хоёр мөчнүүдийн бусад хэсгүүд ихээхэн тус болно. Мичнүүд бол урд хоёр гар, мөчөө ийш тийш нь эргүүлэхдээ нэлээд сайн бөгөөд хүн ямар нэгэн эрэг эрэгдэх, цоож түлхэх зэргээр гараа ажиллуулдаг шиг, мичний гар энэрхүү нарийн хөдөлгөөнд зохицсон шахам байна. Мөрөөрөө чөлөөтэй хөдлөхийн зэрэгцээгээр алганы ястай байх нь хүнээс бусад амьтанд зөвхөн приматууд юм. Модонд авирагч хэрэм, муур, шилүүс зэргийн амьтны хөлийн салааны яс нэлээд хөгжсөн байна. 

	Хүн ба мичний гарын хооронд нэлээд их ялгаа байх нь эрхий хуруу нь бусад хуруунуудаас урт богино байдгаар тодорхойлогдоно. Хүний эрхий хуруу бусад хуруунуудаас өргөн бүдүүн, хүчтэй, хөдлөхдөө сайн учир үнэхээр их үүрэгтэй. Хөдөлмөр хийхэд хүний эрхий хуруу туйлын онцгой рольтой билээ. Хэрэв эрхий хуруу байхгүй бол бусад дөрвөн хурууны тусламжтайгаар нэг гараараа ажил төрөл хийхэд бараг бололцоогүй юм. Эрт дээр үед дайнд олзлогдогсдыг зэвсэг барин тэмцэх аргагүй болгохын тулд баруун гарын эрхий хурууг тас цавчдаг байв. Соёлын хөгжлийн талаар доод шатанд байгаа зарим нэгэн ястнуудын дотор ч гэсэн эрхий хурууг өндөр үнэлэн үздэг юм. Америкийн «энэтхэгчүүд» эрхий хурууг «эх» гэж нэрлэнэ. Бас бусад сомалиуд «өвөг эцэг» гэдэг байжээ. 

	Хүн гараараа ажил хийхэд эрхий хуруу ийм их үнэтэй цэнтэй байтал, мичний эрхий хуруу хөгжлөөр хариугүй ядуу юм. Мичний эрхий нарийхан, богино бусад хуруунуудаа бодвол сул дорой бөгөөд зарим нэг мичинд бол түүний зөвхөн ор суурь төдий юм үлдсэн байдаг (Зураг 9). Мичнүүдийн эрхий хуруу хөгжөөгүйгээс, Энгельсийн хэлсэн ёсоор «нэг ч чулуун хутга бэлтгэн хийж чадаагүй бөгөөд тэр ч байтугай хамгийн энгийнхийг даваагүй» гэжээ. 

	9-р зураг. Эрхий хуруу нь хөгжил муутай орангутаны гарыг алх барьсан хүний гартай жишиж үзүүлэв. 

	 

	 

	Бидний эрхий хуруу гарынхаа бусад дөрвөн хурууны аль алинд ч эсрэг хандсан бөгөөд бидний хийдэг төрөл бүрийн ажилд маш чухал эрхтэн билээ. Хүнэрхүү мич, мичнүүдийн эрхий зарим талаараа хүний нэгэн адил бусад дөрвөн хурууны эсрэг хандсан байдаг авч хөлийнх нь эрхий нэгэн адил эсрэг хандсан байх нь хүнээс ялгаатай болно. 

	Ихэнх приматуудын хөл, дээр дурдсанчлан хумстай байхаас биш, араатан амьтных шиг хурц эвэр хумсгүй юм. Эрдэмтэд, хүн дүрст мичнүүдийн хумс хүнийх шиг хавтгай толигор байдаг гэж тэмдэглэсэн. 

	Хүний гар, хөлийн хумс толигор байдгаараа буюу бусад шинжүүдээрээ приматуудтай ойр адил болж байгаа юм. Үүний зэрэгцээгээр хүний гарын хумс өргөн, хавтгар болсон явдал түүний хөдөлмөрийн үйл ажиллагаанд зохицсоны шинж мөн. 

	Приматуудын өмнө талын хоёр мөч юмнаас зууран базаж чаддаг, тал тал тийшээ хөдлөхөд хангалттай бус байсан бол модны мөчрийг даган авирахад ашгийг өгөхгүйг байсан ажээ. 

	Бүх приматууд, тэрчлэн хүний биед эгэм байхаар барахгүй, аль алинд нь хөгжсөн байдаг. Тийм учраас хумс базаж зуурдаг гарын салааны яс, мөн эгмийн ястай байдгаараа хүн приматуудын отрядад орох маргаангүй юм. 

	Ихэнх приматууд 1 хүүхэд төрүүлнэ. Зарим нэгэн доод шатны приматууд 2 юм уу, хааяа 3 хүүхэд гаргана. Мичнүүд ихэр хүүхэд гаргах явдал маш ховор тохиолдол болно. Шимпанзе ихэр хүүхэд гаргасан удаа бий. Энэ ихэр хүүхдийн 1 нь Москва дахь антропологийн музейд байгаа бөгөөд нөгөө нь Флорида хотын мичнүүдийн биологи судлалын лабораторид байна. 

	Мичнүүд нь хүнд байдагчлан хоёр хос хөхтэй, олон тооны хүнэрхүү мичнүүд 2 хос буюу зарим нь 3 хос түүнээс дээш хөх цээжин биеийг даган тогтсон байна. Хүн ба хүнэрхүү мич, бусад сүүн тэжээлтэн амьтдын эхийн умайд бүрэлдэн байгаа үр цээжин талдаа хэд хэдэн хос хөхний эх суурьтай бөгөөд тэдгээрээс зөвхөн хүн ба хүнэрхүү мичнүүдийн үрд нэг хос хөх үлдэн хөгждөг, бусад нь сүүл сүүлдээ алга болдог юм. Гэтэл мичнүүд, хүнд ч гэсэн жинхэнэ хос хөхнөөс гадна нэмэгдэл хөх байх нь тохиолдоно. Тэдгээр нэмэгдэл хөхнүүд жинхэнэ хоёр хөхнөөс дээш юм уу, нэг бол доош, магадгүй заримдаа хэвлийд байх нь үзэгдэнэ. Эдгээр нь хүн өөрийн ойрын төрлийн приматууд, бусад сүүн тэжээлтэн адгуусан амьтдын биеийн зохион байгуулалт, эрхтнүүдийг даган дуурайж байгааг баталж байна. 

	Приматууд бол бусад сүүн тэжээлтэн амьтдыг бодвол уураг тархины талаар их хөгжилтэй. Учир нь приматуудын уураг тархи бусад сүүн тэжээлтэн амьтныхыг бодоход том, хүнд, хэмжээгээр бас илүүтэй байдаг. Жижиг приматуудын уураг тархи гөлгөр юм уу, жаахан атираатай болно. Бүр том, насанд хүрсэн приматуудын уураг тархи нэлээд их атираа, ховилуудтай байна. (зураг 10).

	10-р зураг. 1. Хүний уураг тархи. 2. Орангутаны уураг тархи. 

	 

	 

	Иймд хүн, приматуудтай адил төсөөтэй олон тооны шинж тэмдгүүд байх нь эртний приматуудаас хүн үүсэж гарсан гэдгийг харуулж байгаа хэрэг. Гэвч, нэг нь нөгөөгөөс асар их ялгаатай тийм приматуудыг цөмийг нь ерөнхийд нь хүнтэй адилхан гэвэл хангалтгүй юм. Чухам ямар примат хүнтэй гарцаагүй адилхан байна гэдгийг тайлбарлах хэрэгтэй. Үүнийг мэдэхийн тулд янз бүрийн бүлэг приматуудыг дороос нь дээр хүртэл хөгжлийн хувьд нь сайн судлан үзэх ёстой. Үүнд хүн дүрст мичнүүдийг хүртэл судлах хэрэгтэй. 

	Приматуудын отряд дотроо бас салбар отрядуудад хуваагдана. Нэгдүгээр салбар отрядад: лемурууд, хоёрдугаар салбар отрядад: өргөн тавхайт, гуравдугаар салбар отрядад: мич ба хүн орно. 

	Бидний, нэгдүгээрт оруулсан приматууд танилцахад эдгээр нь туйлын онцлог шинжүүдтэй бөгөөд хүнтэй ч адилхан юм. Бусад амьтдаас маш их ялгаатай юм гэдэг санааг төрүүлж болох юм. Хэрэв ингэж ойлгоход хүрвэл ташаа юм. Бас приматуудын дунд сүүн тэжээлтний доод зэргийн шавж идэштэн, тухайлбал: зараа, сохор номин, газар сэндийлэгч зэрэгтэй холбоо бүхий тийм бүлгийн приматууд ч байна. Энэ нь лемур ба хүнэрхүү мичний хоорондын хэсэг мөн болно. Одоо үед байгаа лемурүүд бол ихэнхдээ жижиг, аймтгай амьтад юм. Эдгээр лемурүүд бол гуравдагч галбын эхэнд бий болж байсан сүүн тэжээлтний томоохон отрядуудаас үлдсэн бөгөөд эртний хүнэрхүү удам угсаанаасаа тийм их хувираагүй нь юм. 

	Лемурүүд мичнүүд ч бус, бас ч доод зэргийн сүүн тэжээлтэн ч бус билээ. Тэд үргэлж модонд амьдарч байсан тул тэдгээрийн биеийн зохион байгуулалтад арилшгүй тэмдэг үлдээжээ. 

	Лемурүүдийг заримдаа (хүнэрхүү мич) гэж нэрлэдэг нь тэдний шилжилтийн үеийн шинж тэмдгийг үзүүлсэн нэр болжээ. Африкийн хуурай газар, Мадагаскарын арал, Африкийн зүүн эргийн бусад арлууд дээр байсан бөгөөд ихэвчлэн шөнө юм уу, бүрэнхийгээр явдаг шөнийн амьдралтай тэдгээр амьтныг хамгийн анхан ажигласан хүмүүс «Лемур» гэдэг, латин нэрээр нэрлэжээ. Энэ нь (өвгөдийн сүүдэр, сөнөж алга болсон юмны хоосон нэр) гэсэн утгатай юм. Мадагаскарын зарим нэг лемурүүд өдрийн цагаар явж байх нь үзэгдэнэ. 

	Бүх приматуудын адил лемурийн хөлд 5 салаа урт хуруунууд байх боловч мич шиг дунд хуруу нь урт биш ядам (4 дүгээр) хуруу нь урт байдаг. Эрхий хуруу нь маш сайн хөгжжээ. Лемурийн хуруу модноос зууран авахдаа сайн байна. Тэд модноос маш чанга барьдаг нь модон дээр суугаад унтдаг зарим шувууны хөлтэй адил зохицжээ. Лемурийн хөл модноос маш сайн зууран базаж чаддаг учир алагдсан лемур хэдэн өдөр модны мөчир дээр дүүжлэгдэн байдаг. Учир нь уул лемур хэдийгээр үхсэн боловч түүний хөлийн базах чанар удаан хамгаалагдаж байдаг болно. 

	Амьтны биеийн анатомийг сайн мэддэг хүн, лемурийн биеийн зохион байгуулалтаас хэд хэдэн гойд онцлогуудыг олж болно. Юуны урьд, лемурүүдийн зарим нь бусад приматуудаас нэлээд их ялгаатай байна (Зураг 11). 

	11-р зураг. Муур дүрст Лемур зулзагаа үүрч яваа байдал. 

	 

	 

	Тэдгээрийг толгойн ясны зохион байгуулалтаар нь амархан ялгаж болно. Түүний нүдний аягыг авч үзье (Зураг 12). 

	12-р зураг. Лемурийн толгойн яс. 1. Гавлын яс. 2. Доод эрүүний яс.

	 

	 

	Тэр нь цагариг хэлбэртэй бөгөөд хонхорхой нь тийм гүнзгий бус байдаг. Тэгэвч, мич хүнийхтэй төлөв адил, болно. Лемурийн нүд наашаа нэлээд бүлтийн гарсан бөгөөд аягандаа байгаа нь бөмбөгний нэг тал цухуйгаад байгаа шиг байдаг. Гэтэл өргөн тавхайт мичнүүдийн нүд ямар нэгэн савд хийсэн мэт харагдана. Лемурийн нүд мич болон хүнийх шиг нүүрнийхээ урд талд бус, харин хажуу талдаа байдаг юм. Иймээс лемур ямар нэг юмыг харахдаа баруун талын нүдээрээ нэг хэсгийг нь, зүүн нүдээрээ нөгөө хэсгийг үздэг юм. Гэвч яг өмнө талдаа чиг байгаа юмыг хоёр нүдээрээ зэрэг харж чадна. Гэтэл, мич болон хүн ямар нэгэн зүйлийг ихэнхэд нь хоёр нүдээрээ зэрэг харна. Үүнээс үзэхэд мич, хүний нүдний хараа хурц, тодорхой билээ. Лемурийн уураг тархи мичнийхийг бодвол зохион байгуулалтын талаар тийм нарийн бус болно. 

	Хойд талын хоёр хөл урд талынхаасаа урт. Газар дээр явж байгааг нь ажиглахад эдгээр жижигхэн лемурүүд дөрвөн хөлөөрөө явна. Гэтэл бас модны мөчрийг дамжин гүйхдээ өөр газар дээгүүр түргэн гүйхдээ зөвхөн хойд хоёр хөлийн тусламжтайгаар явах бөгөөд их биеэ хойд хоёр хөл дээрээ дааж босоо маягаар явна. 

	Бусад зарим нэгэн шинжүүд сонирхолтой юм. Ган халуун болдог газар нутагт орших лемурүүд идэш тэжээлийн зүйл үл олдох болбол тусгайлан ичиж өлсгөлөнгөөс өөрсдийгөө авардаг юм. Энэ нь хойд зүгийн зарим амьтад өвлийн хүйтний ихэнхийг ичээний байдлаар өнгөрүүлдэгтэй адил юм. Ийм чанар ихэнх мичнүүдэд огт байхгүй бөгөөд хүнэрхүү мичнүүдийн амьдрал байдал болхи гэдгийг харуулж байна. 

	Лемурүүдийн хошууны булчингууд гаднын ямар нэгэн сэрлүүдийг хүлээн авч янз янз болгож чаддаггүйгээрээ мичнийхээс ялгаатай болно. 

	Одоо байгаа лемурүүд хэмжээний талаар тийм том бус. Тэдгээрийн ихэнх нь гэрийн муураас томгүй, лемурүүд, Мадагаскар арал дээр маш олноороо оршино. Тэнд мич байхгүй тул лемурүүд тэндэх нутгийн сүүн тэжээлтэн дээд зэргийн амьтад болно. Лемурүүдийн зарим нэг хэлбэрүүд Африкийн хуурай газар, Азийн өмнө зүгийн ойролцоо арлууд дээр оршино. 

	Лемурүүдийн биеийн зохион байгуулалтыг ажиглан үзэхэд тэдгээр нь хүнээс холын бөгөөд хөгжлийн шатаар доод болох нь илэрхий байна. Гэлээ ч гэсэн эдгээр доод зэргийн приматууд зарим нэгэн шинж тэмдгээрээ бусад сүүн тэжээлтэн, шавж идэштэн (сохор номин, зараа, газар сэндийлэгч) болон мичнүүдийн хоорондын аргагүй сүлбээтэн болж байгаагаараа сонирхолтой билээ. 

	Лемурүүдийн биеийн зохион байгуулалтыг судлан үзэхэд тэдгээрийг мичний холын садан гэж зарим талаар нь бодож, манай эртний өвгөд мичнүүд зарим талаараа лемурүүдтэй ойр төсөөтэй байжээ гэдэг сэтгэл төрүүлж байна. 

	Дэлхийн түүхэнд мич ба тэр ч байтугай хүн байгаагүй тийм цаг байсан юм. Лемурүүд тэдгээрийн хамгийн ойрын буюу доод шатны өргөн тавхайт зэргүүд нь хоорондоо их ялгаатай байсан цаг байлаа. Эдгээр доод шатны приматуудын ихэнх хэсэг аль хэдийн сөнөж үгүй болжээ. Тэдгээр нь мичнүүдийн өвөг, хүний ч өвөг байжээ. 

	Өргөн тавхайт бол ойд оршино. Эдгээр нь Малайн олон жижиг арлууд, Филиппиний арлууд дээр ихэвчлэн байна. Өргөн тавхайт харахтай зэрэг л хачирхам бодлыг төрүүлнэ. Биеийн хэмжээгээр үхэр хулганын чинээ том бүлтгэр нүдтэй амьтан хойд хоёр хөл дээрээ босоо зогсож байгаа нь харагдана. Тэр харахын завдалгүй байсан газраасаа үсрэн зайлж, ямар ч өө зөөгүй модны угцын хажууд босож зогсоо үзэгдэнэ. 

	Түүнд бүр ойрхон тулж очоод харвал учир байдал мэдэгдэнэ. Түүний хөлийн таван хурууны үзүүр тэрүүхэндээ хавтгай тав мэт учир ямар ч гөлгөр модон дээр тогтож чаддаг нь тэр юм байжээ (Зураг 13).

	13-р зураг. Өргөн тавхайт мич. 

	 

	 

	Гадна талын хэлбэр байдлаар өргөн тавхайт сүүн тэжээлтэн амьтны ямар бүлэг хэсэгт оруулахыг олоход хэцүү билээ. Тэр бол талын мэрэгч алагдаахайтай адилавтар болно. Гэтэл, түүнийг нэлээн цаг гарган түүний биеийн зохион байгуулалтыг судалбал тэр чухам мэрэгч бус, примат мөн гэдгийг үнэмшүүлнэ. Түүний хөлийн таван хуруу маш сайн хөдлөмтгий, эрхий нь ч бусад дөрөвтэйгөө зэрэгцэн хүрч чадна. Өргөн тавхайт хөлөөрөө ямар нэгэн шавж, бусад жижиг амьтан бариад ам руугаа хийнэ. 

	Ялангуяа өргөн тавхайтын биеийн дотоод зохион байгуулалт, түүний гадаад зохион байгуулалтаас бүр ч сонирхолтой юм. Тэр нь лемурүүдээс олон талаараа ялгаатай болохыг бид тоочсон болно. Өргөн тавхайтын нүд аяганыхаа ясанд шууд суусан байх бус гадуураа шанааны овгор махаар хүрээлэгдэн, нүднийхээ аяга дотор бас тусгай бэхлэгдсэн байна. Уураг тархи нь өөрийнхөө биеийн хувьд том, нэлээд өргөн юм. Уураг тархи нь бүр үрчлээгүйг бодвол зарим хэсэгтээ үрчлээрхүү юмтай бөгөөд дээд талд нь бага тархи байна. Өргөн тавхайтын эрүү тун богино учир түүнд хүний хэлбэрийг бий болгоно. 

	Охин нь нэг хүүхэд төрүүлэх бөгөөд цээжний нэлээн дээр хэрд хоёр хөх, хэвлийн орчим бас хоёр хөх байна. Өргөн тавхайтын олон төрлийн онцлогууд лемурүүдээс ангид үзэх болгосноор барахгүй түүнд тусгай салбар отряд бий болгомоор бодлыг эрдэмтэд төрүүлдэг болно. 

	Одоогийн өргөн тавхайт бол өөрийн салбар отрядын хамгийн ганцын төдий төлөөлөгч болно. Тэр нь урьд газар дээр тархаж байсан олон тооны хамаатан садан могиканы хамгийн сүүлчийнх болно. Манай дэлхийн, маш эрт өнгөрсөн цаг «эоцен»-ны үед дундад Европ хойд Африк зэрэгт олон тооны лемурүүд, өргөн тавхайт байсан юм. Тэр нь тэр үедээ ойн халуун бүсэд хөгжин дэгжиж байжээ. Тэдгээрийн зарим нэг нь одоо байгаа өргөн тавхайтаас ч том бөгөөд зарим нь үнэгний дайтай байв. Тэр үеийн өргөн тавхайт зэгс хулсан дундуур дэгдэн гүйж идэш хоолоо хайж олно. Зарим нь шүүслэг навчтай модоор хооллон амьдарна. Зарим нь хөрөө мэт хурц шүдээрээ халуун орны мөчир, угц зэргийг хивж хоол хийнэ. Зарим нь хорхой шавж түүж иднэ. Бас, одоогийн өргөн тавхайтын төрлийн бөгөөд биеийн хэмжээгээр жижиг, хэлбэр дүрсийн талаар эвгүй муухай тийм амьтан байна. Тэдгээр нь эртнийхээ удмаар үлдсэн эоцений үеийн хөрснөөс олдсон шүдний үлдэгдэл, гавлын ясны хэсэг зэрэг нь тэр үеийн өргөн тавхайтын удамтны байсан гэрч тэмдэг болж байна. 

	Гурав дахь галбын үед байсан өргөн тавхайтын малтмал үлдэгдлүүдийн ихэнх нь тэдгээрийн өндөр хэлбэржсэн биеийн зохион байгуулалттай байсныг гэрчилж байна. Гэтэл, бас тэдгээрийн дунд доод шатны приматуудын шинжийг хадгалсан бөгөөд ерөнхий хэлбэр бүхийгээрээ шинэ приматуудын бүлэгт орохоор тийм өргөн тавхайтын үүлдрүүд бас байжээ. 

	Одоо приматуудын гурав дахь салбар отрядын төлөөлөгчдийн заримтай танилцъя. 

	Амьд амьтны музейд байгаа лемурүүдийн тасалгаанаас мичнүүдийн тасалгаанд ороход байдал нэлээд өөрчлөгдөнө. Лемурүүдийг харахад залхуу хойрго байдалтай, гэтэл зарим талаараа хөдөлгөөн хөгжилтэй, гэсэн ч лемурүүдийн байгаа газар шөнө бараг бүрийгээр явж амьдардаг амьтад гэдэг бодлыг төрүүлдэг бол мичнүүдийн байгаа газар тэс өөр байдалтай болно. Энд нарны хурц гэрэл, өдрийн гэрэл гэгээг хүсдэг тийм амьтад байдаг юм байна гэдэг сэтгэл төрүүлнэ. Лемурүүдийн байсан газар тэдний удаан болгоомжтой хөдлөх харагдаж байсан бол мичнүүдийн байгаа энд түргэн түргэн харайх, хэдэн метр хүртэл дэвхрэх, бие биетэйгээ тоглох, ноцолдох, түргэн зуур эвдрэлдэн, эвлэрэх, санамсаргүй байтал гэнэт хоорондоо зодолдох, бас нэг нэгнээ энэрэн хайрлах янз үзүүлэх, буруугаа хүлээх зэрэг нүжиргээнтэй амьдралын олон талууд харагдана. Лемурүүд өдрийн цагт бараг дуугарахгүй байдаг бол мичнүүд үргэлж хашхирч, бархиран тэдгээрийн дуу чимээ бүхэн ямар нэгэн зүйлд зориулагдсан тус бүрдээ утга зорилготой мэт байна. Лемурүүдийн нүүр царай бараг юуг ч илэрхийлж чаддаггүй бол мичнийх тийм бус бөгөөд тэдний дотоод үйл ажиллагааны бүрэн илрэлийг тусгана. Тэрээр ч үл барам тэдгээрийн тоглоход зан байдлыг нь бүрэн мэдэж болно. Хамгийн сүүлд хэлэхэд лемурүүд хүнийг тийм сайн адилхан дуурайсан биш байдаг бол мичнүүд чухам хүнийг дуурайн шоолж байгаа юм шиг загнана. 

	Лемурүүд хоорондоо зан байдал төлөвөөрөө аль ч талаараа ижил шахуу байхад мичнүүд энэ талаараа асар олон янз байдалтай билээ. Мичнүүд анатомийн онцлогууд, хөгжлийнхөө ерөнхий хэр хэмжээгээр лемурүүд, өргөн тавхайтыг ойр дагуулахгүй билээ. Мичнүүдийг үнэхээр дээд зэргийн приматууд гэж болно. Тэдгээр нь юу ч болсон урагшаа харсан нүдтэй. Нүднийх нь аяганы яс их гүнзгий хонхор, хоёр талын шанаанаас хол зайтай. Мичнүүдийн уураг тархи сүрхий хөгжилтэй, тэдгээрийн том тархи, лемурүүдийг бодвол ховил үрчлээнүүдээр нэлээн их бүрхэгдсэн бөгөөд том тархи нь бага тархиа дээрээс нь бүтээсэн янзтай байна. Мичний хөл, гарын хуруунууд хүнийх шиг хумстай юм. Гэвч тэдгээрийн ихэнх нь чухам хүнийх шиг хавтгай байдаггүй, тэр ч байтугай Америкийн хумст гэдэг мичнийх бол бүр амьтных шиг байна. 

	Мичнүүдийг хоёр том бүлэгт хуваана. 

	1. Шинэ тивийн мич: үүнийг Америкийн мич юм уу, өргөн хамарт гэнэ. 

	2. Хуучин тивийн мич: Африк, Ази, Европт оршигч юм уу - нарийн хамарт гэж тус тус хуваана (Зураг 14).

	14-р 1. Нарийн хамарт. 2. Өргөн хамарт аалз хэлбэрт.

	 

	 

	Ихэнх өргөн хамарт мичнүүдийн хамрын нүхний хооронд өргөн мөгөөрс байна. Нарийн хамартынх бол хүнийхтэй тун адил бөгөөд хамрын нүхний хоорондын мөгөөрс нарийхан байна. Иймээс ч нарийн хамартын хамар хүнийх шиг урагшаа шовойн доошоо унжсан байдаг. Америкийн мич хуучин тивийн мичнүүдээс зөвхөн хамраар ялгаатай биш болно. Үүнээс өөр байж болох байсан уу? Америкийн мичнүүд олон сая жилийн турш өөр ахуй, нөхцөлд байсны улмаас тэдгээрийн алгуур аажим хөгжил тэдгээрийг Африк, Азийн мич төрөлтнөөс өөр замаар явуулжээ. Эдгээр ялгаанууд нь зан байдал гадаад шинжүүдээр мэдэгдэнэ. 

	Америкийн мичнүүдийн сүүл энгийн бус бөгөөд (хойшоо шарвагч) билээ. Уул сүүл хамгийн чухал ашигтай эрхтэн болно. Сүүлээрээ модноос ороон толгойгоо доош унжуулан, дөрвөн хөл нь чөлөөтэй болж чадна. Түүгээр ч үл барам сүүлээрээ модноос дүүжлэгдэн савлаж тоглож, маяглаж байгаа дүр үзүүлэх нь тохиолдоно. Тэр ч байтугай тэр мич сүүлээрээ жимс таслан авч, амандаа ч хийж чаддаг байна. Түүгээр ч зогсохгүй энэ сүүлээрээ дүүжлэгддэг мичний сүүл ямар нэгэн юмыг хүрэлцэн мэдрэх эрхтэн болдог. Сүүлийн үзүүрдүү нэг хэсэг газар үсгүй бөгөөд тэр үсгүй дээр хүний хурууны өндөг, алганы хээ шиг хээ байдаг байна. Ийм сүүлтэй мич хуучин тивийн мичнүүдийн дотор нэг ч байхгүй. 

	Өмнөд Америкт мичнээс гадна бас сүүлээрээ дүүжилдэг өөр амьтан үзэгдэх нь сонин юм. Ийм амьтан байдаг нь эндхийн халуун дулаан орны ой мод, түргэн урсгалт, сүлжин урссан мөрнүүд, өргөн гол том том нуурууд, нуга намаг ихтэй зэрэг байгалийн орчин тойрны онцлогоос шалтгаалсан хэрэг биз. Өмнөд Америкийн гол мөрөн нуурууд, аймшигт махчин амьтад гүмбараа матар, усны олон янзын могойнуудаар маш элбэг ч юм. Хэрэв, модноос усанд ямар нэг амьтан ойчвол тэр дороо л махчин амьтдын идэш болох юм. Иймээс ч ойд оршигч амьтдад модноосоо салахгүй яван амьдрах шаардлага бий болжээ. Модноос сүүлээрээ дүүжилдэг мичнүүд тэдгээрийн сүүл биеэ хамгаалах хамгийн сайн эрхтэн болно. Халуун орны аймшигт салхи, шуурга болж ургаа моддыг уг үндсээр нь ганхуулахад мичнүүд модон дээр дөрвөн хөлөөрөө тогтож байхаас гадна, мөн сүүлээрээ модноос зууран биеэ хамгаална. Сүүлээрээ модноос дүүжилдэг мич зөвхөн Америкийн бүх мичнүүдэд байх бус харин халуун орны ойн дунд буюу дээд үе давхаргад орших мичнүүдийн дотор байна. Биеэр жижиг бөгөөд хэрмийн чинээ, хумст мичнүүд бүдүүн модны холтсонд асан хумсаа шигтгэхдээ зохилдсон байдаг. Хумст мич үслэг бүдүүвтэр сүүлтэй, өргөн хамартай мичнүүд; хуучин тивийн мичнүүд гэж нэршсэн учраас хөдөлгөөнөөр удаан, томоотой юм. Америкийн мичнүүд биеийн зохион байгуулалтаар хөнгөн гавшгай билээ. Хөлдөө таван хуруутай, гарын нь эрхий бараг хөгжиж чадаагүй, заримынхад нь эрхий огт байхгүй байна. 

	Өргөн хамарт мичнүүд модонд оршино. Тэдгээрийн нэг нь ч газар дээр бууж ирэхгүй. Тэгэхэд хуучин тивийн павиан гэдэг мич газар дээр бууж ирдэг. Зарим нэг нь ч модноос бүр зайлан явчих удаа ч бий. Модон дээрээс ер буудаггүй мичнүүд гол горхиноос ус уухдаа хүртэл модны мөчрөөс дүүжлэгдэн байж ус уудаг юм. Ингэхэд, эдгээр мичнүүд модон дээр л амьдрах шаардлага тэдэнд хэрэгтэй байжээ. Өргөн хамарт мичнүүдийн зарим нэг нь модны үр жимс, навч, мөн ургамлын цэцэг, цоморлог, бал идэж амьдарна. Бусад зарим нь шавж хорхой, өт авгалдай, аалз, шувууны өндөг, ангаахай зэргийг иднэ. Бас зарим нь янз бүрийн юм хольж иддэг юм. Өргөн хамарт мичний цөөн зарим нь тарьсан үр тариа, ногоонд орох явдал үзэгдэнэ. 

	Өргөн хамарт мичнүүд ихэнх нь өдрийн амьдралтай бөгөөд хааяа нэг нь шөнийн цагт ихэвчлэн явна. Түүнийг «шөнийн мич» гэж нэрлэнэ. Тэр мичний нүд том, бусад шөнийн амьтдын адил харанхуйд юм сайн үзнэ. Өргөн хамарт хэрэв газар буувал дөрвөн хөлөөр гүйх бөгөөд явахдаа болхи муу билээ. Тэд голдуу хэсэг сүргээрээ оршино. 

	Өргөн хамарт мич дотроо 2 язгуурт хуваагдана. 

	1. Хумст буюу Алиалагч,

	2. Уян сүүлт зэрэг болно. 

	Хумст мич биеийн хэмжээгээр хамгийн жижиг приматууд мөн. Хөлдөө амьтны эвэр хумс мэт, хөлийн эрхийндээ хавтгай хумстай юм. Энэ мичнүүд өтгөн, зөөлөн үсээр бүрхмэл байна, Эдгээр мичнүүд нэг, заримдаа хоёр ба 3-аас дээшгүй хүүхэд гаргана. Тэр гарсан хүүхэд нь үсээр бүрхмэл бөгөөд хулганаас томгүй болно. Хүүхдүүд нь эхийнхээ үсэнд маш сайн наалдаж явна. Бас эр мич нь хүүхдээ авч явах удаа цөөнгүй байдаг. 

	Уян сүүлт мич шүднийхээ тоогоор хуучин тивийн мичнүүдээс ялгагдана. Түүнд лемурийнх шиг 36 шүд байна. Гэтэл хуучин тивийн бүх мичнүүд, тэрчлэн хүнийх ч гэсэн 32 шүд байна. Шинэ тивийн мичнүүд лемурүүд дээд доод эрүүндээ хоёр, хоёр бага араа буюу арааны өмнөх шүд байх ба харин гурав байхгүй. Үүнээс үзэхэд шинэ тивийн мичнүүд хуучин тивийнхээс холын гэдэг) нь илэрхий юм. 

	Уян сүүлт мичний дотор аалз хэлбэрт гэдэг мич сонин билээ. Түүний бие нарийн, урт, гар хөл нь уян хатан учир аалз хэлбэрт гэжээ (Зураг 15). 

	15-р зураг. Аалз хэлбэрт мич. 

	 

	 

	Эдгээр мичнүүд модны орой дээр сүргээрээ суугаад дуу нийлүүлэн хашхиралдах нь хэдэн олон км-ийн цаана дуулдана. 

	Одоо бид хуучин тивийн нарийн хамарт мич, рүү оръё: Эдгээр мичнүүд хүнтэй арай л илүү төсөөтэй болно. Тэдгээрийн дунд сүүлгүй, хүн дүрст мичнүүд багтан орно. Эдний тухай бид, дараагийн бүлэгт ярина. Одоохондоо нарийн хамарт мичний доод шатны төлөөлөгчид сармагчнуудтай танилцъя. 

	Эдгээр сармагчин төрөхдөө арчаагүй бөгөөд төрсөн хүүхэд нь эхийнхээ үсэнд овоо сүрхий наалдан явж чадна. Гарсан хүүхдэд удалгүй багын шүд цухуйна. Багын шүд хүнийхтэй адил 20 хүрнэ. Эхний жилд багын шүд ойчиж, ердийн шүдээр солигдоно. Энэ үзэгдэл хүнд явагддагаас арай өөр замаар явагдана. Жишээ нь: дээрх сармагчны багын шүд ойчихтой зэрэг дараа нь тун удалгүй ерийн шүд урган гарна. Гэтэл хүнийх бол багын шүд нь 2―5 настай байхад ойчиж эхлээд ерийн байнгын шүд 6—7 настай байхад урган, сайжран хөгжих үе нь нас эцэс болтол явагдана. Багын шүд ерийн шүдээр солигдох явдлаар төдий биш нарийн хамарт, хүн хоёрын хооронд маш том ялгаанууд ажиглагдана. 

	Эдгээр сармагчны соёо бусад шүднүүдийн дундаас урт урган, хүнийхээс эрс ялгагдана. Сармагчин амаа хамхихад соёонууд нь тус тусын зохилдоо шүдний завсраар тохирон орно. Доод талын эрүүнд бол дээд эрүүний соёо орох зай, соёо ба арааны өмнөх нэг шүд хоёрын дунд таарна. Иймээс мичний шүд хоорондоо зайтай байна. Хүнийх бол хоорондоо зайгүй нягт ургасан байдаг. Мичний арааны өмнө талын шүд хүнийхийг бодвол маш сайн бөхлөгдсөн байна. Жишээлэхэд; мичний арааны өмнөх шүд 2-оос 3 сурвалжтай байхад хүнийх ганцхан сурвалжтай байдаг. Нарийн хамарт дотроо хоёр хуваагдана. Үүнд: сармагчин дүрст (нохой дүрст) хүн дүрст гэж байна. Сармагчин дүрст мичнүүд дөрвөн хөлөөрөө явна. Тэдгээрийн ихэнх нь модонд орших бөгөөд зарим павиан зэрэг мичнүүд газраар амьдарна. Нохой дүрст мичнүүд голдуу сүргээрээ явна. Тиймээс тэд бөөнөөрөө цэцэрлэг, тариалангийн талбайд дайран орох нь үзэгдэнэ. Мөн ч орсон газраа зүгээргүй сүйтгэл учруулна. «Тариаг минь мичнүүд хурааг. Бид харин идэхээ идье» гэдэг шог үг Аравчууд ярилцдаг. 

	Тариалангийн талбайд мичнүүд орохдоо үр тариаг туйлын их сүйтгэж устгадаг юм. Жишээ нь, нэг үрийг тасалж аваад зогсохгүй дараагийнхыг заавал тасална. Цадаж ирэхийн хэрд, барагтайхан нэгийг нь голно. Хамаг амттай сайхныг нь хожим идэхээр нөөц болгон амныхаа хүүдийнд хадгална. Нөөцийн хүүдий нь дүүрэхийн хэрд одоо аль болох ихийг гартаа бариад явахаар шунаж баахныг авч барьж хаяна. Дайсны чимээ авмагц авч явснаа хаяад ум хумгүй орилон тонилно. Их сандарвал нөөцдөө хийснээ ч хаяад зугтана. 

	Нохой дүрст мичний биеийн зохион байгуулалтын нэг онцлог нь «суудлын халцгай»-тай явдал мөн. (Модны мөчир, газар, сандал дээр ч суухад тохирсон бөгөөд тэр хавьдаа үс нь халцарсан, арьс нь маш хатууран, эвэржсэн, хоёр өгзөгний орчим газар болно. Энэ хавийн халцгай нь улаан байдаг. 

	Ихэнх нохой дүрст мичний сүүл урт байна. Зарим нь дунд зэрэг, богинохон сүүлтэй ч байдаг. Макака гэдэг мич огт сүүлгүй гэнэ. Энэ нь, хойд Африк, Гибралторын арал дээр байдаг магот гэдэг юм. 

	Нохой дүрст мич шүд, бусад олон шинжүүдээрээ Америкийн мичийг бодвол хүнтэй ойр юм. Гэвч дээр дурдсан нөөц хоолоо хадгалах хүүдийтэй, бас суудлын халцгайтай, сүүлтэй зэрэг тэмдгүүдийг үзэхэд тэдгээрийг хүний ойрхны төрөл садан гэж үзэж болохгүй юм. 

	Нохой дүрст мич бол бүх приматуудын дотроос хамгийн түргэн шаламгай, хөгжилтэй, дүрсгүй нь билээ. Тэдгээрийн олонх нь шинэ тивийн мичнүүдтэй жишээлшгүй уур хилэнтэй, юм сурахдаа муу, тогтворгүй зантай байдаг ажээ. 

ХҮН ДҮРСТ МИЧНҮҮД: ГИББОН, ОРАНГУТАН, ШИМПАНЗЕ, ГОРИЛЛА

	Дахиад нэг гишгүүр ахиж хүн дүрст мичнүүдийн тухай авч үзье. Бидний өмнө бас л онцлог амьтан гарч ирлээ. Доод шатны мичнүүд олон учир тэдний тухай бид сайн мэдэх бөгөөд хүн дүрст мичний талаар муу мэднэ. Бараг хүн бүхэн амьд сармагчин, макакаг үзсэн байх. Гэтэл гиббон юм уу горилла амьд амьтны музейд хүртэл ховорхон тохиолдоно. Хүн, хүн дүрст мичийг саявтархан гэмээр мэдэх болсон. Учир юу билээ гэвэл, хүн дүрст мичнүүд хэдхэн газар орших бөгөөд тэнд хүрч очиход бэрхтэй, тэгээд ч тэр газраа тийм олон биш байдаг юм. Иймд хүн дүрст мич, өргөн тавхайт, далайн үхэр, одос гэх мэт амьтны адил цөөрч алга болж байгаа амьтан гэж болно. Тэдгээр мичнүүд аль хэдийн өнө өнгөрсөн цагт хөгжлийнхөө дээд цэгт хүрч өнгөрчээ. Хүн дүрст мичний хоёр янз болох: шимпанзе, горилла Африкийн халуун бүсийн ойд оршино. Нөгөө хоёр янз: орангутан, гиббон өмнөд Ази, түүний ойр зэргэлдээ арлууд тухайлбал: орангутан (Борнео, Суматра) дээр оршдог. Эдгээр нь бусад амьтдыг бодвол хүнд хамгийн ойрхон адил нь юм. Тэдэнд сүүл, нөөц хадгалах хүүдий, суудлын халцгай ихэнхдээ байхгүй болно. Харин гиббонд суудлын халцгай байх бөгөөд зарим нэгэн хүн дүрст мичинд хааяа байх нь үзэгдэнэ. Энэ нь их ховор болно. 

	Хүн дүрст мич; бусад нь ч гэсэн модонд амьдрахдаа зохилдсон байна. Гэтэл эдгээр нь сармагчин юм уу макакийг бодвол модон дээгүүр явахдаа тэс өөр болно. Хүн дүрст мичнүүд модон дээгүүр явахдаа юуны өмнө мөчир зэргээс гараараа барьж чангааж явна. Түүний явахад хөл нь хоёрдугаар зэргийн үүрэг гүйцэтгэнэ. Ч. Дарвины дагуул Уоллес гэдэг хүн, орангутаныг агнахаар явж байхдаа түүнийг ой дотуур өөрийн дураар явж байхад нь ажиглан харснаа бичсэнийг жишээ авъя. «Ой дотуур аажим тавтай явж үзэгдсэн орангутан хүний анхаарлыг татна. Тэр, модны хамгийн бүдүүн мөчир дээгүүр хагас босоо байдлаар болгоомжтой гэгч явна. Ингэж явах нь ч хэр юм. Учир нь хойд хоёр хөл нь богино, хоёр гар нь уртаас тэр юм. Тэр, нөгөө модонд дамжин очих мөчрийг шилж сонгоно. Урт гараа сунган дээгүүр нь явах гэж бодсон мөчрийг барин авч хэврэг бөхийг нь чангааж үзээд хэрэв болмоор бол нөгөө модны мөчирт гарна. Үсэрч харайхгүйг харахад тун яарахыг мэдэхгүй юм шиг. Гэтэл модны дээр оройгоор юм бол; явган хүн гүйхтэй адил, цагт 9—10 км хурдан явна гэжээ. 

	Орангутаны урт гар өөр юм хийж чаддаг нь мэдэгджээ. Уоллесийн хөнгөн шархтуулсан нэг орангутан модны орой дээр авиран гарч шархлаагүй гараараа бүдүүн мөчир хугалан авч, өөрийгөө далдлан анчинд үзэгдэхгүй болж байжээ. Орангутан модон дээр үүр дэвсгэр засдаг юм. Хүчтэй салхинаас хамгаалахын тулд модны тийм өндөрт бус, шөнийн цагаар үүрээ барина. Орангутаны нэг тийм үүрийг модноос буулган авч түүний тухай тодорхойлон бичсэн хүний жишээг авбал тэр үүр уртаараа 1,5 м, өргөн нь 80 см хүртэл, зузаанаараа 20 см байв. Уул үүрийг нэг тийш чиглүүлж зэрэгцүүлэн тавьсан мөчрүүдээр хийжээ. Түүн дээр модны навч дэвсэн зөөллөжээ. Иймээс дээр нь хэвтэхэд хүнд ч гэсэн эвтэйхэн гэнэ. 

	Иймд, орангутаны хөл нь бус, харин гар нь хамгийн чухал эрхтэн болсон байна. Энэ учраас орангутаны гар маш урт бөгөөд хүчтэй. Ер нь хүн дүрст мичний урд хоёр мөч нь хойдохоос урт. Тэр ч байтугай биеийн доод хэсгээс урт байна. Жишээ нь, гиббон хоёр хөл дээрээ босоод байхдаа гар нь газар хүрэхээр барахгүй заримдаа тулах ч удаа бий. Орангутан зогсож байхдаа гар нь хөлийнхөө шагайн орчим хүрнэ. Горилла шимпанзейн гар биеийн доод хэсэгтэй харьцуулбал орангутаныхыг бодвол богино юм. Гэвч хөлөөсөө урт байдаг. 

	Хүн дүрст мичний өвчүү нохой дүрст мичнийхээс өргөн байх бөгөөд хөхний хоорондын зай хүртэл өргөн байдаг. Мөн аарцаг яс нь өргөн юм. Хүн дүрст мичнүүд болох горилла, шимпанзе, орангутан зэргийн уураг тархи хэмжээний талаар бусад мичнүүдийнхээс илүү бөгөөд үрчлээ ховилтойн талаар хүнийхтэй их адилхан билээ. 

	Бид юуны өмнө (хүн дүрст жижиг мич) гиббоныхыг авч үзье (Зураг 16). 

	16-р зураг. Гиббон.

	 

	 

	Эдгээр нь Индостаны зүүн хойд хэсэг, Индо - хятад, малайн олон арлууд дээр дайралдана. 

	Гиббон хэд хэдэн янз байна. Энэ нь хүн дүрст мичний дотроос хамгийн жижиг нь юм. Биеийн хэмжээ нь 1 метрээс хэтрэхгүй, хүнд нь 10 кг-аас дээш үл байна. Гиббоны арьс голцуу хар. Гиббоны биеийн гадна талыг харахад бусад хүн дүрст мичнүүдийг бодвол хүнтэй төсөөгүй онцлог талууд байна гэдэг ойлголтод хүргэнэ. Үс нь маш өтгөн бөгөөд доод тал нь ноолуур мэт зөөлөн юм. Үсний өнгө ихэнхдээ харавтар бөгөөд ихэнх гиббоны төрлүүд хөмсөгний нь үс цагаан байна. 

	Гиббоны хөлийн хуруунууд маш урт, нарийн байдаг. Эрхий нь бусад хуруунуудаасаа богино байдгаар бусад хүн дүрст мичнүүдээс ялгаатай байдаг юм. Хөлийн ул нь тэрчлэн нарийн, урт. Харин хөлийн эрхий хуруу маш сайн хөгжиж бүдүүн болсон эр, эм гиббоны хоорондын ялгаа маш бага юм. 

	Гиббоны хоёр төрөл хоорондоо нэлээд ялгаатай. Үүнд жинхэнэ гиббон буюу сиаманг гэнэ. Сиаманг нь Суматра арал, Малаккийн хагас арал дээр оршино. Сиамангийг дутуу хуруут гэж нэрлэнэ. Учир нь хөлийн долоовор, дунд хуруунууд дунд үеэ хүртэл хөгжөөд цааш өсөөгүй богино байна. Үүнээс гадна сиамангууд хоолойндоо том савтай дутуу хуруут бол гиббонуудын дотроос хамгийн том бөгөөд биеийн хэмжээгээр 1 метр хүрнэ. Энэ мичний үс зөөлөн гялалзсан хар болно. Хөмсөгнийх нь үс хүрэвтэр байна. Сиамангийн дуу (хөгжмийнх шиг) эвтэйхэн сонстоно. Түүний дууг ноотонд хуулан бичиж болно. 

	Түүний дуу км хол газраас сонсогдоно. Нар мандах шингэхийн хэрд тэр ойд дуулж, хуурдаж байгаа мэт маш их нүжигнээн болцгооно. Ч. Дарвин тэдгээрийн хөгжмийн эгшиг мэт дууных нь тухай бичиж байв. Гиббоны дөрвөн хөл модонд явахдаа зохилдсон байна. Бид тэдний гар урт гэдгийг дурдсан билээ. Энэ нь харин хүнтэй зэрэгцүүлбэл ойрхон болж байгаа нь юм.

	Хүн хэрэв хоёр гараа алдалбал өндрийнхөө хэмжээтэй тэнцэнэ. Гэтэл гиббоны хоёр гар алдалсан байвал өндрийнхөө хэмжээнээс 1 дахин урт байна. Хэрэв ийм урт гартай мөртөө дөрвөн хөлөөрөө явах гэвэл инээдтэй юм болох байх гэсэн шиг дөрвөн хөлөөрөө явахыг тэр хүсдэггүй. Түргэн түргэн авирах, үсрэн дүүлэн харайх, дэвхцэх зэрэг энэ бүхэн гиббоны хөдөлгөөний хэлбэрүүд юм. Дювансель гэдэг хүн гиббоны үсрэх дүүлэхийн тухай бичихдээ: хулсны ишний үзүүр, салхинд ганхаж байгаа модны мөчир дээр жигтэйхэн түргэн гэгч ойчихгүй гэдгээ итгэн урагш, хойшоо хэд хэд дахин дүүлэн үсрэх нь чухам сум шиг бөгөөд 12—13 метр зайтай модны хооронд л завсарлалгүй дөрөв тав дахичихаж чадна. Тэр тэгээд, амь алдаж үхмээр тийм мөчир дээгүүр ч ямар ч аюулгүй, тайван гарчих юм. Зун цагт гиббон өөрийн үсрэлтийн чигээ өөрчлөн, дэргэдүүрээ нисэж яваа шувууг хүртэл бариад авна. Хамгийн анхан үсрэн буусан мөчир дээр буухтайгаа зэрэг тэр мөчрийнхөө нахилзан хөдлөх хөдөлгөөнийг ашиглан өөр чиг рүү дүүлэн үсэрнэ. Ийм түргэн, шаламгай хөдлөхөд ажиллаж чадаж байгаа түүний булчингууд, нүд зэрэг эрхтэн уул гиббоны нервийн системтэй холбоотой байх ёстой юм. Энэ гайхалтай түргэн хөдөлгөөн түүний гарын тусламжаар гүйцэлдэж байгаа хэрэг. Хөл нь дээрх үсрэх, дүүлэхэд бараг оролцохгүй бөгөөд үсэрч дүүлж байхад эвхийн атийсан байдалтай болно. Харин агаараар үсрэлт хийж явахдаа хөлдөө, зулгаан тасалсан жимс, шувууны өндөг зэргийг авч явна. 

	Гиббон хааяа нэг газар бууж хоёр гараа унжуулан хоёр хөл дээрээ босож явна. Гиббон нэлээд зузаан бүдүүн мөчир дээгүүр хоёр гараараа биеэ тэнцүүлэн, босоо маягаар гүйдэг. Гэлээ ч гэсэн хойд хоёр хөл дээрээ удаан гүйж чадахгүй болно. Гиббон босож явах нь амьд амьтны музей, тэрчлэн ой модонд ч гэсэн үзэгдэнэ. 

	Гиббон янз бүрийн юм иднэ. Үүнд: модны навч, шүүслэг соёо, үр жимс, хорхой шавж, аалз, шувууны өндөг, жижиг шувуу зэрэг болно. Ус уухдаа модны мөчрөөс дүүжлэгдэн, гараа усанд дүрэн, урсгал уснаас ам руугаа үсэргэн ууна. Газар явахдаа муу, энэ амьтан ийм аргаар ус уух нь тэр амьтандаа бүр тохиромжтой билээ. 

	Гиббон зогсож байж чаддаг, босоогоороо явдаг, бөгс тал нь цээжин талаасаа урт, мөн дуу болон бусад шинж тэмдгүүдээрээ өөр төрлийн приматуудыг бодвол хүнтэй ойролцоо юм. Гэтэл бас өөр шинж тэмдгүүдээрээ хүн дүрст том мичнүүдээс ялгаатай болно. 

	Их Зондын олон арлууд: Суматр, Борнео зэрэг дээр орангутан оршино. Энэ бол биеийн хэмжээгээр том бөгөөд хүч чадалжуу мич юм. Хөлөөр богино, гар урттай, өндрөөрөө 130—150 см. Хоёр гараа алдалбал 2 метр хүрнэ. Эр орангутан эмээ бодвол бүр том, хүндийн жингээр ч илүүтэй байна. 

	Орангутаныг харахад тийм өтгөн бус шар үстэй, цүзгэр гэдэстэй, цээжин талаар бага, улам тачир үстэй зэрэг онцлогууд ажиглагдана. Эр орангутан өтгөн хар сахалтай байдаг. Гарын алганы яс, хуруу нь маш урт. Эрхийнээс бусад хуруунууд хөгжөөгүй байдаг. 

	Зарим хөлдөө эрхий хуруугүй байдаг удаатай. Орангутан толгой томтой учир нь, түүний эрүү урагшаагаа туйлын их гарсан бөгөөд нүүрэн талаараа өргөн юм. Ялангуяа эрийнх нь юм уу нэлээд нас ахисных нь бүр өргөн, хацрынх нь шонтгор яс том байна. Тэр нь хуралдан цугларсан, хэрсэн мэт болж амны завж руугаа үргэлжлээд хацар, нүүрийг өргөн болгоно. 

	Үүнээс гадна, хамгийн дуу чимээ багатай дуугүй нь гэхэд орангутаны хоолойны сав нэлээд хөгжсөн байна. Энэ сав нь хийгээр дүүрдэг бөгөөд орангутаны хоолой хүзүү, тэр ч байтугай үргэлжлэл нь мөрөө хүрсэн байна. Энэ хийн савны ач холбогдол чухам юу болохыг одоо хүртэл бүрэн гүйцэд тайлбарлаж чадаагүй юм. Гэвч, орангутаныг маш түргэн гүйж харайхад шаардагдах их хэмжээний агаар тэр савд бэлтгэгдэн байдаг байж болох юм. Орангутаны гар, хөлийн булчин, цээжин бие хүчтэй ажиллаж ирэхэд хэвийн байдалд байдгаас илүү хэмжээний хий хэрэгтэй болно. Тэдгээр хийн савнуудын ач холбогдолтой холбогдсон өөр талын тайлбар, санааг эрдэм шинжилгээний ном сударт гаргаж байгаа юм. Эр орангутаны хийн сав, хацрын шонтгор зэрэг нь түүний нүүр царайг янзын хачин хэлбэртэй болгоно. 

	Орангутаны дух босоо, дугуйвтар, нүдний аяганы дээд яс бага учир хүнийхтэй адил юм. Нас гүйцсэн эр орангутаны гавлын яс зулайн тэндээс ар шилээ хүртэл нэлээд өндөр далантай бөгөөд тэр нь үргэлжилсээр шилэндээ очоод шилний далан болно. Гавлын тэр далан шанааны булчингуудтай холбоотой байна. Ар шилний далан орангутаны толгойн болон шилний булчингуудтай холбогдон тэр хүнд толгойг ийш тийш нь хамаагүй гуйвуулахгүй тогтоон барьж байдаг болно. 

	Орангутан хүнтэй адил 12 хос хавиргатай. Гиббон, шимпанзе, горилла зэрэг бол 13 хос хавиргатай байна. Гэтэл эхийн умайд бүрэлдэж байгаа хүний үр хөгжлийнхөө эхний үед 13 хос хавиргатай байгаад дараагаар нь 1 хос нь алга болон 12 хос үлддэгийг тэмдэглэхэд сонирхолтой билээ. Орангутан, түүнчлэн гиббоны бугуйн ясыг хүнийхтэй зэрэгцүүлбэл нэг яс илүү байдаг бөгөөд үүнийг гол (дунд талын) яс гэж нэрлэнэ. Хүн ба Африкийн хүн дүрст мичин горилла, шимпанзе зэрэгт тэр илүү яс үрийн хөгжлийн эхний үед бугуйн хоёр салаа ясны нэгнээс ургасхийж байгаад алга болно. 

	Орангутан хамгийн өтгөн ширэнгэ ойд, модон дээр оршино. Эр нь 70—80 кг хүрдэг бөгөөд зарим нэг эр орангутан 150—200 кг хүрнэ. Орангутаны бие үнэхээр ийм хүнд нүсэр юм болохоор модон дээгүүр ямархуу хөдөлгөөнтэй явдаг болохыг дээр бид бичсэн билээ. Орангутан өдрийн цагт хамгийн өндөр модны оройд гарч, шөнө болохоор доошоо бууж, модны нэлээд бүдүүн бөх мөчир дээр хэвтрээ засна. Бороотой буюу хүйтэн шөнө орангутан модны навчаар биеэ хучих, ялангуяа толгойгоо халхлан хучихыг оролдоно. Хүний гарт тэжээгдсэн орангутан шөнө унтахдаа хөнжил нөмрөх, цаас, сүрлээр хучихдаа дуртай байдаг. 

	Орангутан газраар явахдаа дөрвөн хөлөөрөө голлон явах бөгөөд энэ учраас түүний их бие хагас босоо маягтай байна. Заримдаа, тэрээр хоёр хөл дээрээ босож явах удаа байвч хэдхэн алхам гишгэх юм уу, явах нь болхи юм. Ингэж явахдаа хөлийн улны гадна талаар гишгэн явах бөгөөд хөлийн хуруунуудаа нугалсан байдлаар явна. 

	Орангутан ургамлын зүйлээр хооллоно. Түүний шүд нэлээд бөх бат тул туйлын хатуу хальст үрийг ч идэж чадна. Түүгээр ч үл барам түүний хурц бөх хүчтэй шүд махчин амьтнаас ч орангутаныг авардаг юм гэнэ. 

	Орангутан, тэрчлэн ихэнх мич нэг хүүхэд гаргана. Гарсан хүүхэд нь эхийнхээ элгэн тал юм уу, гэдэс тал, хажуу талын үснээс зууран наалдаж, анхны долоо хоног, сарыг өнгөрүүлнэ. 

	Орангутан хэд хэдээрээ хамтран гэр бүлийн дотор эр эмээрээ нэг, хоёр хүүхэдтэйгээ байх нь үзэгдэнэ. Орангутан 40—50 насалдаг бололтой. 8—12 насандаа бэлэг эрхтэн нь гүйцэд боловсрон эр, эмийн харьцаа эхэлнэ. Азид орших хамгийн том хүн дүрст мичний байдал төлөв ийм байна. 

	Африкт хоёр өөр төрлийн хүн дүрст мич: шимпанзе, горилла оршино. Шимпанзе Африкийн халуун бүсийн бүх ой модтой газруудаар байдаг. Эр нь 50 кг, охин нь 40 кг хүнд. Шимпанзейн гар, хүнийхийг бодвол хол илүү чадалтай, хөлөөр, орангутаныг бодвол урт, харин гараар богино юм. Зогсож байгаа шимпанзе гараа доош нь унжуулбал гарын хурууны үзүүр гуяны дунд хэрд хүрнэ. Хөгшин, эр шампанзейн өндрийн хэмжээ 170 см, охиных нь 130 см-д хүрнэ. 

	Шимпанзейн алганы яс урт бөгөөд нарийн, эрхий хуруугаар богино, бусад хуруунууд нь урт юм. Шимпанзе газар дээгүүр хөлийн тавгаар бүтэн гишгэж түргэн явж чаддаг, мөн заль мэхээрээ орангутаныг дагуулахгүй илүүтэй. Түүний хөлийн таваг урт, нарийн, эрхий хуруу нь сайн хөгжсөн. Урт бүдүүн бөгөөд өргөн хавтгай хумстай болно. Бусад хуруунууд нь урт, салааныхаа түүгээр тусгай арьсаар холбоотой байдаг. Хөлийн хэлбэр хүнийхийг бодвол урагшаа урт гараагүй байна. Шимпанзейн нүүр, гарын алга, хөлийн тавгаас бусад их бие нь хар үсээр бүрхмэл байна. Нүүр царай, гарын алга, хөлийн ул зэрэг газрууд үсгүй халцгай юм. Зарим нэг шимпанзейн дух мэл халзан байх үзэгдэнэ. 

	Зарим нэгийнх нь нүүр ягаавтар шар, заримынх нь гал хул, хар өнгөтэй байх ч бий. Үсний нь доорх хуйх цайвардуу, хөмсөгний яс тийм зузаан биш. Налчийтал дарчихсан юм шиг хавтгай хамартай тул хүнийхтэй адилгүй билээ. Шимпанзейн хамрын мөгөөрс нүхнийхээ ирмэгээрээ зузаан биш учир гориллийнхоос ялгаатай болно. Гориллийн хамрын нүх гадуураа дугуйран хүрээлсэн мөгөөрстэй тул урагшаагаа монхордуу болсон байдаг. Хамрын нүхний мөгөөрс, угалз урагшаа шонтойсны улам гориллийн хоншоорорхуу байдаг нь түүнээс шалтгаалаа. Мөн ч бас эрүүрхүү бөгөөд уруул нимгэн учир ямар нэгэн юмыг уруулаараа чимхэхдээ сайн, дэлдэн чихтэй харин хэлбэрээрээ хүнийхтэй төсөөтэй (Зураг 17).

	17-р зураг. Шимпанзе.

	 

	 

	Шимпанзе амьдралын ихэнхийг модон дээр өнгөрөөх бөгөөд модонд авирахдаа хосгүй сайн юм. Модны мөчрөөс гараараа барин, гиббоны янзархуу, мөн гарын тусламжтай явна. Мөн модны мөчир дээгүүр харайн явахдаа түргэн шаламгай байна. Гэтэл, бас шимпанзе газар буухдаа дуртай. Газраар дөрвөн хөлөөрөө нэлээд түргэн, шаламгай явж чадна. Харин хөлийн тавгаар явж чадахгүй бөгөөд хөлийн тавгийн гадна талын хажуугаар шахуу явна. Гарын алга, дунд хуруунууд газраар явахад их үүрэгтэй юм. Эрхий хуруу газар хүрэхгүй чөлөөтэй байна. Шимпанзе хойд хоёр хөл дээрээ зогсож чадах бөгөөд босоо маягаар жаахан яваад авч ч чадна. Гэвч, ингэж явахад мэдээжийн хэцүү юм, газар дөрвөн хөлөөрөө явна. 

	Шимпанзе өвс ургамлын зүйлээр хооллоно. Харин хүний гарт тэжээмэл байвал мах идэх ч бий. Шимпанзе, ихэвчлэн 6—14-өөр сүрэглэн явах бөгөөд заримдаа хэдэн арваараа тохиолдоно. Залуу шимпанзе, хөгшнөөсөө нэлээд ялгаатай. Олон сүрэг залуу шимпанзе ой модоор нэг шуугилдан тэнүүчилнэ. Нас ахисан ганц, хоёр шимпанзе хоёр, гурван хүүхдийн хамт явах нь голдуу юм. Эр шимпанзе бусдаасаа арай зайдуу байх боловч, хэрвээ хүүхдүүд рүү нь дайсан ойртож байвал туслахад бэлхэн байна. Шөнө, эр шимпанзе мөн л нөгөөдүүлээс тусдаа унтана. Орой болохын хэрд шимпанзенууд 10—12 метрийн өндөрт модон дээр ор дэвсгэрээ засаж авна. Тэдний унтах ор дэвсгэр, өрөвтас шувууны үүртэй нэлээд төсөөтэй авч том хэмжээтэй байна. Хэрэв модны навч өтгөн шигүү байвал үүрээ хөнгөн сийрэг янзаар засна. Хэрэв модны навч сийрэг бол үүрээ нягт зузаан гаднаас ямар нэг амьтан ажиглан харахгүйгээр бэлтгэнэ. Ор дэвсгэрээ ихэвчлэн нойтон шинэ мөчир, навчаар барина. 

	Үүр цайхын хэрээр тэд модноос бууж идэш хоол эрээд одно. Үд барагцаалуулаад нэг дор олноороо цугларан эрхэлж тоглон, хөөцөлдөн, модны хуурай хожуул тэргүүтнийг балбаж нүднэ. Зарим нэг хүний гарт тэжээгдсэн шимпанзе юм балбаж нүдэж, чимээ гаргах тэр сурсан зангаа орхиогүй байдаг юм. 

	Дайснаас гар, хөл, шүдээрээ биеэ хамгаална. Ялангуяа шимпанзе бусад шүднүүдээс урт ургасан хурц соёогоороо дайсныг аюултай хазна. Шимпанзейн эр эмийн бэлэг боловсрох үе орангутаны нэг адил 8—12 насандаа эхэлнэ. Насны хэмжээ мөн л орангутаны хэртэй дэг. Хүний гарт тэжээмэл нэг шимпанзе 39 хүрсэн байна. 

	Хүн дүрст мичний төрлөөс хамгийн том бөгөөд бие бялдрын талаар ч томхонд багтах орчин үеийн примат бол горилла юм. Горилла Африкийн халуун бүсийн ойд оршино. Горилла, шимпанзейн байдаг газар ихэвчлэн орших авч, байх газар нутгийн талаар нэлээд хомсдон хумигдаж байгаа юм. 

	Далайн эргийн, уулын гэж хоёр шинж хэлбэрийн горилла байна. Далайн эргийн хавьд орших гориллад Африкийн баруун эрэг, Атлантын далайн эргээс тийм хол бус Гвинейн хавь, Камеруна, Габуна зэрэгт байна. Уулын районд орших горилла Африкийн зүүн өмнөд уулархаг газар, Гиву нуураас хойших хэсэгт бий. Энэ хавьд галт уул байх бөгөөд Бельгийн засгийн газар энд тусгай гориллыг алж хядахыг хориглосон дархан газар бий болгожээ. 

	Нас гүйцсэн эр горилла гэдэг мичин төрөлтний дотроос хамгийн аварга лут том нь билээ. Тэдний ихэнх 2 метр өндөр, мөр орчмоороо хүнийхээр бодвол бараг хоёр юм. Эр гориллын хүнд 260 кг-аас илүү л гарах нь их үзэгдэнэ. Энэ том биеийнхээ хэрд зохицсон гориллын хүч гэдэг мөн лут гэнэ. 

	Өргөн хүчирхэг мөр, овойн гарсан цээжний булчин дээшээ үргэлжлэн гүрээгээ дамжин, эрүүний булчинтай нийлсэн байна. Гориллын хүнд том эрүүний хөдөлгөөнийг булчин хөтлөн ажиллуулна. Завж шазуурын булчин толгойн булчинтай холбогдон, шанааны хавтгайг бий болгоно. Нас гүйцсэн эр гориллын гавлын ясны зулайг даган ар шил рүүгээ орсон далан бий. Шилэн хүзүүний далан гэж байх бөгөөд тэрээр яс мэт хатуу, түүнд толгойн булчингууд очиж нийлсэн байна. Эдгээр далангууд тэдний булчингийн төгсгөлүүд аман хүзүүний угцын орчим нийлсэн байх бөгөөд энэ орчимд бүр хачин хөгжсөн байна. Тэр угц үнэхээр аварга том гориллын нүнжигтэй толгойг тогтоон барьж байхад гол үүргийг гүйцэтгэнэ. Гориллын толгой гэдэг чинь түүний богинохон хүзүүн дээр тогтох учир их бие рүүгээ суугаад орчихсон мэт билээ. 

	Бусад приматууд ер байхгүй хурц зүгээр ч биш бөх соёо нас гүйцсэн эр гориллад бүр ялгаатай юм. 

	Гориллын гарын алга хүнийхтэй бусад мичнүүдээс ч илүү төсөөтэй. Гарын алга богино, өргөн хуруунууд нь угаараа салааныхаа орчмоор сарьсаар холбоотой байна. Уул гориллын хөлийн ул тавхай, орангутан, шимпанзейнхийг бодвол хүнийхтэй адил болно. 

	Хөлийн таваг, түүнд байх эрхий хуруу хажуу тийшээ болж хөдлөхөөр барахгүй, нөгөө хуруунуудын эсрэг чиглэгдсэн. Энэ чиглэл нь зөвхөн модны мөчир атгахад ашиглагдана. Гориллын бусад хурууд тийм урт бус. Шимпанзейнх шиг хөлийн ул том, хүчтэй юм. Залуу гориллын хөлийн ул мөчир дамжин авирахдаа, хөгшнийхийгөө бодвол зохилдлогоо сайтай гэнэ. Харин нас гүйцсэн хөгшин гориллууд газраар явахад зохицсон байна. 

	Горилла урт хар үстэй, харин цээжиндээ үсээр тачирхан байдаг. Гориллын толгойн үс ихэнхдээ элгэн хүрэн байна. Харин ууцан талын үс нэлээд өнгөрхөг. Горилла бага зэрэг сахалтай. 

	Гориллын толгой лут томчлон, бас гомдолгүй эрүүтэй. Дух намдуу, түүний дор урагшаагаа нэлээд төвийж ирсэн хөмсөгний том яс байна. Хамар хариугүй намхан, өргөн, урагшаа тийм их монхойгоогүй бөгөөд хамрын нүхний гадуур дугуйран хүрээлсэн мөгөөрстэй юм. Уруул маш нимгэн. Эрүүний торгон үзүүр огт үгүй болно. Чих нь хүнийрхүү атлаа орангутаных шиг туйлын жижиг, хөдлөхгүй болно. (Зураг 18)

	18-р зураг. Орангутан. 

	 

	Энэ талаараа горилла, дэлдэн том чихтэй шимпанзегаас ялгагдана. Бас горилла, шимпанзе шиг уруулаараа тийм сайн чимхэж чадахгүй учир нь түүний дээд уруул нэлээд богино. Энэ зэрэг бусад шинж тэмдгүүдээр гориллыг шимпанзегаас ялган таних ч тал бүрэн байх шиг (Зураг 19). Гэвч ингэж танихад сүрхий хэцүү тал бас гарах юм. Берлиний амьд амьтны музейд эм гориллын нэг бололтой мич хэдэн жил байхад немецийн12 нэрт эрдэмтэд, бас Европын эрдэмтэд хүртэл ажиглан харж ялгаагүй юм. Тэдний зарим, том биетэй эм шимпанзе юм бол уу гэж эргэлзэж гайхаж байлаа. Тэр мичийг үхсэний дараа хагалан үзэхэд ёстой шимпанзе байж гэдэг нь батлагдав. Зарим эрдэмтэд горилла, жингэнэж, шунгинана. Гориллын нутаг ус ийм юм даа. Энүүгээр тэд тэнүүчлэн явцгааж, цөөн хэсэг сүргээрээ үзэгдэнэ. Энд бас тэдний үүр цөөнгүй дайралдана. Энэ ахуй нөхцөлийг амьдралд аятай таатай гэх арга ч үгүй юм. Иймэрхүү байдалд гориллууд яаж ч түргэн шаламгай байх вэ дээ. Тэд ч гиббон, орангутан шиг тийм түргэн шаламгай ч биш юм. Түүгээр ч үл барам, гориллууд газар дээр амьдрах ч гэсэн бас зохилдлогоо муутай юм байна. Айхавтар хурц соёотой горилла ургамлын зүйлээр хооллоно. Бие махбодын сүрхий хүч бялдар түүнд ашиг хонжоо бага шиг өгдөг дөг. Хүн, гориллын хойноос даган явлаа гэхэд горилла ч урьдаар үхнэ гэж хэлэхэд алдаа байхгүй байх. 

	Хүн дүрст мичнүүдээс хүнтэй хамгийн төсөөтэй нь ямар мич байна? Биеийн хэмжээгээр горилла бусдаасаа хүнтэй ойр, бас шимпанзе, орангутан ч орно. Хүндийн жин, хөл, гарын урт богиноор хүнтэй төсөөтэй нь бас шимпанзе байна. Дунд чөмгийн ясны хэлбэрээр гэвэл гиббон аарцгийн яс, хөлийн улны яс, уураг тархины хэмжээгээрээ хүнтэй ойролцоо нь горилла байна. 

	Шимпанзе бол бусад мичнүүдээс гавлын ясны зохион байгуулалт, мөн арьсны будагт өнгийн талаар хүнтэй ойр юм. Орангутан хавирганы тоогоор, дух өндөртэйгөөрөө, гиббон цээжин бие хавтгай хэлбэртэй, бас өвчүүгээрээ босоогоор явдгаараа, бас дуугаар тус тус хүнтэй ойролцоо очдог байна. 

	Орангутан биеийн зохион байгуулалт, хөлийн тавгаараа нэлээд холдон салдаг, гиббон бол гарын урт богино, уураг тархины зохион байгуулалт, хэмжээ, өтгөн үс, урт хурц соёо, биеийн өсөлтөөр бусад хүн дүрст мичнүүд, хүнээс ч холдож хоцордог юм. 

	Иймд, хүн биеийн зохион байгуулалтын ямар нэг шинжээр хүн дүрст мичтэй ойр байхад, өөр бас ямар шинжээр өөр төрлийн мичтэй адилхан байх жишээтэй юм. Африкийн мичнүүд горилла ялангуяа шимпанзе олон тооны шинж маягаараа хүнтэй ойр билээ. Хүн мичтэй ойрхны холбоотой гэдэг тэдгээрийн цусыг шинжлэн судлахад гарч ирсэн дүгнэлт ихээхэн сонирхууштай билээ. Өнгөрсөн зууны сүүлчээр нэг амьтны цусыг нөгөөд нь хийх туршлагыг явуулж үзлээ (Зураг 20). 

	20-р зураг. Нэг амьтны цусыг нөгөөд хийхийн тулд бэлтгэсэн нь: 1. Тахианы цус. 2. Туулайн цус. 3. Цусаар тарилга хийлгэсэн туулайн цус. 

	 

	 

	Ингээд, адууны цусыг илжгэнд, чандаганы цусыг туулайд, орангутаны цусыг гиббонд, хүний цусыг шимпанзейд хийжээ. Ингэхэд, нэр дурдсан амьтан бүхэн өөр амьтны цусыг биедээ авчээ. Ингэхэд, уул амьтад уул өөр цуснаас шалтгаалан үхээгүйгээр барахгүй, ямар нэг өвчний шинж илрээгүй билээ. Харин жишээлэхэд, хүний цусыг тагтаанд, нохойны цусыг мичинд, тахианы цусыг чандаганд хийхэд уул амьтад үхсэн байна; Түрүүчийн туршлагад бол ойр төрлийн хоёр амьтны цусыг нэгийг нь нөгөөд нь хийсэн сүүлчийн удаад хол төрлийн хоёр амьтны цусыг хольсон. Үүний ялгаа ямар болох нь мэдэгдэж байна. 

	Үүнд ялангуяа хүний цус, шимпанзейнхтай юм уу, ер нь хүний цус хүн дүрст мичнийхтэй ойрхон болж байна. Энэ туршлагыг явуулсны дараа өөр зүйлийн гайхамшигт нээлт болсон юм. Тусгай тогтоосон цагийн дараа чандаганд хүний цусыг туйлын бага хэмжээгээр хийхэд тэр чандага үхээгүйгээр барахгүй, бага зэрэг өвчилсөн байна. Дараа нь уул чандагыг төхөөрч, цусыг нь тусгай саванд хийж тавьсан юм. Уул цус бүлэгнэхэд түүнд туйлын онцлог чанар чадалтай (сыворотка) гэдэг бодисын тунадас гарсан байна. Гэтэл хүний цусны (сыворотка)-ыг чандаганыхад хийхэд хүний цус бүлэгнээгүй байна. Үүнээс тэр (сыворотка) хүний цусны сывороткад хувирах чанартай байжээ. 

	Мөн тэр сывороткаг өөр нохой, адууныхад хийхэд ямар ч бүлэгнэл тунадас бий болсонгүй. Чандаганых л хүнийхэд тохиролцож байсан нь хүнийхийг урьдчилан чандаганыхад хийснээс болж байна. 

	Хүний энэ чандаганых дээр шимпанзейнхыг хийхэд тунадас бий болж байв. Энэ бий болсон тунадас бараг хүнийхтэй нийлүүлсэнтэй адил шахам байв. Иймд чандаганы цусны сыворотка бараг хүнийхтэй адил чадалтай байжээ. Эндээс энэ хоёр зэрэгтэй цус болох хүнийх, шимпанзейнх чанар байдлаараа төсөөтэй гэдэг нь мэдэгдэв. 

	Бас шимпанзейн цусны сыворотка дээр орангутаныхыг хийхэд бас тунадас бий болж байсан боловч, хүнийх, шимпанзейнхыг бодвол бага байлаа. Бас орангутаных шиг тунадас доод төрлийн мич павианаас гарчээ. Лемурын сыворотка жаахан өнгө нь өөрчлөгдөх төлөв орж, бусад сүүн тэжээлтнийх ямар ч үйлчлэл гарч явагдаагүй байна. 

	Энэрхүү туршлагуудыг эрдэмтэд приматууд, бусад амьтан дээр явуулан үзсэн байна. Тэдгээрийн үр дүнд хүн Африкийн хүн дүрст мичнүүд - гиббонтой нэлээд ойр, орангутантай бол нэлээд хол, бусад дорд төрлийн мичнүүдтэй түүнээс хол, өргөн тавхайт лемурүүдтэй бол маш хол төрөл болох нь мэдэгдсэн юм. 

	Хүн, түүний мичтэй төрөл ойр гэдгийн нэг баримт бол тэдгээрт тусах өвчнүүдээс илэрхий. Өвчнүүдийг шинжлэн үзэж, тэдгээрийг эмчлэх талаар эмч нар олон тооны туршлагуудыг хийжээ. Хүн дээр туршлага хийж болохгүй, харин тэр туршлагуудыг амьтан дээр хийхэд илүү тохиромжтой юм. Гэвч тэр дан амьтан дээр туршлага хийхэд мөн л бэрхшээл гарч ирнэ. Хүнд хүрдэг олон янзын өвчнөөр амьтан үл өвчилнө. Зарим өвчин хүнд хүрч өвчилдгөөс өөр янзаар өвчлөн өнгөрнө. Бас амьтанд хүрсэн өвчнийг эмчлэн эдгээхэд хэрэглэсэн арга хүнд хэрэглэж болохгүй байх тал гарна. Энэ бүхий бэрхшээлүүд гардаг учир тэргүүний эрдэмтэд эмч нар туршлагуудыг мичнүүд дээр, ялангуяа хүн дүрст мичнүүд дээр туршлага явуулах нь ашиг олно гэж үздэг юм. Бид, хэдэн жишээг алдарт эрдэмтэн И. И. Мечниковын ажлаас авч энд дурдъя. «И. И. Мечниковын амьдрал» гэдэг номд агуу их эрдэмтний бэлэвсэн гэргий, тэрээр зарим өвчин угийн мөнийг хэрхэн судалсан тухай бичсэн юм. Жишээ нь: Мечников хүүхдийн булчин задрах тахлыг судалжээ. Тэр үед эмч нарын дотор, хүүхдийн гэдэс дотрын өвчин бол халдвартай бус, харин хоол унд, зуны халуун зэрэг шалтгаанаас болно гэдэг бодлууд их суурийг эзлэн байлаа. Гэтэл Мечников, гэдэсний булчин задрах өвчнөөр өвчилсөн хүүхэд өвчний төдий нян хорхой микроб байна гэдгийг баталсан юм. Энэ хорхойг хоолонд хольж, залуу насны хүн дүрст мичинд өгөхөд тэр мич хүүхдийн булчин задрах тахлаар өвчилж байв. Ийнхүү өвчний халдвар үүсдэгийн үнэн мөнийг мэдэж баталсан байна. 

	Үүнийхээ дараагаар Мечников, өөр төрлийн өвчин «гэдэсний хуурай тифийг» шинжлэн судалж эхэлсэн юм. Гэдэсний тиф өвчний нян хорхой (бацилла) гэдэг аль хэдийн бий гэдэг нь мэдэгдээд байсан билээ. Гэтэл уул өвчнийг турших зорилгоор лабораторид шинжлэн үзэж чадаагүй байсан юм. Энэ туршлагыг явуулахад Мечниковт хүн дүрст мич тус боллоо. Шимпанзе гэдэсний тифээр төлөөгүй өвчилж, уул өвчний шинж маяг хүнийхэд тусдаг тифтэй төсөөтэй байлаа. Энэ даруйд Мечников дорд төрлийн сармагчнуудад гэдэсний тиф лав тусахгүй гэж бодож гарав. Дараагаар тифийг урьдчилан сэргийлэх тарилга боловсруулан бодож гаргажээ. Проф. М. Безредка гэдэг гэдэсний тиф өвчнийг эсэргүүцэх тарилгыг нээж гаргажээ. Тэрээр 1912 онд Мечниковын хамт, дахин хүн дүрст мичинд тарилгыг жинхэнэ ёсоор бус гэвч мичний бие махбодод үл аюул хүрэхээр тарьж туршсан байна. 

	Хүн мичтэй төрөл ойр болох тухай, бас цусаар бол төрөл гэдэг тухай туршлага өөр бусад амьтан дээр ер хамардаггүй юм. 

	Зарим эмч нар өвчтөн хүнийг эмчлэхийн тулд түүнд өөр амьтны ямар нэгэн эрхтнийг хийх явдал гардаг. Хэрэв хүнд тийм эрхтнийг бусад амьтнаас авч хийх болбол юуны түрүүнд мичнийхийг авч хийвэл хамгийн сайн байдаг байна. Жишээ нь: зарим нэгэн хүнд өвчин, хүнд арьсны чанд бамбай хэлбэрт булчирхай суулгах явдал гардаг юм. Хэрэв үүнийг амьтныхаас авч хийхэд хүрвэл, мичнийхийг авбал маш сайн болно. Бүхэл хүн дүрст мичнүүдийг л хүнтэй аль ч талаар өөр гэж ойлгох бус хүн тэдний дотроос ямар нэг нь хүнтэй онцлог өөр төсөөтэй байсан гэж үзэх ёстой. Тэр ойр төсөөтэй нь л хүний жинхэнэ өвөг болно. Ингэж бодоход асуудал гэдэг яггүй нарийн болох юм. Энэ асуудлыг авч үзэх гэхлээр эртний малтмал мичнүүд, тэдгээрийн ясны үлдэгдлүүдтэй танилцан, мич өвгийг тодорхойлон дэлхий дээр мич үүсэж гарсан цаг тэдгээр алгуур аажим хөгжлийг тайлбарлан үзэхэд хэрэгтэй болно. Эдгээр асуудлуудад хариулах зүйлүүдийг энэний дараагийн бүлэгт гарган өгөхийг бодов.

	 


ХҮНИЙ АЛС ХОЛЫН ӨВГҮҮД

	Чулуун нүүрс, давс, хүдэр зэргийг гаргах, ашигт малтмалын зүйлүүдийг хайж олох, суваг татаал малтах, их барилга барих зэргээр газрын хөрсийг гүн гүнзгий малтах явдал хүмүүст аль олон тохиолддог билээ. Газрын хөрсийг ухах ажлыг явуулснаар хөрсний үе давхаргыг мэдэж болох бөгөөд тэдгээрийн үе давхаргууд хэрхэн дэс дараалан тогтсон байдлыг судалж болох юм. 

	Ийм янзын ажиглалтууд аажмаар яван явсаар хүн төрөлхтөнд хамгийн ашигтай геологи буюу дэлхийн тогтоц болон хөрс шорооны бүрэлдэхүүн, тэдгээрийн гарал үүсэл, өөрчлөлтийн тухай шинжлэх ухаан бий болжээ. 

	Газрын хөрсний нэг үе нөгөө дээр үелэн давхарлаж тогтсон үеүдээс бүрдэнэ гэдэг нь мэдээжийн хэрэг юм. Гэтэл, хэрэв хөрс нь ямар нэгэн элэгдэл, эвдрэлд учраагүй бол хамгийн дээд талд сүүлчийн үеэс, хамгийн дор талд эртний үе давхаргууд байх болно. 

	Газрын хөрсний элэгдлээр буюу малталт явуулахад эрт цагт байсан амьтны мөр ул, чулуужсан яс, хясаа дун, ургамлын навч, ишний хээ, үлдэц, мөн сөнөж алга болсон амьтан, ургамлын үлдэгдлүүд ажиглагддаг юм. Эрдэмтэд, эдгээр ургамал, амьтны үлдэгдлийг хянуур нямбай судалж, тэдгээрийг одоогийн ургамал амьтантай зэрэгцүүлэн, харьцуулж аль эртний галбад байж өнгөрсөн үеийн амьдрал байдлыг ямар байв гэдгийг тогтоон чадсан байна. 

	Тэдгээр эрдэмтэд, алгуур аажмаар дэлхий дээр уур амьсгалын байдал өөрчлөгдөн, гадаад далай, тэнгисүүдийн хувьд бас өөрчлөлт гаран, газар орны төлөв янз хувиран ирэхэд түүнтэй уялдан ургамал, амьтны байдал хувирсан болохыг тодорхойлсон юм. 

	Амьтан ургамлын ор мөрийг үлдээн хадгалсан газрын хөрсний хамгийн эртний үе давхарга бол палеозойн13 буюу эрт төрмөлийн эриний үе юм. Палеозойн буюу эрт төрмөлийн эриний эртний үе давхаргад сээр нуруугүй амьтад, далайн хөвөн биетэн, зараа, од, дугараг хорхой зэргийн үлдэгдэл байдаг байна. Мөн энэ үе давхаргаас хясаатай адил хэлбэрийн мөртөө хэмжээгээр асар том амьтад трилобитууд далайн эмгэн хумс, нялцгай биетэн олдоно. 

	Нэлээд сүүлийн давхаргаас эртний загасны үлдэгдэл гарна. Эдгээр нь одоогийн аварга загас, (осётр) — далайн том загас, эртнийхээ өвгөөс эхлэн одоо хүртэл мөгөөрст ястан байгаа болно. Бас нэлээд сүүлийн давхаргаас, уушгиар буюу заламгайгаар амьсгалагч, яст зэрэг хөгжлөөр давуу загасны үлдэгдэл олддог байна. 

	Палеозойн буюу эрт төрмөлийн эриний сүүлчийн хоёр үе давхаргаас сээр нуруутан14 амьтны үлдэгдэл олджээ. Энэ үед уснаас хуурай газар гарах буюу бүрмөсөн хуурай газраар амьдрах чиглэлийн амьтад гарсан юм. 

	Палеозойн буюу эрт төрмөлийн эриний хамгийн сүүлчийнхээ хоёр дахь үед чулуун нүүрсний үе багтах бөгөөд энэ үед, одоо бидний гарган ашиглаж байгаа чулуун нүүрс үүссэн байна. 

	Чулуун нүүрс тогтох энэ үед дэлхийн бөмбөрцгийн хаа ч гэсэн халуун дулаан уур амьсгалтай байлаа. Далай, тэнгис, хуурай газар ч гэсэн олон төрлийн амьтад бужигналдаж байжээ. Энэ үед ургамлын зүйл элбэг баян ч ургасан байв. Манай дэлхийн маш өргөн уудам нутаг дэвсгэрийг халуун орны ургамал, ой мод бүрхсэн цаг билээ. Энэ их ой модонд олон янз хэлбэрийн амьтад хуурай газрын мөн олон дүрсийн хорхой шавж, хоёр нутагтан шоргоолж шиг бужигнаж байжээ. Өдөн сэрвээт загастай адил загасны дүрсийн амьтад нь хоёр нутагтан амьтдын өвөг гэж нэлээд нэр алдартай эрдэмтэд үздэг юм. 

	Палеозойн буюу эрт төрмөлийн эрин олон сая жил үргэлжилжээ. Тэр их хугацаанд сээр нуруутан, сээр нуруугүй амьтдын хөгжилд багагүй ахиц гарсан билээ. Биднээс асар холын амьтдад бие махбодын эрхтнүүдийн дээд зэргийн хэлбэрүүд хүртэл бий болж байжээ. Хэрэв хүн палеозойн буюу эрт төрмөлийн эриний үеийн ой модонд очин, түүний чийгэрхэг, бүгчим уур амьсгалыг давж байж чаддаг юм гэнэ гэхэд тохитой амьдрах газраа олохгүй байх сан билээ. Ганц ч цэцэг навч, хурц ногоон мөчир ч байхгүй. Жилийн улиралд өнгө зүсээ үл өөрчлөвч нэг янзын ногоонууд тужийн их ой мод бүрхэг бүдэг орчинтой байжээ. Тэр ойн мод, ургамал зай завсаргүй түргэн ургаж, багширч бөөгнөрөн байв аа. Энэ үед жоом, бясаа, бас морин шоргоолж гарсан боловч, тэдний биеийн өнгө зүс мөн л бараан бүдэг, тэгээд ч тэр амьтдын дуу шуу ч шалих хөгжилтэй юм байхгүй байжээ. Эрвэн дэрвэн нисэгч эрвээхэйнүүд, эргэж тойрон шунгинан дүнгэнэгч зөгий ч байгаагүй. Тэр үеийн хамгийн дээд зэрэг хөгжилтэй томхон амьтан нь хатуу хуягаар бүрхэгдсэн бөгөөд ойн ширэнгэ дундуур удаан гэгч мөлхөгч аварга том, сээр нуруутан гүрвэл байв. Агаар тэнгэрт нь аянгын дуу нижигнэн, газар дэлхийн хөрс нь донслон хөдөлсөн үе билээ. Тэнгэрийн цахилгаан гялалзах тэр бүхнийг мэдрэх ухаарах ч үе өдий байж. Харин тэр аюулаас амиа аврах, нуугдах амьтдын арчаагүй амьдрал чухам тэр үед л байсан юм. Аварга том биедээ дүйцээгүй асар бага уураг тархитай гүрвэл л явна. 

	Чулуун нүүрсний үеийн сүүл хэрээр хуурай газрын ургамал амьтан амьдралаар бүр сайн зохицон хөгжиж ирэв. Зарим нэг дэвхэрч явдаг шавжууд нисэх хэлбэрийг олж, зарим хоёр нутагтан сээр нуруутан нь мөлхөгчид гүрвэл, матар зэрэг амьтад болон хувирав. 

	Энэ үеийн ургамлын олон янз гэдэг түүний дотор амьдран оршиж байж болох нөхцөл бий болгон усны саваас ч хол, түүнээс заавал ч үгүй хамааран байх хэрэггүй болжээ. Тийм тохиромжтой ой мод, ургамал бол шилмүүст ургамал энэ нь ойм хэлбэрт модноос үүсвэрлэн гарчээ. 

	Палеозойн буюу эрт төрмөлийн эриний дараагаар барагцаалбал хагас миллиард жил үргэлжилсэн мезозойн15 буюу дундад төрмөлийн эрин эхлэв. Энэ палеозойн буюу эрт төрмөлийн эринийг бодвол бараг 3 дахин богино хугацааг эзлэв. 

	Мезозойн буюу дундад төрмөлийн эриний үед ургамлын аймаг шинэчлэгдэн ирлээ. Энэ эриний эхэн үед бэлгийн бус замаар үржигч ургамлууд нарсан өвснүүд, модлог ой маш их суурийг эзэлж байв. Удалгүй энэ ургамлын хамт шилмүүст модны олон янз холилдон ургах боллоо. Мөн л палеозойн буюу эрт төрмөлийн эриний үе шиг харанхуй хар ой модод ба тэдний дунд өндөр гоолиг моднууд байлцах болжээ. Харин энэ үеэс энд тэнд навчтай мөчир харагдах болж, мөнгөлөг тооройн хожуул цухуйн, хусны цагаан холтос үзэгдэн, шүүслэг ногоон шид модны бут харагдах боллоо. Тэдгээрийн цэцэглэж байгаа үед анхилуун сайхан үнэр ханхална. Тэгээд л янз бүрийн моднууд дэлбэгэр том навчит платан, царс, агч моднууд ургалаа. Энэрхүүгээр энэ дэлхий маань баяжиж, төлжсөөр л хөгжиж байв. Ойн өтгөн гүнд асар том эвкалипт сүндэрлэн ургаж, энэ модны давирхай, эмийн сайхан үнэрт зүйл мөнхийн ногоон лийр мод, лавр модны цэцгийн үнэртэй хослох боллоо. Эдгээр моддын хоорондуур дал модны бөмбөгөр орой үзэгдэн, инжрийн мод, энэ тэр асаж ороож ургадаг өвс, холслиг улаан, морин улаагана, өргөст сондуул зэрэг битүү ургасан байна. Мезозойн буюу дундад төрмөлийн эриний сүүл хэрээр ой модны өнгө сайхан болж, үнэр анхилуун тааламжтай болов. Нэг янзын уйтгар, хүрэл өнгөт ой мод үргэлжилсэн чулуун нүүрсний үеийнхийг бодвол өнгө янз, орон, ой мод ондоо өөр болж байлаа. Өнгийн сайхан эрээн гоё цэцэг навчаар бүрхмэл нуга сайхан газар ч дайралдах боллоо. Тэр ургамал ой мод жилийн турш тэр байдлаа алдахгүй байх болов. Уур амьсгал нэг хэвийн байдалтай байх боллоо. Одоо манай энд тэнд нарст ой үргэлжилсэн тэнд навчаа дэвүүр мэт буулгасан том дал мод ургаж Гренландийн арал дээр ч урт ургамал ургадаг байлаа. Харин хойд, өмнөд туйлаас холгүй ойрын районд жилийн улирал солигдох маяг аажмаар орж эхлэв. 

	Мезозойн буюу дундад төрмөлийн эриний үеийн баялаг их ургамал өвс, тоо томшгүй олон хорхой шавжид хоол тэжээл, хоргодох орон болж байсан нь гарцаагүй юм. Одоо тэгээд хөнгөн шаламгай далавчит, эрвээхэй, зөгий, үхэр хэдгэнэ гарлаа. Эд цэцгийн сайхан амтат шүүсээр хооллоно. Эдгээр жижиг амьтдын жингэнэж, жунгинах ба ой мод, агаар, нуга намгийг ч хүртэл дуу шуу хөгжил хөдөлгөөнтэй болгов. Тэд эрвээхэй, зөгийн эрээн мяраан өнгө зүс хүртэл орчин тойрныг чимэв. Хуурай газрын сээр нуруутны дотроос хоёр нутагтан амьтдын зэрэгцээгээр мөлхөгчид зонхилох суурийг эзэлж байлаа (Зураг 21). 

	21-р зураг. Дундад төрмөлийн эриний мөлхөгчид: 1. Парейозавр. 2. Иностранцев.

	 

	 

	Иймээс ч мезозойн буюу дундад төрмөлийн эриний үеийг «мөлхөгчдийн үе» гэж нэрлэх явдал цөөнгүй байдаг. Мөлхөгчид бол эртний газар хоёр нутагтнаас үүсэж гарсан юм. Тэдгээр нь уснаас улам улам холдон газар явж амьдрах болсон байна. Хуурай газрын мэлхий, намгийн ногоон зэрэг усгүй газар ч байж чадах бөгөөд түрсээ шахахын үед устай газар очдог юм. Мэлхийн түрс удаан хугацаагаар усанд байна. Гэтэл, мөлхөгчид түрс шахахгүй харин бэлтгэл тэжээл бүхий хэдэн өндөг гаргана. Тэр өндөгнүүд үрийн тэжээл болох бэлтгэл хоолоо идэж дуустал хөгжлийн эхний шатыг туулна. Ус шаардагдахгүй бөгөөд түүнтэй хамт зохих хэмжээний усны бэлтгэл мөн өндгөнд бэлхэн байна. Түүний хөгжилд нарны гэрлийн хүч хэрэгтэй бөгөөд бүх биеэр нарны гэрлийг авна. Өндөг нь гадуураа тусгай хатуу хальсаар бүрхмэл байна. Гадуурх хальс нь хэд хэдэн давхар. Тэдгээрийн усан хальс гэдэг туйлын чухал юм. Үүнийг «амнион» гэж ч нэрлэнэ. Ийм хальс зөвхөн мөлхөгчдийн өндгөнд байх төдийгүй сүүн тэжээлтэн, шувуу зэрэгт байхаас биш хоёр нутагтан ямар ч амьтанд байхгүй. Энэ гайхалт онцлог чанараараа мөлхөгчид уснаас ер хамаарахгүй болж чадсан байна. Одоо үеийн мөлхөгчид могойнууд, матар, мэлхий, гүрвэл зэрэг мезозойн буюу дундад төрмөлийн эриний галбын үеийн янз, бүрийн мөлхөгчдийг төлөөлж чадахгүй юм. Тэр үеийн мөлхөгчдийн дунд одоо үеийн шувуу сарьсан багваахай мэт далавчит хэлбэрийн, агаараар явж чаддаг бөгөөд бас газар дээгүүр ч тэнүүчлэн явдаг аварга том амьтад байжээ (Зураг 22).

	22-р зураг. Археорнис, сөнөж үгүй болсон бүдүүлэг шувуу

	 

	 

	Тэдгээрийн ихэнх буцаж усандаа амьдрах болсон, харин үржихийн хэрд эргэж газар дээр гардаг байлаа. Тийм амьтдад далайн могой, иктиозавр, бусад аварга биетүүд орно (Зураг 23).

	23-р зураг. Нисэгч гүрвэл птеродактиль

	 

	 

	Эртний мөлхөгчдөөс шувуу үүсэж гарлаа. Бид ерөөс эдгээр аварга биетэн дээр гол анхаарлаа тавих бус, харин анхаарал бага татууштай хамгийн анхны сүүн тэжээлтэн лемурүүдийн ургийн ураг, хүн ба мичний өвгийн өвөг дээр сонирхлоо чиглүүлэх хэрэгтэй байна. Чухам мезозойн буюу дундад төрмөлийн эриний үед газар дээр ихээхэн сонирхолтой үзэгдэл явдлууд болж сүүн тэжээлтэн амьтан үүсэж гарлаа. Тэд чухам хаана с гарав? гэдэг асуудал гарч байна. 

	Эдгээр эртний сүүн тэжээлтэн амьтад биеийн хэмжээгээр хулганын чинээ байв. Тийм сүүн тэжээлтэн жижиг амьтны шүдний үлдэгдэл, зарим яснууд олдсон юм. Эдгээр ясны үлдэгдлээс үзэхэд тийм амьтад мөлхөгчидтэй ойролцоо байжээ гэдэг илэрхий байсан. Бас, сүүн тэжээлтэн амьтны өвөг болох зарим нэг мөлхөгчид бага хэмжээгээр модон дээр амьдрагчид байжээ гэж үзэж байна. Мезозойн буюу дундад төрмөлийн эриний сүүл үеэр сүүн тэжээлтэн улам олширч ирлээ. Тэдгээрийн дотор биеийн хэмжээгээр жижиг, ууттан давуутай байв. Ууттан гэдэг нь, дөнгөж гарсан нялх зулзагаа гэдэсний тэндэх тусгай нугалаас бүхий уутанд хийдэг болно. Одоогийн кенгуру16 зулзагаа хэвлийнхээ уутанд хийдэг юм. 

	Эрт цагийн ууттан дэлхий дээр маш их тархсан байв. Тэр ууттан зөвхөн Австралид байгаагүй, мөн Америк, Европт ч байжээ. Дэлхийн энд тэнд тархсан тэдгээр ууттан өөрийн өвөг болох мөлхөгчдөөс хоёр том зүйлээр давуутай байлаа. Нэгдүгээрт, бүлээн цуст амьтад юм. Гэтэл, мөлхөгчид нь хүйтэн цуст амьтад учраас оршиж байгаа орчин тойрноосоо шууд шалтгаалдаг бол, дээрх амьтад бүлээн цустай болохоороо хүн шиг нэг янзын тогтмол температуртай (градустай) байна. Ийм амьтад уур амьсгал халуун хүйтэн болон өөрчлөгдөхөд онцын их бэрхшээлгүй байжээ. Гэтэл мөлхөгчид бол тийм биш бөгөөд хүйтэн болоход дааран ичих байдалд орж эхэлдэг болов. Гэтэл сүүн тэжээлтэн цочоо нь гарсан сэргэлэн байдлаа хамгаалан амьдрал улам зохицон ирсэн юм. 

	Хоёрдугаарт, сүүн тэжээлтэн амьтны нөгөө талын амьдралын төлөө тэмцлийн давуутай нь уураг тархи хөгжиж ирсэн явдал мөн. Тэдгээрийн уураг тархи мөлхөгчдийнхийг бодвол хэмжээгээр том, зохион байгуулалтын хувиар нарийн байлаа. 

	Сүүн тэжээлтэн амьтны арьсны хөгжилд хачирхууштай өөрчлөлт гарсан билээ. Ихэнх мөлхөгчид биеэрээ хайрсаар бүрхмэл байдаг. Гэтэл сүүн тэжээлтэн амьтны тэр хайрс биеийн тогтмол халууныг хамгаалан барьж байх үсээр солигдсон байна. Зарим сүүн тэжээлтэнд эртний тэр хайрсны үлдэц одоо хүртэл байх нь ч үзэгдэнэ. Ямар нэг хүн үхэр хулганын сүүлийг сайн ажигласан бол түүний хайрсыг лав анхаарсан байх. Бидний III бүлэгт дурдсан өргөн тавхайт гэдэг мичний сүүлэн дээр хайрс байдаг юм. Энэ бүхэн бол мөлхөгчид өвгөөсөө үлдсэн шинж мөн болно. 

	Сүүн тэжээлтэн амьтны арьс, хайрст арьстай амьтныхаас үсээр бүрхмэлээрээ зөвхөн ялгагдахгүй. Тэр нь маш олон тооны булчирхай байдгаар бас онц ялгаатай юм. Тэр булчирхайнуудын нэг бол тосны булчирхай болно. Энэ булчирхай тусгайлан тосыг ялган гаргаж арьсыг зөөлрүүлэн, бас үсийг уян налархай болгох үүрэгтэй юм. Бас хөлсний булчирхай биеийн тогтмол халууныг барьж байхад чухал рольтой. Бас сүүн тэжээлтэн амьтанд өөр төрлийн булчирхай байна. Энэ бол сүүний булчирхай, үүнээс уул амьтан шинжлэх ухааны үндэстэй нэр авсан юм. Сүүн тэжээлтэн амьтан өөрийн хөхөөр, шинэ төрсөн нярайгаа маш сайнаар тэжээж чадна. 

	Бид сүүн тэжээлтэн амьтны уураг тархи мөлхөгчдийг бодвол том, хөгжилтэй гэж дээр хэлсэн. Үүнтэй уялдан уураг тархи орших гавлын яс өөрчлөгдөн хувирч хөгжсөн юм. Тэрээр том болж, бөх бат болжээ. Бас, хоол хивэх эрүү шүдний хөгжил улам ахисан юм. Сүүн тэжээлтэн амьтны шүд, дээрх мөлхөгчдийнхийг бодвол их хөгжилтэй болно. Сүүн тэжээлтэн амьтны шүд, эрүүний тусгай суудалд туйлын бөхөөр суусан байх бөгөөд шүдний сурвалж нь урт байна. Гэтэл гүмбараа матраас бусад мөлхөгч амьтдын шүд эрүүнээс шууд урган гарсан байдаг. Сүүн тэжээлтэн амьтны эрүүний судас шөрмөс хоол тэжээлийн зүйлийг хивэх, зажлахад туйлын хөдөлгөөнтэй зохилдсон байдаг юм. 

	Зарим нэг нугасан хошуут, ехидна гэх мэт амьтдаас бусад бүх сүүн тэжээлтэн амьтад амьд зулзага төрүүлнэ. Ууттан ч хүртэл арчаагүй ядуу дорой зулзага төрүүлэх боловч амьдыг гаргана. Бусад төрлийн дээд зэргийн сүүн тэжээлтэн амьтад эхийн умайд бэлтгэл хоолоор тэжээж байсан зулзага гарах тул тэр гарсан зулзага нь хөгжиж тэнхэжсэн байдаг юм. Эхийн умайд байгаа үрийг хооллуулах тусгай эрхтэн байх бөгөөд үүнийг (плацента) буюу хойдох ихэс гэнэ. Үрээ хооллуулах ийм эрхтэнтэй сүүн тэжээлтэн амьтанд бүх приматууд, хүн багтан орно. Энэ эрхтэн бий болсон явдал сүүн тэжээлтэн амьтны дэгжин хөгжихөд их ач тустай болсон. Энэ эрхтэн сүүн тэжээлтэн амьтанд эхлээд л бий болоогүй, алгуур аажим (эволюц) хөгжлийн үр дүнд бий болжээ. Хүүхдийн хэвтэш, (хойдох ихсийн) зохион байгуулалт хүн дүрст мичин тус бүрд харилцан адилгүй байна. Хүн дүрст мичнүүд, хүн зэрэгт тэр эрхтэн хавтгай (бин) мэт хэлбэртэй байдаг. Хуучин тивийн мичнүүд павиана, сармагчин зэрэгт энэ эрхтэн хоёр хос бөгөөд мөн хавтгай хэлбэртэй байна. Үр өөрийн хүйсээр тэр эрхтэнтэй холбогдоно. Тэр эрхтэн эхийн умайн тус газар байх бөгөөд үрийн хүйсээр залгалдан улмаар хүүхдийн хүйстэй нийлнэ. Гэтэл, бас мичирхүү сармагчны (хойдох - ихэс) үрийн цэврүү гэдгээр бүрхэгдсэн байна. Өргөн тавхайт мичний (хойдох - ихэс) бусдаасаа нэлээд өөр юм. Тэр нь хэмжээгээр том биш бөгөөд шовгор хэлбэртэй. Эхийн умайн ханын нэг хэсэгт очиж залгалдсан байх тул, хэдийгээр үнэндээ ялгаатай боловч дээд зэргийн мичнүүд, хүний үрийнхтэй адил байна. Энэ (хойдох ихсийн) тусламжтайгаар үр нь тэжээлээ авч байна. Үүгээр эхийн цустай үр холбогдож, эхийн цусаар дамжуулан хоол тэжээлийн зүйл, хүчилтөрөгч, бусад амьдралын чухал зүйлүүдийг авна. Эхтэйгээ холбоотой болж байгаа хамгийн гол зүйл нь тэр хоёр хос байдаг хүүхдийн (ихэс хойдох), эсхүл нэггүй хос байдаг. Сүүн тэжээлтэн амьтны энэ бүхий биеийн зохион байгуулалтын давуутай талууд хүн хүртэл хамгийн үнэлүүштэй зүйл болон хамгаалагдан ирсэн байна. 

	Эртний тэр (хойдох ихэс)-тэй сүүн тэжээлтэн амьтад ихэвчлэн хорхой шавжийн зүйлээр хооллож, бүр шавж идэшний бүлэг болж байлаа. Тэдгээрийг чухам шавж идэштэн байсан гэдгийг тэр амьтдын биеийн зохион байгуулалт, ясны үлдэгдэл зэргээр нотлон мэдсэн байна. Бас, тэднийг мэдэхдээ одоо байгаа шавж идэштэн, сүүн тэжээлтэн байдал төлөвөөс мэдэж авсан юм. Зарим нэг сүүн тэжээлтэн том амьтныг барьж идэж явсаар махчин амьдралтай сүүн тэжээлтэн болон хувирсан юм. Тийм махчин амьтдын шүдний зохион байгуулалт бидэнд баримт гарган өгнө. Жишээ нь чоно, суусар зэрэг амьтны шүд, тэдгээр амьтны махчин гэдгийг батлан өгнө. 

	Мезозойн буюу дундад төрмөлийн эриний дараагаар буюу шинэ төрмөлийн эриний үе17 эхэллээ. Энэ эрин одоо хүртэл үргэлжилж байна. Энэ шинэ төрмөлийн эрин дотроо гурван галбад хуваагдана. Тухайлбал, гурав дахь, дөрөв дэх орчин үеийн галба гэнэ. Шинэ төрмөлийн гурав дахь галбад хэдэн олон арван сая жил болжээ. Энэ үед уур амьсгалын байдал халуун дулаан байв. Энэ галбын сүүлчээр уур амьсгалын байдал хүйтэрч ирлээ. Гурав дахь галбын эхээр мөлхөгчид хаа даяаргүй үхэж сөнөж, сүүн тэжээлтэн амьтад, шувуу жигүүртэн туйлын түргэн ахицтай хөгжиж ирлээ. 

	Тэр үед байсан ямар л сүүн тэжээлтэн байсан бол цөм өөрчлөгдөн, энэ үеийн мөн их хэмжээний сүүн тэжээлтэн амьтад нэлээд хожуу хүртэл байгаад үхэж сөнөсөн ч байна. Гурав дахь галбын үед байсан мөлхөгчид ч гэсэн, сүүн тэжээлтэн ч гэсэн амьдралын нөхцөл байдлын янз бүрийн ахуйд дасаж зохицон иржээ. Хуурай газрын зарим нэгэн махчин амьтад загас, далайн бусад амьд амьтнаар хооллон яван явсаар далайн нохой, хав зэрэг болжээ. Зарим нисдэг шавжийн хойноос хөөцөлдөн амьдарч явсаар сарьсан баавгай, бүр зарим нь газар дээр байдаг амьтан, цус, махаар хооллосоор хуурай газрын махчин, сүүн тэжээлтэн амьтад болон хувирсан юм. 

	Гурав дахь галбын үеийн хамгийн анхны үе давхаргаас анхны приматын ясны үлдэгдэл олдсон юм. Энэ үүлдэр бол одоогийн мичирхүү сармагчны өргөн тавхайтын төрөл байсан юм. Тэдгээрийн хөгжиж байсан үе гэвэл, гурав дахь галбын эхэн байжээ. Гурав дахь галбын үеийн эхний хагасын үед приматуудын өөр шинэ төлөөлөгчид бидэнд мэдэгдэж байна. Энэ нь хөгжлөөр маш дорой бүдүүлэг маягийн мич юм. Тэр мич Европ, Ази, Африкийн эх газруудад гарч улмаар Америкийн мичнүүд ч хуучин тивийн мич өвгөдөөс үүсвэрлэн гарсан байна. Хуучин тивийн дорд шатны приматуудаас эртний мичнүүд үүсэн гарч, тэдгээрээс хоёр салаа замаар хөгжив. Энэ замаар нь одоогийн дорд шатны нарийн хамарт мичнүүд, нөгөө замаар нь дээд шатны буюу хүн дүрст мичний өвгөд салан хөгжсөн байна. 

	Америкийн мичнүүд хуучин тивийн мичнүүдээс уг гарал үүсэлтэй юм. Нарийн хамарт, өргөн хамарт мичнүүд бол угийн нэг газраас гарсан хоёр салаа мөн. Бид үүнийг ингэж зориуд дурдаж байгаа явдал учиртай юм. Америкийн эрдэмтэд шинэ тивийн мичнүүд Америкийн өөрийн өргөн тавхайтаас шууд үүсэж гарснаас биш нарийн хамарт мичнүүдтэй ойрын төрөл бус гэж үзэх талууд байдаг байна. Хэрэв энэ бодол зөв гэвэл «Мич» гэдэг систем бүхий бүлэг болохоор уг гарал нь нэг гэдгийг үгүйсгэхэд хүрэх болно. Тэрээр ч үл барам, зоологийн системчлэл гэдэг маань бүлэг амьтдын хоорондын төрлийн холбооны илрэл мөн шүү. Хэрэв (саяынхаар өргөн хамарт, нарийн хамарт мичнүүдийн хооронд) төрлийн холбоо байхгүй юм бол, тийм амьтдыг нэг систем зэрэгт нэгтгэж болохгүй юм. Үнэн хэрэг дээрээ энэ ямар байх ёстой вэ? Энэ асуудлыг шийдвэрлэх гэхэд бидэнд малтмалаас олдсон тийм материал даанч ядуу байна. Тэдгээр хоёр төрлийн мичний анатомийн зохион байгуулалт дээр үндэслэвэл тэд угаас нэг гаралтай гэдгийг үнэмшүүлж байгаа нь эргэлзэх юм байхгүй байна. Үнэн дээрээ олон тооны шинж тэмдгүүд тэгэхдээ ямар нэгэн аар саар жижиг ч бус санамсаргүй зүйлүүд бус харин бие махбодын эрхтнүүдийн янз бүрийн системүүдтэй холбогдсон хамгийн чухал шинж чанаруудаараа шинэ, хуучин тивийн мичнүүд нэг ерөнхий гаралтай гэдгийг баталж байна. Хэрэв энэ хоёр төрлийн мичнүүд нэг нь нөгөөгөөс хамаарахгүйгээр бас тусдаа үүсэж гарсан юм бол яалаа гэж тэр хоёрын хооронд ерөнхий шинж тэмдгүүд байх билээ. Энэ хоёрын хоорондын ерөнхий шинжүүдийн нэг бол шүдний зохион байгуулалт байна. Ялангуяа араа, түүний өмнөх шүднүүд, хэл, нарийн гэдэс, бэлгийн эрхтэн, уураг тархи, мэдрэлийн эрхтэн, биеийн бусад хэсгүүдээр адил төсөөтэй юм. Зарим нэг жишээг дурдъя. Бүх мичнүүдийн (ганц шөнийн мичнүүдээс бусад) нүд тор бүхий бүрхүүлтэй байх, өөрийн гэрэл гэгээнд юмыг маш сайн үзэх, бүх тороороо (савх гэж нэрлэдгээс гадна) гэрлийг хүлээн авах мэдрэх тусгай эсүүд тарсан байх, тэр торнуудын дунд үзэх нервийн эхэлсэн газраас холгүй жаахан газар хонхойсон байдаг (үүнийг төвийн нүх) гэнэ. Энэ нүхэнд торны тусгай хэсгүүд орсон байх, энэ төвийн хонхорт юмны өнгө зүс, чанар багтаамж эзлэхүүн нарийн тусдаг зэрэг шинжүүд байна. Мичирхүү сармагчин, өргөн тавхайт зэрэгт ийм шинж, зохилдлогууд ерөөсөө байхгүй болно. 

	Сонсох эрхтний талаар ч гэсэн шинэ, хуучин тивийн мичнүүдийн аль алинд байдаг нэлээд бодитой чанарууд гарах болно. Чихний мөгөөрсний хэв маяг бүх мичнүүдэд онцлог байдаг. Үүнд: мичирхүү сармагчны чих шовхдуу бөгөөд хөдлөхдөө маш сайн юм. Гэтэл мичний чих ихэвчлэн мөн хэрээрээ дотогшоо хумайсан байна. Чихний сонсох эрхтэн дундад чихний хөндийд байна. Бас, алх дөш, дөрөө ч гэж нэрс бий. Эдгээр цөм бүх мичнүүд, хүнд ч байна. Гэтэл, лемур өргөн тавхайт чихний зохион байгуулалт дээрхээс зарим талаараа өөр байна. Мичний уураг тархи, тэр чүү бүү хэл хамгийн бүдүүлэг мичний уураг тархи илүүтэй хөгжсөн байх бөгөөд бага тархиа их тархи нь бүрхэж ирсэн байна. Мичирхүү сармагчин өргөн тавхайтанд ийм шинж ер нь алга байна. Мичнүүдийн их тархины зохион байгуулалт өвөрмөц шинж чанартай бөгөөд энэ чанар бүх мичнүүдэд адил байдаг болно. Их тархи нь их ч гэсэн бага ч гэсэн нэлээд гүнзгий урт нарийн ховилоор хуваагдсан байна. Үүнд, духны, толгойн оройны, дагзны, чамархайн гэх мэт (адаглаад л гурван тийм урт нарийн ховил байна). Бас тэгэхэд бүх мичнүүдэд тусгай онцлог хөгжсөн тийм нарийн ховил байдаг, үүнийг бүр мичнийх гэж нэрлэсэн байна. 

	Мичний уураг тархины эдийн маш нарийн бүрэлдэхүүн ч гэсэн мичирхүү сармагчныхаас өөр болно. Ганц жишээг дурдаж үзье. Нүдээр харсан зүйл нервээр дамжин уураг тархинд очно. Тэгэхдээ бүр дагзны хэсэгт хүрнэ. Ийнхүү уураг тархинд үзсэн, харсан юм очихдоо нервийн тусгай замаар дамжина. Энэ талаар ч гэсэн мичирхүү сармагчин, өргөн тавхайт бусдаасаа хөгжлөөр дорой юм. Хоол боловсруулах эрхтний талаар гэвэл, бүх мичнүүдэд 12 нугалаа бүхий нарийн гэдэс байна. Хүнд ч гэсэн тийм байдаг. Тэдгээр нарийн гэдэс түүний нугалаа ямар нэгэн юмны гогцоорхуу байдаг бол ийм гогцоорхуу болж мурийж тахирласан шинж лемурт ерөөс байдаггүй болно. Мичнүүдийн бүдүүн гэдэс мөн нарийн зохион байгуулалттай болно. I-т, хөндлөнгийн хэсэг, II-т, бүдүүн гэдэс туждаа ханаараа гурван бэхлээгээр бэхлэгдсэн байна. Ийм чанарууд мичирхүү сармагчинд байхгүй. 

	Бид, мичний хойдох ихсийг хавтгай дугуй хэлбэртэй гэсэн. Үүн дээр нэмж хэлэхэд, мичний умай энгийн зүгээр байхад мичирхүү сармагчин, өргөн тавхайтын умай хоёр эвэртэй мэт байх тул анх бүрэлдэж байгаа үр түүнд бас арай өөр байдлаар холбогдон бэхлэгдэж байх ёстой. Үрийн бүрхүүл ч гэсэн тэднийх, хүнийх, мичнийхээс өөр зохион байгуулалттай болно. 

	Бид, өөр өдий төдий шинжүүдийг дурдсан бүх мичнүүд нэг угийн системтэй гэдгийг баталж болно. Бид ч амьтны аймгийн хөгжлийн түүхт явцын үр дүнд удаан хугацаанд байгалийн хөгжлийн замаар бий болсон уг гарлаар нэг мичний ерөнхий системчлэлийн ёсоор мичнүүдийг нэгтгэн үзэж болно гэж үзнэ. Амьтны аймгийн систем гэдэг бол тэдгээр амьтны ойрын зайлшгүй холбоо, тэдний (хувьсал) алгуур аажим хөгжлийн явцыг үзүүлэн өгөх зүйл нь мөн. Ийм учраас одоо үеийн мичнүүд ерөнхий нэг гарал үүсэлтэй бөгөөд өөр хоорондоо лемур өргөн тавхайтыг бодвол төрлийн холбоотой болно. Одоо эртний доод төрлийн мичнүүдээс шинэ, хуучин тивийн мичнүүд хөгжиж гаран, ямархуугаар өөр өөр салаа замаар явсан болохыг авч үзье. 

	Эртний дорд төрлийн мичнүүдээс шинэ, хуучин тивийн мичнүүд гарах үзэгдэл гурав дахь галбын үеийн эхний хагаст болжээ. Өмнөд Америкт гурав дахь галбын дундуур байсан мичний үлдэгдэл ясыг газрын үе давхаргын хөрснөөс олсон байна. Эртний өргөн тавхайт мич, мич болон хувирах хөгжилдөө их өөрчлөлт гарчээ. Уураг тархи томрон, биеийн бүтцийн талаар нарийссан юм. Хөмсөгний яс нэлээд урагшаа төвийн, хоорондын зай нь бага болжээ. Эдгээрийн үр дүнд нүдний хараа урагшаа цэхрэн, хоёр нүд хоорондоо ойртсоор эртний мичнүүд ямар нэгэн юмыг хоёр нүдээр зэрэг харах болсон байна. Нүдний хараа нэлээд сайжран чанаржиж ирэв. Энэ бүх өөрчлөлтүүдтэй холбогдон мичний хошуу богино болсоор хүнийхээс хэдийгээр хамаагүй өөр боловч хүн дүрст мичнийхтэй ойртож ирлээ. Хөгжлийн талаар өндөр, томхон бөгөөд өргөн хамартай мичний сүүл, модны мөчрөөс ороолдон дүүжлэгдэхдээ туйлын зохилдсон байлаа. Энэ учраас түүний сүүл ч уян нугарамхай болжээ. Ийм мичнүүдийг уян нугарамхай сүүлт гэж нэрлэх бөгөөд Америкийн ийм мичнүүд модны дунд дээд үед оршино. Харин бусад жижиг (хумст) мичнүүд игрунк зэрэг бол модны доод үед оршино. 

	Америкийн мичнүүд хуучин тивийн дорд шатны мичнүүдийг бодвол хөгжлийн замаас маш хазайсан нь илэрхий юм. 

	Олон эрдэмтэд нарийн хамарт мичний төрөл болох мичийг жижигхэн парапитекийг18 гэж үздэг юм. 

	Энэ парапитекийн дорд эрүүний ясыг 1911 онд гурав дахь галбын доорд үеэс олжээ (Египетээс). Шүдний тоогоор хуучин тивийн мичнүүд, хүнийх шиг 32 байв. 1 соёотой (нэг талдаа) 3 араатай, соёо, арааны хооронд 2 шүдтэй байжээ. Энэ төрлөөс хуучин тивийн мичнүүдийн хоёр салаа үүсэж гарчээ. Үүнд: нохой дүрст мичнүүд макакам, сармагчин, павиана, тонкотел (нарийн биет) гэх мэт, нөгөө нь хүн дүрст мичнүүд: гиббон, орангутан, шимпанзе, горилла зэрэг оржээ. Одоо павианы хувьслыг авч үзье. Энэ мич бэл урт хошуутай. Тэгэхлээр нь нохой дүрст гэсэн. Нохой дүрст мичнүүд модон дээр бараг байхгүй. Ихэвчлэн газар дээр байна. Ялангуяа, хадархаг ууланд байдаг юм. Эртний малтмал павианы богино хошуутай байсан нь зайлшгүй модонд оршдог байсан хэрэг. Модноос буусан павиан, газар явах болохдоо түүний бие өөрчлөгдсөн байна. Хошуу нь уртсан, хөлийн хуруу богино болж, бие нь томрон ирж зарим газраа үсгүй болсон хэрэг. Зарим газраа урт үстэй болон хөлийн хумс махийж, соёо нь бөх бат болсон байна. 

	Гэвч, одоогийн павианд ч гэсэн модонд оршиход зохилдсон зарим нэгэн эрхтнүүд үлдэж хоцорсон байдаг юм. Жишээлэхэд, базахад хөлийн хумс зохилдсон зэрэг байна. Павиан бол хүнд нүсэр биетэй, том мич юм. Хэрэв, хэрэг тохиолдвол модон дээр авиран гарахдаа хөнгөн шаламгай, мөчрийг дамжин авирахдаа ч бэрх түргэн юм. Бас, павиан юмыг гараараа барих, идэх юмыг бариад амандаа хийх заншлаа мартаагүй байдаг. Түүний нүд цэх урагшаа харна. Хуучин тивийн нохой дүрст мич бол өргөн хамарт мичний адил хүний хөгжлийн зам дээр үл зогсоно. Учир нь тэдгээр нь хүний эртний өвгөд биш билээ. Хүний өнгөрсөн үеийн түүхтэй хүн дүрст мичний малтмал ойрхны холбоотой юм. 

	Дээд зэргийн хөгжил бүхий мич гурав дахь галбын дундуур үеэр хөгжиж ирлээ. Энэтхэг, Египет, Европын зарим газар явуулсан малталт энэ нутгуудад бүгдэд одоогийн хүн дүрст мичний өвөг байсан гэдгийг баталж байна. Тэр олдсон яснуудаар гиббоны төрлийн мич, орангутаны өвөг, мөн шимпанзе, гориллын эртний удам зэргийг олоход нэлээд тодорхой зүйлүүдийг гаргасан юм. Гурав дахь галбын үеэс олдсон хүн дүрст мичний эртний өвгийн олон тооны олборууд байх бөгөөд тэдгээр нь хүний өвөг мөн болон хүн дүрст мичнээс тийм их ялгаатай бус байлаа. 

	Гурав дахь галбын хоёр дахь хагаст буюу энэ үеийн сүүл орчимд хүний өвөг, хүн дүрст мич модноос газар дээр бууж амьдрах болсон байна. Энэ үед тэдгээрийн биеийн зохион байгуулалтад өөрчлөлт гарсан. Үүнийг бид цаашдаа танилцах болно. Ийм өөрчлөлтгүйгээр бидний өвгийн өвөг хүн дүрст мичний хүн болон хөгжих замд шилжин орж чадахгүй байсан билээ. Гурав дахь галбын үеийн сүүлчээр хүн дүрст мич хүн болж хувирах хөгжил явагдсан байна. Тэр үеэс манай үеийг хүртэл Африкт байсан хүн дүрст мичний гавлын яс хадгалагдан ирлээ. Энэ олбор бол гурав дахь галбад байсан, хүний өвөг, түүний тухай их зүйлийг бий болгон өгнө. 

	Манай дэлхийн сүүлчийн үе болох дөрөв дэх галбаас зарим газраар ихээхэн хүйтэрч эхэллээ. Энэ үед харьцах чулуун зэвсгийн зүйл олддог. Энэ ч яриагүй хүн байсны ул мөр билээ. Уур амьсгал аажмаар чийгэрхэг болон бөмбөрцгийн хойд хэсгээс мөс бүрхэж эхэллээ. Энэ мөстөж эхэлсэн үеийг «мөстлөгийн үе» гэдэг болно. Хойд туйлаас аажмаар мөс түргэн ирж, хойд ба дундад Европ, хойд Ази, Хойд Америкийн өргөн уудам нутаг дэвсгэрийг бүрхлээ. Энэ үед ч Альп зэрэг өндөр газруудын орой мөсөөр хучигдан тэр мөс аажмаар хавь ойрын газар луу гулдран түрэх үзэгдэл гарч ирсэн байна. 

	Эртний хүмүүсийн хөдөлмөрийн багаж зэвсэг, галын үлдэгдэл (үнсний үлдэц, нүүрс, гал голомт, амьтны элдэв яс) мөн тэр үед байсан хүмүүсийн өөрсдийн яс зэрэг нь дөрөв дэх галбын үеэр хүн бий болох цаг эхэллээ. Энэ учраас энэ үеийг зарим геологичдын бодлоор антропогены үе гэж нэрлэж болох мэт. 


Тэр цагт Европт хүн байсан бөгөөд мөсөөр хучигдаагүй тийм газар орогнож байжээ. Бас энэ хэрд Африк, Азийн энд тэнд хүн сууж байлаа. Эртний хүн олон талаараа мичтэй адилхан, олон талаар одоогийн хүнээс ялгаатай байсан юм. Он жилийн туршид хамгийн урьдчилан хөдөлмөрийн нөлөөний дор, бас өөр нөхцөлүүдээс шалтгаалан хүний бие махбодын зохион байгуулалт өөрчлөгдөн, ялангуяа гавлын зохион байгуулалт, уураг тархи, гар нуруу зэргүүд нь ихэд өөрчлөгдөв. Мөстөлтийн сүүлч үеэр эртний хүмүүс, одоогийн хүний төлөвт шинжүүдийг олох ойртлоо. 

	Мөстлөг 15—20 мянган жил үргэлжилж сая дууслаа. Уур амьсгалын байдал аажмаар өөрчлөгдөн Европт зөөлөвтөр уур амьсгалтай байсан бөгөөд амьтан, ургамал аажмаар одоогийн хэлбэр маягийг олж ирэв. Хүмүүсийн агуу их амжилт бол мөстлөгийн дараагаар, малыг гэрийн тэжээмэл болгон, өвс ургамлыг тарих болсон явдал мөн. Энэ явц Европ, Ази, Африкийн янз бүрийн газар бараг нэг үед явагдсан юм. Нэлээд сүүлийн үед биднээс 8—5000 жилийн тэртээгээс хүн төрөлхтний хамгийн анхны түүхт дурсгалын зүйл биднийг хүртэл хамгаалагдсаар ирлээ. 

	Амьтны аймгийн хөгжлийн тухай энэ дүн тойм юуг харуулан өгч байна? Юуны тэрүүнд хүн өөрийн гарал үүслээр хүн дүрст мичтэй холбоотой болохыг харуулж байна. Мөн хүний эртний өвгийн ясны үлдэгдэл олдсоноор хүн, хүн дүрст мичнээс гарсан гэдгийг үзүүлж байна. Түүнчлэн, эртний хүн дүрст мич, хуучин тивийн хөгжлөөр дорд шатны дөрвөн хөлт мичнээс тэдгээр нь дорд шатны приматуудын хөгжсөн гэдгийг нотолж байна. Ингэхэд, бид одоогийн байгаа мичнүүд, тэдгээрийг хүнтэй зэрэгцүүлэн үзсэн зэрэг бүрэн дүүрэн баталгааг олж авч байна. 

	Хүн бол мичтэй зөвхөн биеийн зохион байгуулалтаар адил биш юм. Бас хүн, мичтэй цусны төрлийн талаар маш адилхан төдийгөөр зогсохгүй юм. Амьтны аймгийн бүх түүх, бидэнд мэдэгдэж байгаа сөнөж үгүй болсон амьтны үлдэгдлүүд, дэлхий дээр амьтан ургамал хөгжиж байсан олон зуун сая жилд хүн үүсэж гараагүй байсан цаг бий гэдгийг үнэмшүүлэн өгч байна. Эхлээд хамгийн эхний өвөг болох дорд приматуудын хэлбэр лемур, өргөн тавхайт, дараагаар мөн дорд шатны мичнүүд, нэлээд сүүлээр хүн дүрст мичнүүд, хамгийн сүүлд малтмал хүн дүрст мичнүүд хөгжиж, гурав дахь галбын сүүлчээр хүний хамгийн ойрын өвөг бий болсон байна,

	Сүүн тэжээлтэн амьтны малтмал үлдэгдлүүд бол хүн дүрст мичний малтмалаас хүн үүсэв гэдэг Ч. Дарвины санаа бодлыг бүрэн нотолж өглөө. Тэглээ ч гэсэн амьтны аймгийн хөгжиж ирсэн түүх бүхэл бүтнээрээ хүний төрөл олон зуун сая жилийг туулан хөгжиж, эртний загас, бүр улам цаашлан хамгийн анхны эгэл амьд бие махбод, байгалийн хөгжих замаар үүсэн гарч ирснийг үзүүлнэ.


ХҮН ӨӨРИЙН МАЛТМАЛ ПРИМАТ ӨВГӨДӨӨСӨӨ ЮУГ УДАМШИЛ БОЛГОН ҮЛДЭЭВ?

	Хамгийн эртний приматуудын ясны үлдэгдэл гуравдагч галбын эхний хөрсний үе давхаргаас олдсон баримт мэдэгдэж байна. Тэдгээрийн биеийн зохион байгуулалтаар бодож үзэхэд дундад төрмөлийн эриний сүүлч үеэр шавж идэштэн - сүүн тэжээлтнээс үүсэж гарсан болж байна. 

	Эдгээр приматууд өөрийн тэр өвгөөс үндсэн гурван хэсгээс бүрэлддэг таван сарвуу бүхий мөчийг авч үлдсэн байна. Үүнд: урд мөчинд нь бугалга, шууд (хүн дээр бол) хойд мөчид нь, дунд чөмөг, шилбэ (хүн дээр бол), тавхайн яс зэрэг болно. Хуурай газрын сээр нуруутан амьтан бүхний шилбэний яс (шууны яс) хоёр хэсгээс тогтоно. Тийм байдгийг ямар нэг хүн өөрийн гарын шуугаар жишиж болно. Хүний шууны яс хоёр салаа бөгөөд нарийн салаа нь эрхий хуруутай холбоотой байна. Энэ яс бол ямар нэгэн юмыг эргүүлэхэд хамт эргэж өгнө. Хүний шууны яс эргэхдээ зохилдож, хөдөлмөрийн янз бүрийн хөдөлгөөнд чухал рольтой байна. Энэ хөдлөх зохилдлогоог эртний примат модон дээр амьдарч байхдаа олж авсан болно. 

	Эртний дорд шатны приматууд урд талын хоёр мөчөөрөө үр жимсийг таслан авч, хорхой шавж, бусад жижиг амьтдыг барин авах, амандаа идэх юм хийх, модны мөчрөөс атгаж зуурах зэрэг олон янзын хөдөлгөөнийг хийдэг байлаа. Гэтэл, хойд талын хоёр мөчид ямар нэг юмыг барихад муу зохилдон, нүүр толгойндоо хүрэхдээ муухан байв. 

	Хэзээ приматууд урд талын хоёр мөчөөр гар мэт ажиллах болсноос эхлэн хойд, урд мөчнүүд нь улам их өөрчлөгдөн хувирлаа. Урд талын хоёр мөч юмыг барих, базах зэрэгт голцуу зохилдсон, харин хойд хоёр мөч их биеэ тулж дэмжих, модноос зууралдах ролийг голдуу гүйцэтгэх боллоо. Тэрчлэн хойд мөчнүүдийн эрхий хуруу бусдынхаа эсрэг хандан хөгжсөн нь урд мөчдөөсөө илүү хөгжилтэй болгожээ. 

	Эрт дээр үедээ мичийг "дөрвөн гарт" гэж нэрлэж байсан юм. Энэ нэр бол үнэндээ буруу бөгөөд приматуудын хойд мөч ёстой хөл бөгөөд гарын үүргийг гүйцэтгэхгүй, мичний хөлийн таваг хүнийхтэй ойртон очно.

	Модонд авирахдаа сүүлээрээ ороож явахад зохилдсон Америкийн тивийн уян нугарамхай сүүлт мичнүүд хөлийнхөө тусламжтайгаар модны мөчрөөс дүүжлэгдэн явах, толгойгоо доош хандуулан зөвхөн сүүл, хойд хоёр хөлөөрөө явдаг байна. Гэтэл, хуучин тивийн мичнүүд, ялангуяа хүн дүрст мичнүүд модноос буухдаа яг хүн шиг хөлөөрөө буудаг байна. 

	Ингэхэд, шууны дуртай зүг рүүгээ зохилдон эргэх явдал дорд шатны приматуудаас хүнд үлдсэн удамшил гэвэл болно. Хүн ч энэ онцлоггүйгээр олон янз, зайлшгүй шаардагдсан ажлуудыг хийж чадахгүй байсан юм. Бөх батын талаар яриагүй атал, хөдөлгөөний талаар ядуухан, шилбэний яс мөн л модон дээр амьдарч байхдаа их биеэ хойд хөл дээрээ тулан дэмжиж сурсан эртний өвгөдөөс үлдээн хоцроосон шинж нь мөн. 

	Бид, приматууд ихэвчлэн модонд авирахдаа хөлийн хумсны тусламжтайгаар бус, харин модны мөчрөөс базаж барих маягаар явдаг гэж хэлсэн. 

	Үүнтэй холбогдуулан эртний приматуудын махчин амьтны эвэрлэг хурц хумс мэт байсан нь хүний гар хөлийн хумс шиг хавтгай хумстай болж ирсэн байна. Ийнхүү гарын хурууны үзүүр бүдүүн болж, хурууны өндөг бий болон түүгээр ямар нэг юмыг мэдрэх боллоо. Уншигчдаас - аль тэр гуравдагч галбад байгаад сөнөж алга болсон приматууд хүнийх шиг хумстай, хуруунууд нь юмыг мэдрэх өндөгтэй хүртэл байсан гэдгийг яаж мэдэх юм гэж магадгүй. Бас тэгээд тэр приматуудын мөч чацаас бидэнд олдсон юм ч байхгүй. Харин зөвхөн зарим яснууд, шүднээс өөр юм таг байгаа юм. Хурууны нэгдүгээрийн үеийн яс хоёр янз хэлбэртэй байна. 1 дүгээрт үзүүрээрээ шөвгөр бөгөөд муурынх шиг, 2 дугаарт үзүүрээрээ өргөсөн ирж, түүнд хавтгай хумс байхаар болсон байдаг. Тэгээд ч бас тэр хавтгай хумсны нөгөө талд хурууны өндөг байж болох талтай юм. Сүүн тэжээлтэн амьтанд өндөгний эх үүсвэр байдаг болно. Ингэхэд хурууны үзүүр тал өргөн болж, өндөг нь ямар нэгэн юмыг мэдрэхдээ улам сайжран ирсэн гэх үндэстэй юм. Энэ байдал ч модны мөчрөөс маш сайн базаж зуурах хурууны өндгөөр юмыг мэдрэхэд тус нэмэр болсон хэрэг. Түүгээр ч барахгүй, хуруунуудын үзүүрээр дамжин байнга цочрол уураг тархинд очиж байснаар ямар нэгэн ажлыг яг таг идэвхтэй хийхэд биетэй тусыг үзүүлэх болжээ. Энэ учраас, хамгийн анхны гар, хөлийн хуруунуудын ажиллагаа сайжран ирсэн явдал уураг тархины үйл ажиллагаанд аятай нөлөөг үзүүлжээ. 

	Үүнчлэн приматаар алгуур аажим хөгжлийн процесст өөр бусад онцлогууд сайжран хөгжсөөр бидэнд дамжин ирсэн байна. Энэ нь юуны түрүүнд уураг тархины зохион байгуулалт, түүний ажиллагаа байна. Приматууд, тэрчлэн бусад сээр нуруутан амьтдын уураг тархи гурван үндсэн хэсгүүдээс тогтоно. Хамгийн урд талд «өмнө талын тархи» түүний дараа «дунд тархи» энэ нь тусгай газраар гурав дахь хэсэг «ромбо хэлбэрт тархи»-тай холбогдоно. Уураг тархины ар талын хэсэг - «уртавтар тархи» аажмаар нугастай нийлэн хүзүү, сээр нурууны ясан дундуур нарийсан явна. Их тархи, мөн бага тархи, уураг тархины суудал дээр байх бөгөөд зохион байгуулалтын хувьд төв нервийн системийн хамгийн нарийн зохион байгуулалттай нь болно. Их тархи бор саарал өнгөтэй эсүүдээс бүрэлдсэн эдээр бүрхмэл байх бөгөөд түүнийг уураг тархины үрчлээ гэж нэрлэнэ. Тэрээр амьтны нервийн үйл ажиллагааны дээд эрхтэн болно. Тэр бор саарал өнгөтэй үрчлээ бүхий тархины бүрхүүл хүнд туйлын хөгжсөн байдаг. Мөн бидний аливаа юманд сүрхий гэдэг амьтдад ч гэсэн тэр бор саарал өнгөтэй үрчлээ нэлээд хөгжсөн байна (Зураг 27). 

	27-р зураг. Хүний уураг тархины ховил, үрчлээг үзүүлжээ. 

	 

	 

	Хүний уураг тархи бол приматуудаар дамжин, хүн дүрст мичний уураг тархи болж, түүний нарийн зохион байгуулалт, ховил, үрчлээ зэрэг олон янзын шинж чанаруудыг олж урт удаан хугацаанд хөгжиж ирсэн бөгөөд хүн дүрст томоохон мичнүүдийн уураг тархитай зохион байгуулалт ба бусад олон шинж чанаруудаараа ихээхэн адилхан байдаг. 

	Хүн ба амьтны сэтгэхүйн үйл ажиллагааны чухал эрхтэн бол И. П. Павловын нотолсноор их тархины үрчлээ мөн болно. Сээр нуруутан амьтны үе улиран хувьсан хөгжих явцаас үзэхэд их тархины үрчлээ улам улам хөгжсөөр ирсэн нь ажиглагдах бөгөөд ялангуяа сүүн тэжээлтэн олон янзын амьтдын уураг тархины үрчлээ улам нарийсан хөгжсөн байдаг. 

	Хүн, амьтны биеийн бүтцийг судлагчид аль хэдийн уураг тархины үрчлээг тэдгээрийн ховил хэсгүүдээр хувааж тус бүрд нэр өгсөн байна, Гэтэл энэ үрчлээний бүрхүүл нь уураг тархины үйл ажиллагааг бүрэн тусган үзүүлж чаддаггүй, ингэхлээр уураг тархины үрчлээ бүхэлдээ ажилладаг байна. И. П. Павлов өөрийнхөө бүтээлүүддээ уураг тархины бүрхүүл, үрчлээ цөм нэг дор хамтран байж уураг тархины үйл ажиллагаа явагддаг байна. 

	Уураг тархины үрчлээг микроскопоор шинжлэн судлах явдалд Оросын анатомич В. А. Бец (1834—1924 он) анх удаа амжилт олсон юм. Уураг тархины үрчлээг микроскопоор харахад түүний зохион байгуулалтын янзаар нь хэд хэдэн хэсэгт хувааж болохоор санагдсан байна. Ялангуяа түүний бүтэц бүрэлдэхүүний жижиг хэсгүүдийн онцлогоор үзэж болох байв. Энэ бол ховил, атирааны маягаар хуваахаас өөр юм. Бец, уураг тархины нарийн ховилоор хуваагдан хэсэг хэсэг болгож үзсэн тэр хэсгүүдийн аль алинд ч бүрэлдэхүүний жижиг хэсгүүдээр ялгаагүй зохион байгуулалт хаана нь ч гэсэн ажиглагдахыг мэдсэн юм. Бецийн энэ судалгаанаас эхлэн хүн, адгуусан амьтны уураг тархийг судлах шинэ сургаал (циттоархитектоника19) гэдэг гарлаа. Хүний уураг тархи, дөрвөн мөч зэргүүдээс гадна дээд, доод шатны мичнүүдтэй адил төсөөтэй зүйлүүд олон байдаг болно. 

	 

	* * *

	 

	Гуравдагч галбын эхний хагас, үүнээс арай сүүл хэрд (парапитекаас арай сүүлээр) Египетэд өөр янзын жижиг мич байжээ. Түүний биеийн хэмжээ сая төрсөн хүүхдийн чинээ юм уу, 50 см орчим урт болно. Энэ жижиг мич модноос шүүрэн авирахдаа маш сайн байсан байна. 

	1911 онд эрт дээр үедээ халуун орны ойгоор бүрхмэл байж агсан одоогийн Египетийн элсэн цөлөөс тэр жижиг мичний доод эрүүний яс олжээ (Зураг 28). 

	28-р зураг. Доод эрүүнүүд: А. Гиббон. Б. Плиопитек. В. Проплиопитек. Г. Парапитек. 

	 

	Мөн үеийн хөрснөөс парапитека-гийн (мичний) эрүүний яс олдсон юм. Тэр жижиг мичийг эрдэмтэд «проплиопитека20» гэж нэрлэжээ. Хүний эртний өвгөдийн талаар шинжин сонирхож байгаа хүмүүс, түүний биеийн онцлогуудтай танилцах нь гойд чухал юм. 

	Бидэнд одоо хэр мэдэгдэж байгаа хамгийн эртний хүн дүрст мичнүүд бол проплиопитекууд болно. Тэдгээр нь, орчин үеийн хүн дүрст мичнүүд - гиббон, орангутан, горилла, шимпанзе зэргийн алс холын өвгөдөөр үл барам, хүний өвөг юм. Эдгээр мичнүүд парапитекууд, нарийн хамарт эртний мичнүүдийн дараа үед гарч ирэн хөгжсөн билээ. 

	Проплиопитекууд доод эрүүний яс, шүднүүдээрээ парапитекуудтай адил шинжүүдтэй байжээ. Хэрэв, бид түүнийг одоо байгаа жижгэвтэрхэн гиббоны нэгтэй жишин үзвэл, эртний тэр мич хурц бөх шүдгүй, дорой хөгжилтэй байв. Проплиопитекуудын соёо одоогийн гиббоных шиг бусад шүднүүдээс урт урган хурц бөх байж чадсангүй. Эрүүний ясны янзаар үзэхэд проплиопитекуудын хоншоор орчин цагийн хүн дүрст мичнийх шиг урагшаа шөвийгөөгүй байжээ. 

	Ер нь, юуны түрүүнд л проплиопитекууд нь гиббоныг бодвол хүнтэй адилхан байж дээ гэдэг санааг төрүүлнэ. Гэвч, бас тэрээр гиббонтой бүр ч ойрхны холбоотой байсан гэдэг нь олон тооны баримтуудаар нотлогддог юм. 1937 онд, Европ, Францын Гаскони гэдэг газраас гуравдагч галбын хөрсний нэлээд сүүлийн үе давхаргаас проплиопитек, одоо цагийн гиббоны хоорондын шилжилтийн багцааны мичний доод эрүүний яс олджээ. Үүнийг «плиопитек21» гэж нэрлэжээ. Проплиопитек Плиопитека ба гиббон зэргүүдийн эрүү шүднүүдийг хооронд нь жишиж үзүүлсэн «Зураг 29»-ээс харахад эдгээр приматууд хөгжлийн шатаар аргагүй нэг гэдгийг үнэмшүүлэн проплиопитекуудаас плиопитекууд, плиопитекуудаас гиббон яриагүй үүсэж гарсан юм байна гэдэг бодлыг төрүүлжээ.

	29-р зураг. Доод эрүүнүүд, (дээд талаас) 1 Гиббон. 2. Плиопитек. 3. Проплиопитек. 4. Парапитек. 

	 

	 

	Эртний хүн дүрст мичний алгуур аажим хөгжлийн хувьслын замд хойд хоёр хөл дээрээ явах болсон ба гарын тусламжтайгаар биеийн зохион байгуулалт онцлогоор өөрчлөгдөн ирсэн явдал тэдгээр мичнүүдийн хувьд шийдвэрлэх том алхам болсон юм. Энэ талын чанарууд проплиопитек, плиопитек, тэр ч байтугай гиббон зэрэгт удамшин дамжсан билээ. Энэ учраас проплиопитектэй адил байсан бидний хамгийн эртний өвгөдийн хөгжлийн үе шатыг гиббон дүрстийн үе шат гэж нэрлэж болох юм. 

	Хөгжлийн алс холын тэр үе шатанд манай эртний гиббон дүрст мичний нэг модноос нөгөөд дамжих, модны мөчрөөс гараараа атган базах, мод дамжин авирах зэрэг хөдөлгөөнүүд гарч ирэн, биеэ хагас босоо байдалтай авч явах арга зам зэрэг бий болжээ. 

	Биеэ босоо маягаар авч явах болсон явдал эртний хүн дүрст мичнүүдийн хувьд асар их амжилт болсон билээ. Энэ нь хүний өвөг хойд хоёр хөл дээр босож явахад амар төсөр уламжлал болсон. Их биеийн босоо байдал, түүний бараг бүх эрхтнүүдийг өөрчлөн хувиргаж ирлээ. Ялангуяа, дотоод эрхтнүүдийн чанар байдал хувиран хүзүү, сээр, нурууны яс, түүний ууц, ахар сүүл, цээжин тал, гавлын яс хүзүүн дээр тогтож, бэхлэгдэх янз, тэрчлэн мэдрэлийн эрхтнүүдийн байрлалт, тэдгээрийн үйл ажиллагаанд өөрчлөлт гарсан юм. 

	Дөрвөн хөлөөрөө явах, сүүн тэжээлтэн амьтад жишээлэхэд; нохой, адуу зэрэг амьтны гэдэс дотор эрхтэн, өвчүү хэвлий рүүгээ дарж байх зохион байгуулалттай болж иржээ. Тэдгээрийг дороос нь өвчүү, хавирга, тэрчлэн хэвлийн булчингууд, арьс зэрэг тулж байна. Хэрэв дөрвөн хөлөөр явдаг амьтдыг хойд 2 хөл дээр нь босгон цоройлговол гэдэс дотрын эрхтнүүд аарцгийн ясны хөндий рүү шахагдан орох болно. Учир иймд дөрвөн хөлөөр явдаг амьтдыг босоо янзаар явуулах гэвэл, гэдэс дотрын эрхтнүүдийг хэвлийн байдлаа алдахгүй байхаар зохицуулах хэрэгтэй юм. Ийм зохилдлогоог бий болгоход, нэгдүгээрт, гэдэс чацархайтайгаа холбогдон бөхлөгдсөн байх, хоёрдугаарт, аарцгийн ясны хөндий уужран суурьшуу болон түүн дотор гэдэсний хэсэг орж байхуйц байх, гуравдугаарт, аарцгийн доод тал тусгай булчингууд, шөрмөснүүдтэй байх ёстой болно. 

	Дөрвөн хөллөж явдаг мичнүүдэд сүүлээ агсах, хавчих тусгай булчингууд байна. Хүн дүрст мичнүүд, тэрчлэн хүн сүүл байхгүй боловч, сүүлний булчингууд нь гэдэс дотрын эрхтнүүд доошоо иврэн гарахаас хамгаалах үүргийг гүйцэтгэх болсон байна. 

	Хүн дүрст мич, хүний гэдэс дотор, дөрвөн хөлөөр явдаг мичнүүдийнхээс өөр байдалтайгаар хэвлийн хөндийд бэхлэгдсэн байдаг юм. Сая эхийн умайд бүрэлдэж байгаа хүний үрийн гэдэс дотрын зохион байгуулалт ихэнхдээ дөрвөн хөлөөрөө явдаг дорд мичнийхтэй адил шахам байдлаар бэхлэгдсэн байдаг юм. Ер нь хүүхдийн гэдэс дотрын зохион байгуулалт эхээс төрж гарснаас хойш өөрчлөгдөн хөгжиж, босоо маягаар явахад зохилдон ирдэг юм. Хүний эртний өвгөдийн гэдэс дотрын зохион байгуулалт, үе улиран хөгжих хөгжлийн явцад ихээхэн өөрчлөгдөн иржээ. Хүний бүр эртний өвөг болох, дөрвөн хөлөөрөө явдаг агсан сүүн тэжээлтэн амьтны гэдэс бусад дотоод эрхтнүүд, их биедээ бэхлэгдэх зохилдлогооны талаар лав өөр онцлогтой байсан байх ёстой. 

	Бидний өвгөдийн цээжний хөндий бас өөрчлөгдөж ирсэн юм. Мал, адгуус сүүн тэжээлтэн амьтны өвчүү цээж урд хоёр хөлийн дунд хавчийн орсон байдаг юм (Зураг 30). 

	30-р зураг. Цээжний хөндийг хөндлөн огтолж үзүүлсэн нь: 1. Дорд төрлийн мич. 2. Нас гүйцсэн хүн. 

	 

	 

	Хөгжлийн талаар доод шатны мичнүүдийн өвчүү цээжний зохион байгуулалт, хэдийгээр тийм нарийн биш боловч, мал адгуусны янзархуу хэлбэртэй билээ. 

	Доод шатны мичний өвчүү бусад сүүн тэжээлтэн амьтных шиг, хэд хэдэн үе хэсгээс тогтсон, савханцар хэлбэртэй бөгөөд өвчүүний хуруунд хавирганы бөгсөн тал ирж, мөгөөрсөөр нийлсэн байна. 

	Гэтэл, хагас босоо буюу бараг босох шахам явдаг мичнүүдийн өвчүүний зохион байгуулалт өөр болохыг ажиглан үзэж болно. Тэдгээрийн өвчүү цээжний хөндий унжуу бөгөөд өөрөөр хэлбэл мал адгуусных шиг доошоо унжин хавчийж ирсэн байдаг байна. Өвчүүгээр өргөн, тэр мөртөө хавтгай хэлбэртэй билээ. Өвчүүний зохион байгуулалтаар иймэрхүү амьтдад гиббон хүн дүрст мичнүүд, хүн зэрэг багтаж орно. 

	Цээжний зохион байгуулалт өөрчлөгдөн ирэхийн хамт амьсгалын эрхтний зохион байгуулалт хэлбэржин сайжирсан байна. Дөрвөн хөлөөр явдаг амьтад амьсгалаа авахад, түүний цээжний хөндий хэдий чинээ тэлж их болсны хэрээр уушги нь төдий чинээ тэлж томорч байдаг байна. Гэтэл, их биеэ ихэвчлэн босоо янзаар авч явж сурсан амьтдын уушги зөвхөн цээжний хөндий тусгай булчингуудын тусламжтайгаар том болсноос шалтгаалан том болж байхаар барахгүй, мөн өрцний булчин тэлснээс болж хэвлийн хөндий дэх эрхтнүүд шахагддаг байна. 

	Амьтдын цээжний хөндий амьсгалахад хоёр хажуу тийш том болохоос гадна доошоо бас том болдог юм. Үүнийг бид өөрсөд дээрээ ажиж болно. Бидний амьсгаагаа авахад гэдэс дотор талаасаа төмбийж ирдэг бөгөөд гэдэс дотрын эрхтнүүд өрцөнд дээрээсээ шахагдан дарагддаг юм. Хүн иймэрхүү янзаар амьсгалдаг билээ. Амьсгалын иймэрхүү арга ажиллагаа нь хүнд хэл яриа бий болох бололцоотой холбоотой болж иржээ. Дөрвөн хөлөөр явдаг амьтдын нурууны хэрзгэр ясны ерөнхий зохион байгуулалт нум хэлбэртэй байдаг. Тэр нум хэлбэртэй нурууны ясны матигар нь нурууны бүх хэрзгэр ясны дунд хэрд таардаг байна. Хүзүүний ясны зохион байгуулалтын хувьд гэвэл, яг хүзүүний ясны тэнд бас жаахан доошоо махийсан байдаг байна. Хүний нурууны яс бүх уртрагтаа урагшаагаа хоёр хэсэгтээ тахийсан, мөн ар тийшээ хоёр удаа махийсан, тийм зохион байгуулалттай болно. Үүнд: хүзүүний хэсэгт болон, бүсэлхийний тэр орчмоор урагшаагаа махигар, цээж хэрд болон аарцаг, ахар сүүлийн орчмоор ар тийшээ махийсан байна (Зураг 31).

	31-р зураг. 1. Шимпанзейн араг яс. 2. Хүний араг яс

	 

	 

	Хүн мөн дөрвөн хөлөөр явдаг адгуусан амьтан, тэрчлэн мичнүүдийн нурууны зохион байгуулалт, хэлбэрийн талаарх гойдын их ялгаа нь хүний бүслэхийн орчмын урагшаагаа махийж ирсэнтэй холбоотой байдаг. 

	Манай эрт дээр үеийн өвгөдийн их бие босоо янзаар явдаг болсонтой холбогдон гарсан хамгийн их өөрчлөлт ахар сүүлний орчмын ясанд болсон юм. Ил үзэгдэхүйц байсан сүүл алга болж ирсэн явдал хүн дүрст мичнүүд, хүнд илэрхий баримт юм. Янз бүрийн хүн дүрст мичнүүдийн сүүлийн үенүүд 3—5-аар хорогджээ. (орангутан) гэх мэт мичнүүдэд бол 2 хүртэл хорогдсон байна. Ийм учраас үзэхэд орангутан гэх мэт хүн дүрст мичнүүдэд бол сүүлийн үенүүд хүнийхээс улам цөөн болтлоо хорогдсон баримт гарч ирж байгаа юм.

	Проплиопитек, плиопитек зэрэг нь хөгжлийнхөө эхэн үед томхон хэмжээний хүн дүрст мичнүүдийг гарган өгсөн юм. 

	Хүн дүрст мичнүүдийн олон янзын салбаруудад тэдгээр нь янз бүрийн чиглэлээр хувиран хөгжиж ирлээ. Хөгжлийн талаар дээд шатны шинэ маягийн мичнүүд гарсан. Тэдгээрийн ихэнх нь модон дээр авирч амьдрахад голцуу зохилдсон болно. Гуравдагч галбын дундуур хэрд хүн дүрст мичнүүд өөрийн эртний өвгөд болох проплиопитекуудаас алслагдан хөгжиж ирлээ. 

	Энэ үед ихэнх хүн дүрст мичнүүд биеийн том жижгээр гиббоноос том юм уу, зарим нь ч хүнээс томорхуу байжээ. Хүн дүрст мичнүүд хөгжил цэцэглэлийнхээ үед биеийн хэмжээгээр томорхуу байж гэдэг нь мэдэгдэж байна. Үүний зэрэгцээгээр тэдгээр нь хөгжлийн янз бүрийн чиглэлээр явсан гэдэг нь мэдээжийн хэрэг юм. 

	Хойд Энэтхэгийн нутагт явуулсан малталтаас том биет мич полеосимийн22 арааг олжээ. Энэ олсон араа бол зохион байгуулалтын талаар орангутаны араатай нэлээд ойртож очиж байгаа юм. Бас, шинэ үеийн малталтаас олдож байгаа хүн дүрст мичний эрүү, шүд мөн л орангутаныхтай адил төсөөтэй болж байна. Ийм малтмалын тоонд мөн хойд Энэтхэгийн уулнаас ухаж олсон сивапитекийн23 эрүү шүдний яс орно. Палеосими, түүнтэй ойрхны сивапитек зэрэг нь, одоогоор Суматра, Борнео зэрэг арал дээр үлдэж хоцорсон орангутаны өвгөд мөн байжээ гэж үзэж болох юм. 

	Гуравдагч галбад орангутан нь одоогийн байгаа газар, Энэтхэг, Хятадын уулс, хойд зүгээсээ Энэтхэг зэрэг асар уудам газар нутаг дээр тарж дэлгэрсэн байжээ. Бас ч орангутаны салаа, хүн дүрст зэрэг мичнүүдийн их хэсгээс гиббонны салаа салж хөгжсөний дараагаар бүр өргөн болсон ч байж болох юм. Харин шимпанзе, горилла, тэдэнтэй адил бөгөөд одоогийн хүний өвгөд нэлээд эрт тасран гарсан байх ёстой юм. Орангутаны салаа мөчир тасарсны дараагаар хүн дүрст мичнүүдийн их эх бие хэсгээс хоорондоо ойрхны салаалал мөчрүүдийг гаргажээ. Эдгээрийг бид дриопитек24 гэж нэрлэдэг. Гуравдагч галбын хоёр дахь хагаст гарч байсан хүн дүрст мичнүүдийг мөн дриопитекууд гэж нэрлэдэг байна. Энэ үеийн хүн дүрст мичнүүд биеийн хэмжээ, зохион байгуулалтын онцлогуудаар янз бүр байлаа. Дриопитекуудын нэг салаа нь гориллын хөгжсөн замын чиглэлээр, зарим нэг нь шимпанзейн хөгжиж ирсэн замаар, гурав дахь нь энэ хоёрын хөгжсөн хоёр замын, дунд хэрээр яван хөгжицгөөсөн байна: 1939 онд Өмнөд Гүржийн Удабно гэдэг суурины ойролцоогоос Зөвлөлтийн эрдэмтэд, Н. О. Бурчак-Абрамович, Г. Е. Габашвили нар гуравдагч галбын хөрсний давхаргаас дриопитекийн шүдтэй ойролцоо төлөвийн хүн дүрст мичний хоёр шүд олжээ. 

	Бас, иймэрхүү дриопитекийн нэг салаа одоогийн хүний хөгжиж ирсэн зам болон иржээ. Энэ салаа замаар явж хөгжсөн хүн дүрст мичнүүд биеийн хэмжээгээр шимпанзейн дундаж хэмжээг хүрч байлаа. Гэвч, хүн дүрст мичний уг гарал үүслээс хүний хөгжиж ирсэн зам салан гарахдаа тэр үеийн мичнүүд биеийн хэмжээгээр томрон ирсэн үед таарсан байна. Дриопитекуудын биеийн хэмжээ, хүндийн жин нэмэгдэн ирэхийн хамт тэдгээрийн зарим нэгэн эрхтнүүд, тухайлбал; аарцаг, олон уулзахын яс зэрэг өөрчлөгдөхөд хүрч ирлээ.

	Ялангуяа олон уулзахын яс бол ууцны яснууд хоорондоо үегүй шахам болон нийлж нэгдэн, нэлээд хүчтэй хувиран өөрчлөгдсөн хэсгүүд болох нь илэрхий юм. Олон уулзахын яс нь аарцгийн ясыг үүсгэнэ. Доод шатны мичний аарцгийн яс гурван үе нурууны яснаас тогтоно. Гиббоны аарцгийн яс 4—5 үеэс тогтох бөгөөд хүн болон хүн дүрст томхон хэмжээний мичний аарцгийн ясны үеийн тоо нэмэгдэн ирж байна. Иймэрхүү нэмэгдэхдээ 5 буюу заримдаа 6 ч хүрнэ (Зураг 32).

	32-р зураг. Мич ба хүний нуруу, олон уулзахын яс: (зүүнээс) 1. Хүн. 2. Горилла. 3. Орангутан. 4. Гиббон. 5. Доод төрлийн мич

	 

	 

	Хэрэв аарцгийн ясыг үүсгэгч үеүд нэг, хоёр үеэр нэмэгдвэл уул аарцгийн ясны үеүд нь олшрон, нурууны үеүдийн тоо цөөрнө. Аарцгийн ясны үеүдийн тоо олширсноос уул аарцаг өндөр болно. Энэ учраас гиббоны нурууны ясыг дээрээс нь эхлэн тоолж үзвэл олон уулзахын хамгийн эхний яс 26 дахь нь болох бөгөөд хүнийх 25 дахь нь, орангутаных 24 дэх нь болдог байна. Ийнхүү аарцгийн ясны үе нэг, хоёроор дээшээ ахих явдал тэр ямар нэгэн амьтны бөгсөн талыг богино болгоно. Хэрэв дөрвөн хөлөөрөө явагч сүүн тэжээлтэн амьтныг хүнтэй зэрэгцүүлэн үзвэл хүний бөгсөн тал богинохон гэдэг нь илэрхий хэрэг юм. Мөн иймэрхүү талуудыг хүн дүрст мичнүүд дээр ажиглан үзэж болно. 

	Мөн тэрчлэн, биеийн хэмжээ, хүндийн жин нэмэгдэх явдалд аарцгийн ясны тогтоц, түүний өргөн нь туйлын холбоотой болж ирдэг байна. Гиббон - дүрст эрмэл мич (плиопитек)-ийн аарцаг зарим талаар өргөн болж, улмаар богиносон байдаг юм. Биеийн хэмжээгээр том, хүн дүрст мичнийх өргөсөн, богино болж ирсэн нь мэдэгддэг юм. Биеийн хэмжээгээр томд орох хүн дүрст мичний аарцгийн яс өөрчлөгдөх явдал бүр эрт явагдсан байна. Орангутан, шимпанзейн аарцгийн яс гиббоныхыг бодоход богино, өргөн юм. Гэтэл, хүнийг оролцуулахгүй бол гориллын аарцаг бусад аарцаг өргөнт бүх приматуудынхаас илүү өргөн байдаг билээ. 

	Хүн үүсэж гарах бэлтгэл явагдаж байсан үед биеийн хэмжээгээр том хүн дүрст мичнүүд модон дээр амьдардаг байснаа газар дээр бууж амьдрах болсон явдал дээд зэргийн приматуудын үе улиран хөгжих хөгжилд шийдвэрлэх алхмуудын нэг болжээ. Энэ алхам гуравдагч галбын хоёр дахь хагаст болсон уур амьсгалын их өөрчлөлтүүдтэй уялдан явагджээ. Хэрэв, уншигчид өмнөх бүлгүүдийг анхааран уншсан бол хүн дүрст мичнүүд газар дээр бууж амьдрах болж, улмаар, хойд хоёр хөл дээрээ явах болсныг хачирхах явдалгүй юм. Учир нь модон дээр амьдардаг байсан мичнүүд газар дээр бууж босоо маягаар явах болж, аяндаа хойд хоёр хөл дээрээ боссон билээ. Ингэж явах явдлыг тэдгээрийн хөгжлийн өмнөх үеүдэд бэлтгэсэн байна. Мичний нуруу, аарцаг, цээжин бие, гэдэс дотор, мэдрэлийн эрхтнүүд босоо янзаар явахад зохилдон хөгжиж өөрчлөгдсөн байна. Ер нь тэдгээр мичнүүдийн биеийн зохион байгуулалт газар дээр босоо маягаар явах нь шаардагдан зохилдож, ялангуяа хөлийн ул нь зохион байгуулалтын талаар хувирч ирэв. Босоо маягаар явж, биеэ бат бэх тогтвортой авч явах явдал тэдгээр мичнүүдийн цаашдын үе улиран хөгжих хөгжилд ямар их холбогдолтой болсон тухай И. В. Сталин «Анархизм уу, социализм уу?» гэдэг номдоо «... Хэрэв мич цаг ямагт дөрвөн хөлөөрөө явж, ядаж л нуруугаа тэнийлгээгүй сэн бол түүний өвөг хүн уушги хоолойгоо чөлөөтэй ашиглаж үл чадан, үг хэлж чадахгүй байсан бөгөөд энэ нь түүний ухамсрын хөгжлийг үндсээр нь саатуулах байсан юм. Эсхүл бас, хэрэв мич хойд хоёр хөл дээрээ явдаг болоогүй сэн бол түүний өвөг хүн ч гэсэн аргагүйн эрхэнд ямагт дөрвөн хөлөөрөө явж, доош харан, өчүүхэн бага юмыг сэтгэн мэддэг бөгөөд өөрийн орчин тойрон, дээшээ ч харах бололцоогүй байх сан билээ. Ийм болохоор дөрвөн хөл дээрээ явагч амьтны уураг тархинд байх сэтгэгдлээс илүү юм өөрийн уураг тархинд өгч чадахгүй байв. Энэ бүхэн хүний ухамсрын хөгжлийг үндсээр нь саатуулах байсан билээ. Ухамсрын хөгжилд бие махбодын аль нэгэн зохион байгуулалт, мэдрэлийн системийн хөгжил зэрэг зайлшгүй чухал болж байна25» И. В. Сталин эдгээр гайхамшигт санаагаа гарган хэлж байх үед шинжлэх ухаан, хүний эцэг өвгийн тухай малтмалын зохих материал байгаагүй билээ. Тэр үеэс хойш юм их өөрчлөгдөж ирлээ. Олон тооны малталт явуулж, И. В. Сталины хэлсэн санааг нотлох сайхан баримтууд олдсоноор барахгүй, түүнчлэн ухамсрын үе улиран хөгжих хөгжилд зайлшгүй хөгжлийн процесс орчин тойрны нөхцөл чухал болох тухай И. В. Сталины бичсэн санаа улам батлагдсан юм. 

	1924 онд Өмнөд АфРикийн Кимберийн орчмоос бидний хамгийн ойрхны төрлийн бөгөөд дэд зэргийн малтмал мичний ясны үлдэгдлийг гуравдагч галбын сүүлчийн үеийн хөрснөөс олжээ. Энэ олдсон яс нь нүүрэн талын яс бараг бүтнээр, мөн уураг тархины чулуужсан хэсэг бүхий гавлын яс олдсон юм (Зураг 33).

	33-р зураг. Австралопитекийн толгойн яс

	 

	 

	Уул олдсон яс нь залуу мичнийх байсан. Учир нь шинж тэмдгээрээ багын шүд мөн гэж нотлогдсон юм. Тэр мич лав 4—5 настай байжээ. Тэр мичний гавлын яс урьд шинжлэх ухаанд мэдэгдсэн мичний ховор хувийг бодвол хүнийхтэй илүү адилхан байв. 

	Тархины нүх нь бусад хүн дүрст мичнүүдийг бодвол гавлын ясны дунд байсан байна. Энэ шинжээр дүгнэн үзэхэд австралопитек26 гэдэг хүн дүрст мичийг хоёр хөл дээрээ явдаг байсан гэж бодох үндэстэй байна. 

	Австралопитекийн шүд орчин үеийн ямар нэгэн хүн дүрст мичнийхээс өөр бөгөөд хүний шүдтэй сүрхий адилавтар юм. Шүдний цөгц нь шовгор хэлбэртэй мичнийхийг бодвол цомбогор байдаг. Соёо нь бусад шүднүүдээс хурц үзүүр бүхий урт байдаг, мичнүүдийнхийг бодвол зэргэлдээ шүднүүдээсээ өндөр биш юм. Шүднүүдийн цөгцний бэржгэр, түүний тоо хүнийхтэй тэнцүү байдаг байна. Энэ бүхэн нь австралопитекийг адил төсөөгөөр мичнээс холдуулан, хүнтэй ойртуулж байна. Үүнээс үзэхэд австралопитек, ургамлын зүйлүүдийг идэж амьдарч байснаар барахгүй, бас жижиг амьтдаар хооллодог байжээ. Үүнийг гэрчлэх зүйл бол австралопитекийн яс олдсон газраас бусад сүүн тэжээлтэн амьтны яс олдсон явдал болно. 

	Геологийн хууч, хамгийн анхны австралопитекийн олборыг яг тодорхойлж чадаагүй юм. Харин тэр нь гуравдагч галбын сүүлч юм уу, дөрөвдөгч галбын эхээр байсан болов уу гэж үздэг, таамаг бий юм. 1936—1938 онуудад Өмнөд Африкийн Претора27 гэдэг хотоос өмнө орших нэгэн агуйгаас хүн дүрст өөр мич - плезиантроп28 (буюу үүнийг түрүү хэрдээ трансваалийн австралопитек гэж нэрлэж байсан юм) гэдэг мичний гавлын яс, эрүү, шүд зэрэг олджээ. Мөн эндээс нэг залуу, хэд хэдэн том мичний ясны үлдэгдлийг олжээ. Тэдгээр мичнүүдийн шүд хүнийхтэй ихээхэн адилхан байв. Жишээлбэл, соёо нь бусад шүднүүдээсээ илүү гараагүй байв. Үүний зэрэгцээгээр плезинтропын гавлын яс австралопитекийн гавлын ястай туйлын их төсөөтэй байлаа. 

	Дараагаар эдгээр мичний олбор улам нэмэгдэн өөр шинэ зүйлүүдээр дүүрсээр ирлээ. Плезиантропын бүтэн хоёр гавлын яс, зуун тавь шахам шүд олдов. Бас гар, хөлийн яс олдсон нь ихэд сонирхолтой юм. Плезиантропын дунд чөмгийн ясны булуу зохион байгуулалтын талаар хүнийхтэй тун ойролцоо билээ. Бас, баруун эгмийн товчлууртай байсныг хэлэх хэрэгтэй юм. Өмнө талын хоёр мөчийн байраар үзэхэд тэдгээр мичнүүд модонд авирах бүрэн зохилдоо байгаагүй бөгөөд харин тэдгээр нь өөр үүрэг гүйцэтгэж байжээ. 

	1938 онд плезиантропын яс олдсон газрын ойролцоогоос мөн өөр хүн дүрст мич парантропын гавлын ясны хэсгийг олжээ. Парантропын тэр олдсон ясны маягаар үзэхэд тэдгээр нь урьд олдсон хоёр ч мичнийхтэй төсөөрхөг байлаа. Гавлын яс нь плезиантропынхтай шинж байдлаар адил байлаа. Гэтэл парантроп нь гавлын ясны цулаар плезиантропынхаас илүүтэй байжээ. Гавлын ясны хамт мөрний яс, тохой, хөлийн зарим яс, шагай зэрэг олдов. Мөр тохойн яс нэг мичнийх гэдэг нь мэдэгдэв. Шагайн яс зарим нэг шинжээр мичнийхтэй адил байв. Үүнд: мичний шагайн ясны шонтгор дотогшоо эргэсэн байдаг зэрэг шинжүүдээр ялгаатай байв. 

	Энэ шонтгороос дугуй хэлбэрт яс шууд холбогдон улмаар эрхий хурууны яс салбарлана. Хүний хөлийн хурууны яснууд хоорондоо шахцалдан байх учраас тэдгээр нь хажуу тийшээ хөдлөхөд зохилдоогүй байдаг. Иймээс ч хүний шагайн ясны шонтгор урагшаагаа чиглэсэн байдаг нь парантропын шагайн яснаас өөр байдаг байна (зураг 34).

	34-р зураг. Хүний хөлийн ясыг дээд талаас харахад ийм буй. 

	 

	 

	Тархины нүх уул гавлын ясны доод талын яг дунд хэрд байсан бөгөөд олдсон ясны зарим (плезиантропын дунд чөмгийн булуу, парантропын шагайн яс) зэрэг нь бүх австралопитек гэдэг бүлэгт орох мичнүүд хоёр хөл дээрээ босоо явдаг байсан гэдгийг гайхалтай баталж байна. Гэвч дунд чөмгийн ясны хэсэг эргэлзээтэй талыг төрүүлсэн нь үнэнтэй юм. Түүний хэмжээ дунд зэргийн хүнийхээс бага байсан бөгөөд хэмжээгээр одоогийн зэрлэг хүмүүс (бушмен)-тэй адил байлаа гэдэг санаа гадаад орны хэвлэлүүдэд бичигдсэн юм. Гэтэл энэ санааг бичсэн хүн, мич ба хүний дунд чөмгийг хажуугаас зэрэгцүүлэн харахад тэдгээрийн хооронд онцлог ялгаа байдгийг орхигдуулсан байна (Зураг 35).

	35-р зураг. Дунд чөмгийн ясны булуу 1. Мичнийх, 2. Хүнийх.

	 

	 

	Зургаас үзэхэд мичний чөмгийн ясны булуу тал дугуй байхад хүнийх зуувандуу тал дугуй байна. Энэ ялгаатай тал энгийн тохиолдол биш юм. Учир нь гэвэл нэг нь өвдгөөрөө нугарч, хоёр хөл дээрээ явдаг хүний байдалд тохирсон байна. Нөгөө нь модонд авирч явдаг мичний амьдралд зохицсон байна. Тиймээс ч австралопитекийн өвөг авирагч амьтад байснаас биеийн зохион байгуулалт хэлбэр тийм болжээ. Харин газар дээр хоёр хөлөөрөө явж эхэлснээс хойш мичний үе мөчнүүдийн зохион байгуулалт өөрчлөгдөн, араг яс, тэрчлэн шөрмөсний хэсэг хөгжиж өөр болов. Эдгээр өөрчлөлт үе улиран хөгжих хөгжлийн явц адил асар их цаг хугацааг туулсан билээ. Бид, австралопитекийн хойд хоёр хөлийн зохион байгуулалт хүний нэгэн адил тийм их мэдэгдэхүйц хол өөр болоогүй гэж үзэж болно. Иймээс плезиантропын дунд чөмөг бушмений араг ясны зохих хэсгүүдээс ялгаатай байж болохыг урьдчилан үзэж болох юм. Түүнчлэн мичний шинж чанаруудыг өөртөө хадгалан, мичнээс хүн болох шилжилтийн үеийн шинжтэй байж болно. Дээр гарсан эргэлзээт яс юуг бидэнд үзүүлэв? Зургаар үзвэл; (Ле Гро Кларкийн) номд дурдсан плезиантропын дунд чөмгийн хэсэг мичний ясны шинж чанарыг хадгалж байна. Миний бодоход энэ баримт асуудлыг шийдвэрлэж байгаа мэт санагдана. Ийм хэлбэр бүхий ясыг мичнийх биш гэж үзэх үндэс хэн ямар ч хүнд байж болохгүй юм. Харин, саявтархан олдсон австралопитекийн аарцгийн ясны хэсгүүдийг шийдвэрлэх нээлт гэж үзэж болох юм. Энэ аарцгийн яс бол хүнийхтэй туйлын адилавтар бөгөөд зөвхөн босоо маягаар явдаг амьтад багтаж байжээ. Эдгээр мичнүүд босоогоор явах явдлыг бүрэн эзэмшиж чадаагүй бөгөөд үүнд хоёр хөл дээрээ явах болсонтой уялдан биеийн зарим нэг зохион байгуулалт хүнд гарч ирсэнтэй адил өөрчлөгдөн амжиж байжээ. 

	Чухам яагаад өмнөд африкийн хүн дүрст мичнүүдийг хамгийн ойр төрлийн гэж үзэж болох ба түүнчлэн тэдгээрийг цөмийг өргөн дэлгэр утгаар «австралопитек» гэдэг нэрийн дор нэгтгэж болох юм билээ гэвэл парантроп, ялангуяа телантропын яснууд, хүн төрөлхтний эрт цагийн эрмэл өвгөд австралопитектай адил төсөөрхөг байх нь олон шинжүүдээр нотлогдсон юм. Тэдгээрийн шүд, хүнийхтэй адилавтар байсан явдал онц их анхаарлыг татсан билээ. Робенсон, 1953 онд Иоганнесбургийн ойролцоо байгаа Сварткранс агуйгаас телантропын гавлын ясны 5 хэсэг, мөн хэдэн шүд олжээ. 

	Тэдгээрийн дотроос хамгийн чухал хэсгүүд нь гэвэл: дээд эрүүний хэлтэрхий, доод эрүүний нэлээд том хэсэг, залаат чөмгийн хугархай байжээ. Эдгээр шинэ олборууд бол зарим нэгэн гайхам сонин баримтуудыг нэмж өгсөн байна. Үүнд; дээд эрүүний ирмэг нь дугуй хэлбэртэй бөгөөд нармайн ясны нүх шовгор зууван байсан нь хүнийхтэй адилаар барахгүй, хамрын яс хүнийхтэй адилавтар болон хөгжиж байсныг гэрчилжээ. 

	Газрын үе давхаргаас олдсон нас гүйцсэн австралопитекийн ясыг шинжлэхэд тэдгээрт эртний шинж тэмдгүүд тийм их байгаагүй юм. Эдгээр мичнүүд бараг дөрөвдөгч галбын дунд хүртэл байсан байна. Гэтэл, зарим нэг хэсэг бүлэг хүн дүрст мичний хөгжил арай эрт гуравдагч галбын хоёрдугаар хагаст ч байсан байж болох талтай. Учир юунд билээ гэвэл; дөрөвдөгч галбын үед байсан австралопитек, гуравдагч галбын үед хуурай газар өөдлөн хөгжиж байсан дээд зэргийн мичнүүд тухайлбал гуравдагч галбын эртхэн хэрийн өргөн тавхайт мичний зарим нэгэн үлдэгдлүүд хадгалагдсаар байсан байж болно. Австралопитекийн яснууд бол гуравдагч галбын ямар нэг өндөр хөгжилт хүн дүрст мичнүүд модон дээр амьдрахаа больж газар бууж амьдрах болсон гэдгийг илтээр нотлон өгсөн юм. Иймээс австралопитекийн яснууд хүний гарал үүслийн тухай асуудал болон мич чухам хамгийн урьдаар биеэ босоо янзаар авч явахад зохилдох болсон зэргийг тайлбарлахад ихээхэн сонирхолтой юм. 

	Хүн дүрст мичнүүд хэдийд газар амьдрах болсон цагаас тэдгээр нь биеийн том жижгийн хувьд нэлээд том бөгөөд барагцаалахад одоогийн шимпанзейн чинээ болж ирсэн байна. Гар нь горилла, шимпанзейн гарыг их биетэй нь жишихэд урт байдаг шиг тийм урт биш бөгөөд одоогийн хүний гараас яльгүй урт байлаа. Тэдгээрт одоогийн горилла, орангутан шиг аймшигт хурц соёо, асар том эрүү байгаагүй билээ. Түүгээр ч үл барам нүсэр том биет хүн дүрст мичнийх шиг тийм болхи гүжирмэг том цээжин бие байсангүй юм. Бас нөгөө талаар үзэхэд хүний өвөг болох мичнүүдийн хөл өөрийн их биеийг даахуйц чадал хүчтэй байжээ. 

	Мичний хойд хоёр хөлийн хөгжил, мөн тэрчлэн явах янз арга ямар байсныг түүний дунд чөмгийн ясны хэлбэр зохион байгуулалтаар нэлээд овоо мэдэж болно. 

	Хүний дунд чөмгийн яс өөрийн араг яснуудаас хамгийн урт хүнд нь байдаг юм. Түүн дээр тал бүхнээс хүчтэй булчингууд ирж холбогдсон байна. Эдгээр нь хүнийг явж байх, зогсож байхад ажиллаж байдаг. Хэрэв тэдгээр булчингуудын үйл ажиллагаа зогсоход хүрвэл хүний хөл ажиллаж чадахгүйд хүрнэ. Хамгийн том мичний дунд чөмгийн булчин ихээхэн сул хөгжсөн байдаг. Иймээс ч мичний дунд чөмөг гараа бодвол нарийхан турьгүй байдаг юм. Гэтэл хүний дунд чөмөг гарын булчинг бодоход зүйрлэшгүй хүчирхэг, чадалтай булчингуудаар бүрдсэн байдаг учир мичнийхээс ихээхэн ялгаатай билээ.

	Хүний дунд чөмгийн өмнө талд аарцгийн яснаас эхлэн холбогдсон хэд хэдэн булчин байх бөгөөд эдгээр нь дунд чөмөг, гуяны дээд хэсэгт ирж нийлсэн байна. Эдгээр булчингууд агшиж, сунахад хөл өвдгөөрөө нугаран, тэнийх жишээтэй юм. Мөн тэдгээр булчингуудын тусламжтайгаар хүн алхаж, гишгэж явж чаддаг байна. Дунд чөмгийн ар талд өмнө талынхаас дутуугүй ач холбогдолтой булчингууд бий. Тэр булчингийн зарим нь хөлийг өгзөг тийш атийлгах, тэнийлгэх, мөн зарим нь хүний өвдгийг нугалах, тэнийлгэх үүрэгтэй болно. Үүнээс гадна, дунд чөмгийн булчингууд их биеийн бусад өөр булчин, шөрмөснүүдийн хамт бидний бүх биеийг босоо байдалтай байлгаж байдаг билээ. 

	Хүний тойгоос хүчтэй булчин эх авч, гуяны ар талд очиж холбогдоно. Хүний гуяны зангирмал, бөөрөнхий булчингууд хэлбэр маягийн талаар зөвхөн хүний хөлд онцлог юм. Булчингийн ийм хэлбэр хүнээс бусад приматуудад үгүй болно. Бөөрөнхий булчингийн төгсгөлд бүдүүн шөрмөс байх бөгөөд улмаар хөлийн тавгийн ястай холбогдоно. Гуяны арын бөөрөнхий булчингууд ажиллахад хөлийн тавхайн хойд хэсэг өргөгдөж бүх бие хөлийн хуруунууд дээр буюу, үүнийг өлмий дээр зогсох гэнэ. 

	Хөлийн булчингийн иймэрхүү ажиллагаа хүнийг алхаж, гишгэх тоолонд үүсэж байна. Дунд чөмгийн ясны өөрчлөгдөн хувирах явц, хүний эртний эцэг өвгөдийн үе улирах хөгжлийн туршид явагдсаар ирсэн байна. Мич болон хүн дүрст мичний дунд чөмгийн ясыг хөндлөн огтолж үзвэл булуу нь дугараг байх бөгөөд хүнийх бол хөндлөн огтлолоороо буланцуу байдаг. Хүний дунд чөмгийн булуу ийм хэлбэртэй болсон явдал бол босоо явах явдалтай холбогддог ийм өөрчлөлтөд хүргэжээ. Ялангуяа хүнд сээр нурууны сэртэн бүхнийг холбож тогтсон шил бас олон тооны булчингууд ирж бэхлэгдсэн явдал хүний босоо явах явдлын найдвартай зохилдлого нь болжээ. 

	Бид, дээр хүний дунд чөмгийн онцлог чанар болох өвдөгний үеүдийн ажиллагааны хэлбэрүүдийг үзсэн билээ. Хүний эртний өвгөдийн үе улиран удаан хугацаанд хүн дүрст мичнүүдэд голцуу байх шинжүүд нь үлдэж, өвдөгний үеэр гарамгай ажиллах чанар тэдэнд хоногшин үлдээгүй юм. Харин гагцхүү өвдөгний үений ажиллагаа хүнд хамгийн чухал ач холбогдолтой болсон бөгөөд сүүл сүүлдээ хүнийг босоо явах явдалд шийдвэрлэх өөрчлөлт боллоо. 

	Тэгэхдээ, манай эцэг өвгөдийн дунд чөмгийн ясны зохион байгуулалт, хэмжээ зэрэг бас бус олон тооны хувиралт өөрчлөлтүүд нь тэдгээр манай өвгөд хэзээ газар дээр явах болсноос эхэлсэн хэрэг юм. Олон сая жил өнгөрч, гуравдагч галбын сүүлч болж ирлээ. Босоо маягаар явах болсон манай өвгөдийн хойд хоёр мөч өөрчлөгдөн хувирч иржээ. Юмыг базаж атгахад зохилдсон хавтгай таваг (хөлийн) нь бүх биеийг тулгуурлах уян хатан эрхтэн болон хувирлаа. Энэ үед чөмгийн яс нь бараг хүнийхтэй адил болон хувирчээ. 

	Энэ бүхий байдлаас хүний эртний өвөг үе улиран хөгжих хугацаанд буюу гуравдагч галбын сүүлч хэрээр хоёр хөл дээрээ бүр босон явах болж, хөлийн таваг нь их биеэ тулах тулгуур болсон юм. Үүнтэй холбогдон, хүний толгой аман хүзүүн дээр суух янз бас өөрчлөгдөн, өмнө талын хоёр мөч нь хөлийн үүрэгт ажлаас бүрмөсөн чөлөөлөгдсөн нь осолгүй юм.


МИЧ, ХҮН БОЛОХ ПРОЦЕССТ ХӨДӨЛМӨРИЙН РОЛИЙН ТУХАЙ Ф. ЭНГЕЛЬСИЙН СУРГААЛ

	Манай өвөг босоо явж эхлэхийн сацуугаар бие махбодын зохион байгуулалт нь өөрчлөгдсөн бөгөөд ялангуяа аарцаг, хөлийн ул, таваг, нурууны ясанд ихээхэн өөрчлөлт гарсан байна. Босоо маягаар явах болсноор урд хоёр мөч, гар болон хувирч, хүний хөгжлийн цаашдын явцад гар асар их үүргийг гүйцэтгэн улмаар хорт дайсан, махчин амьтдаас биеэ хамгаалах тэмцэлд ихээхэн амжилт үзүүлсэн билээ. Идэш тэжээлийн зүйл дутагдалтай байсан явдал манай дээд үеийн өвгөдийг идэш тэжээл олох шинэ аргуудад сургаж, юуны түрүүнд тэднийг хүчээ нэгтгэн, бие биетэйгээ ойртох явдлыг бий болгон, олноороо хамтран хөдөлмөр хийх шаардлагад хүргэсэн байна. 

	Юмыг базах, атгах үүрэгтэй байсан хойд талын мөч хөл болон хувирч, урд хоёр мөч нь их биеэ тулж, хөлийн үүрэг гүйцэтгэхээс чөлөөлөгдсөн юм. Ер нь урд талын хоёр мөч чөлөөлөгдөн хөгжих явдал бүр тэдгээрийг модон дээр оршиж байхаас эхэлсэн гэдгийг бид мэдэх билээ. Энэ нь хэрэв хүний гарын уртыг бусад приматуудын өмнө талын мөчний урттай жишиж үзэхэд аяндаа тодорхой болох юм. Энэ жишилтийг зөв ойлгоё гэвэл, мөнхүү приматуудын мөчийг их биетэй нь зэрэгцүүлэн үзэх хэрэгтэй. Хэрэв их биеийг нь ямар нэг зуун нэгж гэж үзвэл павианы урд хоёр мөч нь багцаалбал дөнгөж 70—75 хувь болдог байна. Америк тивд оршигч ихэнх мичний урд хоёр мөчийг их биетэй нь харьцуулбал 80 хувь орчим урт байдаг юм. Хүний гарын уртыг их биетэй нь харьцуулбал дунджаар 90 хувь болно. Иймд хүний гар ерөнхийдөө хуучин, шинэ тивийн дорд хөгжилтэй мичнийхээс ямагт урт байдаг юм. Горилла, шимпанзейн урд хоёр мөчийн урт, биеийн урттайгаа чацуу байх буюу жаахан богино байна. Урд хоёр мөчийг их биетэй нь харьцуулбал 95—;100 хувь болно. Гэтэл орангутаны урд хоёр мөчийг их биетэй нь харьцуулбал 120 хувь, гиббоных бол 148 хувь ч хүрнэ. Үүнээс үзэхэд энэ мэт чухал шинж тэмдгүүдээр бол хүний гарын урт Африкийн хүн дүрст мич, шимпанзе, гориллынхтой нэлээд ойртож очдог байна. Хүний гарыг хөлтэй нь харьцуулбал арай богинохон бөгөөд их биетэй нь харьцуулбал нэлээд урт байна. 

	Хүний өвгийн гар газраар явахаас хэзээ бүр чөлөөлөгдсөний дараа тэдгээрийн юмыг базах, атгах ажиллагаа алдагдаж ирснээр барахгүй, улам цааш хөгжих явдал үргэлжилж байлаа. Гарын эрхий хуруу богиносон бүдүүрч хүчтэй болсон бөгөөд бусад дөрвөн хурууны өндгөнд чөлөөтэй хүрдэг болон, уян хатан болж иржээ. Үүний зэрэгцээгээр хөлийн хурууны хөдөлгөөн харин улам багасаж, юмыг атгах базах үүрэг гүйцэтгэж байсан эрхтэн, их биеийг тулж явах хөл болжээ. Гэтэл гарын хуруунууд, хөлийн хурууг бодвол тэс өөр янзаар хөгжин өөрчлөгдөж улам, улам чөлөөтэй хөдөлдөг болон, нэг нь нөгөөгөөсөө шалтгаалан хамаарахгүйгээр ажиллах болов. 

	Хүний гар хөлийн хөгжил иймэрхүү байхад хүн дүрст мич - горилла, гиббоны хуруунууд хоорондоо зууранги бөгөөд салааны хоорондох арьс (сарьс) нь хуруунуудыг хүнийх шиг чөлөөтэй хөдөлгөхгүй. Хүний хурууны салааны арьс, мичнийхийг бодвол үл мэдэг жаахан байна. Энэ нь хуруунуудыг хөдлөхөд саад болохгүй. 

	Хүний гарын олон тооны онцлогууд газар дээр амьдрагч хүний хамгийн ойрхны өвгийн хөгжлийн явцтай холбоотой байлаа. Хэрэв, газар дээр амьдрагч хүн дүрст мич гориллын гарыг ажиглавал, бусад мичнийхийг бодвол хүнийхтэй нэлээд төсөөрхөг байдаг юм. Гориллын алга өргөн, хуруу нь богино юм. Гэтэл эрхий хуруугаараа урт байна. Хүний эрхий хуруу гориллынхыг бодвол маш чөлөөтэй хөдөлнө. Бас хүний эрхий хурууг гориллынхтой харьцуулбал том, хөдлөхдөө, сайн юм (зураг 14 дээр үз!). 

	Манай өвгөд болох - газар дээр амьдрагч хүн дүрст мичнүүдийн гарын алганд гарсан бөгөөд бидний тоочин дурдсан өөрчлөлтүүд тун шальж гавихгүй авч, бие махбодын өөр олон өөрчлөлтийг оруулбал гойд чухал зүйл болж, тэдгээр нь байгальд тохиолдсон янз бүрийн бодисуудыг багаж зэвсэг болгон хэрэглэх явдалд замыг нээж, улмаар хөдөлмөрийн зэвсгийг бэлтгэн боловсруулах арга сүвэгчилгээг бий болгов. Энэ нь яваандаа гар болоход бололцоог олгосон байна. 

	Мичнүүд бол модны мөчрийг хугалах, үр жимс таслах, дайсны өөдөөс чулуу шүүрэн авч, чулуудаж чаддаг байлаа. Үүгээр ч үл барам, тэд нь чулуугаар далайн хавчийн бүрхүүл хальсыг хагалах, мөн хясааны болон хушганы ясыг хагалж чаддаг байв. Энэ нь ч гэсэн зэвсэг багажийг ашиглах, түүнийг бэлтгэн хийх хүртэл асар хол, байсан гэдэг нь мэдээж хэрэг юм. Гэлээ гэхдээ манай өвөг мич зэвсэг багажийг ашиглах явцдаа санамсаргүй аажмаар чулуу, модон зэвсгийг зохиож хийх бэлтгэх ажилд шилжин орсон юм. 

	Газраас буюу модны мөчрийг хугалж аваад түүнийгээ биеэ хамгаалах юм уу, идэш хоол олох, өөр бусад хэрэгцээндээ зохицуулан амархан хэрэглэх болов. Маш урт хугацаанд тэд чулууг боловсруулалгүй байгальд байсан тэр хэвээр нь хэрэглэж байсан даг. Харин тэгэхдээ аль тохиромжтой аятайхныг шилэн олж ашигладаг байсан юм. Тэгээд ч тийм хэрэгцээтэй чулуутай газрыг эрэх болж, сүүлдээ чулуу түүж цуглуулан хурааж, түүнээсээ хэрэгтэйгээ сонгож авдаг байжээ. 

	Иймэрхүү чулуу, тухайлбал засаж боловсруулаагүй мөртөө хүн ашиглаж хэрэглэж байсан тэмдэг бүхий буюу нөөцлөн хураасан чулуу ухалт малталтаас их хэмжээгээр олддог юм. Эдгээр чулуунууд нь хүний гарт барихад эвтэйхэн хэлбэртэй болсон байдаг учир түүгээр таньж болдог юм. Бас байгалийн нөхцөл байдалд хурж цугларсан баймааргүй маш их хэмжээний чулуу нэг дор хуралдсан байдаг юм. Ийм чулууг «Эолит29» буюу «хүн төрөлхтний хөгжлийн анхны үеийн чулуу» гэж нэрлэдэг болно. 

	Эолитуудийн ихэнх нь засаж гар хүрсэн ул мөр байдаг. Жишээ нь: бүдүүлэг маягаар хагалж ир ирмэг гаргасан, үгүй бол «хажуу», «ар өврөөс» нь цохисон байдаг. Гэхдээ тэдгээрийн олонх нь засагдан боловсруулагдаагүй бөгөөд байгалийн элдэв хүчит нөлөө болох хоорондын үрэлт хавиралт, хагарч харших үзэгдэл, уулнаас нурах зэргээс нөлөөлөн өөрийн хэлбэр дүрсээ олсон шинж тэмдэгтэй байдаг. Ийм учраас эолитийн үед холбогдох зэвсгийн зүйлүүдэд чулууг их л анхааран болгоомжилж тооцох ёстой. Байгалийн хүчинд хэлбэр дүрсээ олсон чулуунууд газрын хөрсний үе давхаргад маш элбэг билээ. Хүн үүсэж гарахын өмнө тогтсон гуравдагч галбын дундуурх газрын хөрсний үе давхаргаас эолитийн үеийн чулуу олдоход түүнийг олсон (биологийн эрдэмтэн Рюто болон түүний талынхан) эдгээр чулууг «хүний урьдах» үеийн хэрэглэж байсан зүйл гэж батлахыг оролдоно. Тэгээд хүний урьдах үе гэдгийг тайлбарлалгүй орхисон байна. Түүнээс хойш олон жил өнгөрч ирэхэд ийм эртний эриний үе давхаргаас хэлбэрээрээ эолит баймаар чулуунууд ажиглагдсан хөрснөөс сээр нуруутан амьтных байх осолгүй үлдэгдэл ер олдсонгүй юм. Иймд, хүний урьдах үеийн тухай ярих яриа байхгүй юм. Эолитийн талаарх онол үүгээр тасарчээ. Дараа нь харин, антропологич Ф. Саразин Газар дундын далайн эрэг дээр байгаа Ниццийн ойролцоогоос ёстой хэмжээ хэлбэрээрээ эолит байм олон тооны чулууны хагархайг түүжээ. Гэтэл эдгээр хагархай нь чулуу, цахиур биш, архи, пивоны шилээс бүтсэн зүйл байжээ. Учир нь тэдгээр шилийн хагархайг далайн долгио, далбаа элэгдэн үнэхээр танигдамгүй болон эолиттой адил болгосон байлаа. 

	Манай өвөг хэдийгээр засаж боловсруулаагүй чулуу хэрэглэж, мод барьж ашиглаж байсан явдал нь чухал уламжлал болсон юм. Эртний хүн махчин, араатан амьтны өөдөөс даанч ядуу зэвсэглэдэг байсныг санах хэрэгтэй юм. Тэгээд ч тэр үеийн хүн явахдаа орангутан, горилла шиг асар том, хурц хүчирхэг соёо ч байсангүй. Бас одоогийн хүнийхээс бараг 2 дахин шахуу хүчтэй асар том биет хүн дүрст мичний хүчит гар шиг тэр гар байгаагүй юм. Гэвч, гартаа сайн бороохой барин зэвсэглэж нэлээд хол байгаа дайсныг цохиж чадах болсон нь их хүч олсон нь билээ. Гартаа чулуу атган тэр хурц иртэй үзүүрт чулуугаар махчин амьтны толгойг хага ярж чаддаг болсноор гориллын хурц шүднээс дутахгүй шахам байлаа. 

	Чулууг ашиглах болон эхэлж, тэр анх ашиглах болсон эолитийг нэлээд сүүлд бороохой шийдэм бэлтгэхдээ хэрэглэх болов. Зохион боловсруулсан зэвсгүүд нь мичин хүний биеийн эрхтнүүдийн дэргэд маш их давуутай байсан бөгөөд биеийн эрхтэн нь үе улиран хөгжих удаан хугацаанд явагдан зохиомол аргаар хийгдсэн чулуун зэвсгүүд улам түргэн боловсруулагддаг, олон янз хэлбэр болон хувирч, олон төрлийн зорилго, үүргийг гүйцэтгэх зэвсгүүд болон өөрчлөгдлөө. Энэ нь чулууг болхи аргаар цохиж ир ирмэг гаргахаас эхлэн, маш нарийн хагалан, ирлэх хүртэл хөгжиж ирлээ (зураг 36). 

	36-р зураг. Зөвлөлт Холбоот Улсын Армяны нутгаас олдсон, эртний чулуун зэвсэг цавчуур.

	 

	 

	Олон янзын махчин, араатан амьтадтай үргэлж тэмцэл хийх нь манай өвгөдөд зайлшгүй байсан тул зохиомол аргаар хийгдэж байсан зэвсгийн давуутай талыг үнэлэхэд хүргэжээ. Зөвхөн хэрэглэхэд тохиромжтой чулууг цуглуулах ажлын дараа аяндаа тийм аятай чулууг засаж, боловсруулах, улмаар гарт барихад эвтэй болгох, ямар нэг талдаа иртэй, нэг үзүүртэй, хурц байлгахыг оролдох болсныг ямар нэг цэцэн ухаан гэж бодоод яах вэ. Энэ бол техникийн хөгжлийн эхлэлт байсан бөгөөд манай өвөг чулуун хутга, бат бэх бороохой зэргээр зэвсэглэсэн үе юм (зураг 37).

	37-р зураг. 1. Гилбэр, 2. Хусуур, 3. Цүүц. 4. Цүүцийг барих 

	 

	 

	Чулуун зэвсгээс орчин үеийн техник хүртэл үргэлж хөгжин явагдсан бөгөөд олон зуун мянган жилийн туршид хүн төрөлхтөн энэ урт удаан замыг туулжээ. Энэ хугацаа бол зарим амьтанд тусгай хамгаалалтын буюу довтлох эрхтэн тухайлбал, туурайтанд эвэр, махчин амьтанд хурц соёо зэрэг бий болсон хугацаатай зэрэгцүүлбэл тийм урт биш юм. Энэ хугацаа байгаль орчны тухайн нөхцөлд зохилдсон, газар ухахад тохиромжтой том хурц махир бөх хумс бүхий богино хүчтэй, хөлтэй сохор номины ахуй амьдралдаа зохицон хөгжиж ирсэнтэй зүйрлэшгүй юм. 

	Амьтны үе улиран хөгжих хөгжил бол өөрийн явцаар хүн төрөлхтний хөгжлийн явцаас онц их ялгаатайгаар барахгүй чанарын талаар өөр хэлбэртэй амьд байгалийн хөгжлийн хөдөлгөөн, өөр бодит хуульд захирагдана. 

	Эртний приматуудын байгалийн шалгарлын дүнд лемур, өргөн тавхайт сармагчин дэлхий дээр тарж, улмаар шинэ хуучин тивийн мич үүсэх болж, дараагаар хүний өвөг мич гарчээ. Гагцхүү байгалийн шалгарал олон сая жилийн туршид приматуудын тусгай бүлгийг бий болгон өгчээ. Энэ нь гуравдагч галбын эхнээс үүссэн юм. Байгалийн шалгарал мөн энэ урт хугацаанд олон төрлийн эртний гуравдагч галбыг лемур, өргөн тавхайт төлөөлөгчдийг сөнөж алга болоход шалтгаалсан байна. 

	Мөн тэр байгалийн шалгарал бүдүүлэг өргөн тавхайт эрт дээр цагийн гуравдагч галбын дорд мич үүсэж гарах хөгжлийг бий болгов. Энэ мич бол лемур, өргөн тавхайтыг бодвол модонд зохилдон амьдрахдаа илүү сайн байлаа. 

	Мөн энэ байгалийн шалгарлын үр дүнд мичний бүх цаашдын үе улирах хөгжил явагдсан юм. Байгалийн шалгарлын үрээр хуучин тивийн бүдүүлэг мич проплиопитекаас гиббоны өвөг болох плиопитек үүсэн, үүнээс дриопитек гарч, энэ нь нүсэр том биет хүн дүрст мичний хожуу үеийн хэлбэрийг өгсөн болно. 

	Амьтны аймгийн үе улиран хөгжсөн асар урт удаан хугацаанд байгалийн шалгарал бол амьтны биеийн байгуулалтыг өөрчлөх байгалийн гол хүч болж, зарим төрөл үүлдрийг устган, амьд байгалийн үй олон хэлбэрүүдийг бий болгон өгсөн юм. Эдгээр амьтад үргэлж өөрчлөгдөн хувирч байх амьдралын нөхцөлд зохилдсоор хөгжиж иржээ. 

	Амьтан, ургамлын үе улиран хөгжих явцад ямар нэг амьтан, ургамлын амьдралын ололт, амжилт бол амар хялбаргүй олдож байсан юм. Эдгээр амжилт бол олон арав, зуун, мянган жил тэр ч байтугай сая жилийн дотор гарч байсан нь цөөнгүй юм. Хамгийн сүүлчийн 5000 жилийн дотор зэрлэг амьтдын хувьд үе улиран хөгжих өөрчлөлт гараагүй байна. Ер нь энэ хугацаа нь энэ зэрлэг амьтдын биед гарах өөрчлөлтөд хүрэлцэхүйц хугацаа биш болно. 

	Харин, гэрийн тэжээмэл болсон ялангуяа гарын мал ихээхэн өөрчлөгдсөн болно. Энэ 5000 жилд хүн зохиомол шалгарлын тусламжтайгаар (эрлийзжүүлэх) аргаар шинэ шинэ үүлдрийн нохой, морь, гахай, тахиа бусад амьтныг бий болгов. Туршлагатай малчид маш богино хугацаанд, хэдхэн жилийн дотор шинэ үүлдрийн малыг гаргаж авч байна. Жишээ нь: Зөвлөлт Холбоот Улсад гаргаж байгаа шинэ үүлдрийн малууд жинхэнэ баримтат баталгаа болох юм. 

	Байгалийн нөхцөлд, байгалийн шалгарлын жинхэнэ үр бүтээл ямар удаан аажим байдгийг гартаа бороохой барьж өөрсдөө тохиромжтой чулуугаа шилж олж чаддаг болсон хүмүүсийн биеийн зохион байгуулалтад хөдөлмөрийн нөлөө ямар их тустайг харьцуулж үзэж болох юм. Мич хүн болох замд анхны алхмаа хийж байсан үе чулууг засаж, боловсруулалтыг санаж эхэлж байсан, эсхүл мод чулууг нийгмийн хөдөлмөрийн явцад зохиомол зэвсэг болгоход их цаг зарцуулагдсан юм. 

	 

	«Юуны өмнө, анхны цахиур хүний гарын тусламжтайгаар хутга болон хувирсан явдал цаг үеийн талаар маш урт байсныг байнга мэдэх түүхт үетэй харьцуулбал өчүүхэн бага юм30» 

	 

	гэж Ф. Энгельс бичжээ. 

	Зэвсэг ашиглах явдал хөдөлмөрийг түргэтгэн, тэдгээрийг бэлтгэх болсон нь хүний өвөг амьдралын төлөө тэмцэхэд багажиж ирсэн байна. Гэвч «зохиомол аргаар хийх болсон» зэвсэг багаж хөгжихөд мөн зэрэгцэн хүний өөрийн биеийн эрхтэн үргэлж суларч, өөрчлөгдөж байлаа. Үүнд дээр үед мичин хүний өндөр хөгжилтэй байсан соёо одоогийн хүнд үгүй болжээ. Тухайлбал, бусад шүднээс урт илүү ургаж байсан соёо, бусад шүднээс илүү гарахаа больж ирэв. Үүнээс үзэхэд хүний үе улиран хөгжих хөгжил бүр өөрийн онцлог замаар явсан юм. Энэ нь байгалийн нөхцөл ахуйд хөгжих амьтны үе улиран хөгжих хөгжлийн явцаас чанарын талаар онцлог гэдгийг харуулж байна. 

	Хүний үйл ажиллагааны дор өөрчлөгдсөөр ирсэн хойшид өөрчлөгдөх зэвсэг багажийн өөрчлөлт хувиралт бол байгалийн шалгарлын үр дунд хувирах амьтны бие махбодын эрхтний өөрчлөлтөөс үндсээрээ ялгаатай юм. Амьтны соёо, хумс зэрэг нь үе улиран хөгжих явцад өөрчлөгдөнө. Энэ өөрчлөлт бол маш урт удаан цагийн дотор явагдана. Амьтны соёо том, урт, эсхүл өргөн хурц болж ч болно. Аль үгүй бод гадагшаа юм уу, дотогшоо гажиж магад. Мөн ч сэлэм хэлбэрийг ч олж болох юм. Гэхдээ тэр соёо нь хөрөө, хайч, сүх болон хувирч яасан ч чадахгүй юм. Үүнчлэн, бас амьтны хумс бат, бэх юм уу, хэврэг муу, нарийн буюу өргөн хурц ба мохоо, тэгшхэн эсхүл махир байж болохоос биш өөр байж болохгүй юм. Гэтэл, зэвсэг багаж болох ямар нэг бодис бол маш олон чанартай байж болох юм. Түүнийг хязгааргүй олон янзаар хувиргаж болно. Сайжруулж, өөр зэвсэгтэй нэгтгэж болно. 

	Эртний хүмүүсийн хэрэглэж байсан нэлээд сүүлийн үеийн чулуун зэвсэг янз бүрийн хэлбэрүүдийг бидэнд хэлж өгдөг юм. Үүнд, нэг чулуугаар цохиж засаж боловсруулж байсан ба чулуун сүх хутга, хусуур, сумны зэв (гилбэр) өөр бусад зэвсгийн хэлбэрүүдийг мэдүүлж өгнө (зураг 37 дээр үз). Хүн, энэ мэт зэвсгийг бий болгон бүтээж сайжруулан, өөрсдийн дураар шилж сонгон ашиглаж байсан буюу тэдгээрийн заримыг ч байгаль дээр байдаг янзаар нь хэрэглэдэг байлаа. 

	Чулуун зэвсгийг модтой нийлүүлэн хүн шинэ зэвсэг болох сүхэрхүү, мөн урт богино жад мэт зэвсэгтэй боллоо. Эдгээр зэвсгүүд нь эртний хүмүүсийн соёлын хөгжилтөд элдэв саад бэрхшээлийг туулахад их ачтай боллоо. 

	Энэ бүхэн нь манай өвөг орчин тойрны байгалиас зэвсэг олж аваад ямар их давуу талтай болсныг харуулах болов. Энэ үеэс эхлэн хүний хөгжил нь шинэ зам дээр гарч ирсэн юм. Энэ бүхэн зэвсэг багажийг бэлтгэн хийх, сайжруулан ирсэнтэй холбоотой байна. 

	Хөдөлмөрийн үйл ажиллагаанд зохицон орж, улмаар түүний нөлөөний дор мичний биеийн хэсгүүд хувирч эхэлсэн юм. Гэвч өөрчлөлт маш удаан аажим явагдаж байлаа. Хүмүүсийн өвөр хоорондын ойртолцоо нь тэдний ашиглаж байсан зэвсгийн зүйлүүдийг түргэн хувиргаж ирлээ. Бие махбодын эрхтэн, тэдгээрийн үе улиран хөгжих хөгжил хоёрдугаарт орж, харин хөдөлмөрийн багаж зэвсгийн хөгжил түргэн ахицтай хөгжих болов. 

	Гэвч, хүний бие махбодын эрхтний хөгжил өөрчлөлт бүрмөсөн зогссон гэвэл болохгүй нь мэдээж хэрэг. Тэдгээр нь зарим нэгэн талаар одоо ч гэсэн үргэлжилж байгаа бөгөөд тэгэхдээ хоёрдугаар зэргийн чанартай болжээ. 

	Хөдөлмөрийн нөлөөний дор мич, хүн болох процесст тэдгээрийн гар маш их сайжран ирсэн юм. Эрт тэр цагийн хүмүүс зэвсэг багажийг дээд зэргээр ашигладаг байлаа. 

	«Иймээс, гар нь гагцхүү хөдөлмөрийн эрхтнээр барахгүй, түүнчлэн түүний бүтээгдэхүүн болно». Зөвхөн хөдөлмөрийн ачаар, мөн олон янзын арга ажиллагаанд зохилдсоны ачаар, асар удаан хугацаанд булчин, шөрмөсний ажиллагаа онцлог хөгжлийн замаар удамшин хөгжиж ирсэн бөгөөд тэрчлэн яснууд нь мөн удамшлаар дамжиж ирсэн шинэ зүйлүүдийг хүлээн авч, улмаар нарийн ажиллагаанд шилжиж байсны улмаас хүний гар дээд зэрэгт сайжран хөгжөөд түүний бүтээх хүч чадал агуу гайхамшигтай болсноос Рафаэлийн амьдрал байдалтай холбогдсон зураг, Торвальдсены суумал баримал, Паганинын хөгжим зохиогдоход хүрсэн билээ. Гэвч, гар нь ямар нэг талаар юм бүхнээ өөрөө хийж чаддаг юм биш. Тэр дээд зэргийн нарийн зохион байгуулалттай эрхтний нэг юм. Гарын хийсэн ажил, бүх биеийн ашиг тусад зориулагдана31...»

	Манай өвгөдийн амьдрал байдалд гарсан өөрчлөлт бол хөдөлмөрийн үйл ажиллагаатай холбоотой байсан бөгөөд тэдгээрийг адгуусан амьтны аймгаас тусгаарлан жинхэнэ хүнших хөгжил эхэлсэн байна. Одоо үед амьтан дээр ноёрхох суурь эзэлж байгаа байгалийн шалгарал, хөдөлмөрийн багаж зэвсэг хийж чаддаг тийм амьтанд үйлчлэхээ больж ирсэн юм. Байгалийн шалгарал нь өөрөө өөрийгөө хуучруулж, манай өвгөдийг зохиомол зэвсгээр зэвсэглэн өгсөн юм. 

	Хөдөлмөрийн багаж зэвсгүүд нь эртний хүнд ч гэсэн одоогийн хүнд ч гэсэн төрөлхийн бус бөгөөд эрдэм чадалтай эрхтнүүдийг бий болгон өгч, адгуусан амьтны дэргэд асар давуутай болгосон юм. Хөдөлмөр үүсэн гарсантай холбогдон, хүмүүсийн амьдралын ахуй үйл ажиллагаанд өөрчлөлт гарсан явдал манай өвгийн хөгжлийн, түүхэнд асар том эргэлт болсон юм. Энэ эргэлт бол тэр үед, адгууснаас хүнд шилжин хөгжих хөгжилд агуу их үсрэлт болжээ. Тэр эргэлт нь цаашдаа дэлхий дээр цоо шинэ үзэгдэл болох хүн төрөлхтний нийгмийн хөгжлийг үүсгэн улмаар, энэ нийгэмлэгийн хөгжлийн оршин тогтох нөхцөл болох нийгэмлэгийн үйлдвэрлэлийн хөдөлмөрийн зэвсэг багажийг гаргасан юм. 

	Хөдөлмөрийн багаж зэвсэг гэдэг бол хүн төрөлхтний түүхийн өмнөх үеийн амьдрал ахуйн ганц чухал зүйлийн хэсэг мөн юм. Бараг саявтархан гэмээр өнгөрсөн зууны эхэн хагаст, мөстлөгийн үед хүн гараагүй байсан гэж бодоцгоодог байв. Тэр хүмүүс мөстлөгөөс хойш хүн гарсан гэж үздэг байлаа. Гэтэл өнгөрсөн зууны дундуур үеэр францын эрдэмтэн Ж. Буше ба Перт мөстлөгийн үеийн хөрснөөс үхэж сөнөсөн амьтны хамт яах аргагүй хүний гараар боловсруулан засагдсан цахиурын хэсгийг олжээ. Ингээд энэ үнэхээр бүдүүлэг жирийн чулуун зэвсгийн зүйл юм уу, аль эсхүл энэ тохиолдлоор олдсон зэвсэг биш чулуу юм уу гэж маргаан гарч байв. 

	Хэрэв энэ үнэхээр зэвсэг мөн юм бол хүн л түүнийг үйлдсэн байх бөгөөд тэдгээр үхсэн амьтны үед тэдний хамт байсан хүний бүтээсэн зүйл гэхэд хэн ч уймарч болохгүй юм. 

	Хэзээ хөдөлмөрийн үйлдвэрлэлийн багаж зэвсэг хийгдэж эхэлсэн цагт хүн төрөлхтөн үүсэж гарсан юм. Энэ үеэс хамгийн гол зүйл нийгмийн хөдөлмөрт холбогдон очиж байлаа. Хөдөлмөрийн зэвсэг сайжран улмаар нийгэмлэгийн үйлдвэрлэх хүчин хөгжсөн байна. Хүний биеийн зохион байгуулалт тийм асар их өөрчлөгдсөнгүй. Урьд нь аажим, үл ялиг явагдаж байсан өөрчлөлүүд урьдынхаа үүргээ аажмаар алдаж ирсэн явдал хүний хөдөлмөрийн үйл ажиллагаатай хамгийн эхлээд холбоотой байсан юм. 

	Адгуусан амьтан бол зөвхөн өөрсдийн эрхтний тусламжтай хөдлөх барих, ажиллах бөгөөд тэдгээрт ихэвчлэн төрөлхийн зуршил зан (инстинкт) байдаг болно. Гэтэл үйл ажил зэвсэг багажийн тусламжтай явагдахад мэдрэлийн эрхтэн, уураг тархины талаас тасралтгүй шалгалт сөрөлт шаардагдах бөгөөд оюун ухааны чадал хүчний хөгжил аяндаа шаардагдах болно. Хөдөлмөрийн үйл ажиллагаа бол оюун ухааны чадал идэвхийг байнга дадлагажуулж, түүгээр гар, уураг тархи цаашаа улам түргэн хөгжихөд түлхэц болсон юм. 

	Иймээс, хөдөлмөрийн бүтээгдэхүүн зөвхөн нарийн, нягт хөдөлгөөн ажиллагаатай гар төдий биш мөн хүний уураг тархи хөдөлмөрийн бүтээгдэхүүн мөн юм. Ажиллаж хөдөлж байхад хүний анхаарлыг түүнд хандуулах зэвсэг багаж барьсан гарын хөдөлгөөнийг удирдан чиглүүлэгч, хүний уураг тархины үйл ажиллагаанд шинэ, шинэ хэлбэрүүд гарсаар байлаа. 

	Хөдөлмөрийн процесст хүн бодис, юмны бүх шинэ чанарууд, хүнд мэдэгдээгүй бөгөөд ашигтай хортой зүйлүүдийг нээсээр байлаа. Энэ нь байгалийг ноёрхох явдлыг бэлтгэн, шинэ алхам бүрд түүний мэдцийн хэр хэмжээг өргөсгөж байлаа. Нийгмийн хөдөлмөрийн үйлдвэрлэлийн болон бусад нийгэмлэгийн харьцаа холбооны нөлөөний дор манай өвгөдөд тэдгээрийн авианы дуу үүсэн, мичнээс удамшсан хэл ярианы анхны эхлэлт бий болов. Хөдөлмөрийн процесст ан гөрөө зэрэг бусад хамт олноор хийх ажил гарч хөгжин, хэл яриа аргагүй уураг тархины хөгжилд нөлөөлөн, хүмүүсийн бүх үйл ажиллагаа, оюун ухааны мэдцийн хэр хэмжээ, тэдний соёлын хөгжилд ашигтайгаар нөлөөлөв. 

	«Эхлээд хөдөлмөр, дараа нь түүний хамт хэл, яриа энэ хоёр бол бүх талаараа мичнийхтэй адил бөгөөд хэмжээ, хөгжлийн хувьд хол давуу хүний уураг тархи мичнийхээс аажмаар хувирахад хамгийн гол түлхэц болсон юм32. И. В. Сталины гайхамшигт ном «марксизм ба хэлний шинжлэлийн асуудлууд» гэдэгт, хүн бий болох процесст авианы хэлний роль асар их байсан тухай заажээ. «Авианы хэл бол хүн төрөлхтний хөгжилд хүн адгууснаас ангижрах, нийгэмлэгт нэгдэх, үзэл санааг хөгжүүлэн, нийгмийн үйлдвэрлэлийг зохион байгуулах, байгалийн хүчинтэй амжилттай тэмцэл хийх, орчин үед бидний олсон давшилд хүрэх зэрэгт маш их хүч болж хүнд тусалсан юм33» гэжээ. 

	Нэн ялангуяа, бидэнд эртний хүн, хүн дүрст мич хоёрын хооронд ямар ялгаа мэдэгдсэн нь тодорхой юм. Үүнийг мэдэхэд хүн ба мичний зан авир ямар байсан зэрэг тусална. Зарим нэг амьтан тухайлбал; заан, минж, мич зэрэг нь байгалийн нөхцөл байдалд ямар нэг мод, чулууг ашиглан ажиллаж байгаа мэт баримт үзэгдэнэ. Заан, модны мөчир таслан авч, түүгээр хорхой, ялаа үргээх нь тохиолдоно. Минж, голын усанд шовгор хэлбэртэй овоохой үүр модоор барина. Тэр модыг тас мэрж унагаана. Тэгээд уул модыг овоолон мөчрөөр сүлжин бөхөлнө. Минж, үүр засахдаа хэрэглэхээр өөрөө даашгүй том мод унагаагаад усны урсгалыг ашиглан уул газраа аваачна. Гэтэл, мич ямар нэг бодис, юмыг бас дутуугүй сайн ашиглаж чаддаг байна. Ч. Дарвин өөртөө байсан шүдгүй хөгшин мичний тухай бичсэн байдаг. Тэр нь хушганы ясыг чулуугаар хагалах буюу тэр хушга хагалдаг чулуугаа маш сайн нуудаг байсан. Түүнд хүн ер ойртуулдаг ч үгүй байсан гэдэг байв.

	Хүний гарт тэжээгдсэн мич ямар нэг юмыг дуртай ашиглаж чаддаг байна. Жишээ нь: орангутан хөнжлөөр биеэ цохих аюулаас хамгаалж байлаа. И. П. Павлов, Рафаэль гэдэг шимпанзейн ааш занг ажиглаж мэдсэнээ бичжээ. Тэр нь хоёр дүнз модны хооронд тавьсан банзан дээгүүр гартаа саваа мод барин тэнцэж гарч байжээ (Зураг 38). 

	38-р зураг. Рафаэль банз дамжин усаар гарч байна. 

	 

	 

	Хэрэв явах зам дээр нь гал ноцоовол Рафаэль хувингаар ус асгаж галыг унтраагаад гарч байлаа. Бас тэнд галын дэргэд байсан идэх юмыг авч байв. Бас тэр ус гоожиж байгаа хоолойноос ус балгаж, гал унтрааж байжээ (Зураг 39). 

	39-р зураг. Рафаэль алим авч идэхийн тулд усаар гал унтрааж байна

	 

	 

	Энэ мэт олон тооны туршлагуудыг Павлов, түүний шавь нар хийж олсон юм. Мөн түүнчлэн Зөвлөлтийн өөр олон тооны шинжээч нар өөр жишээ баримтуудыг олжээ. Жишээлэхэд, доктор Н. Ю. Войтонис Сухумийн мич үржүүлэх газар ажиллаж байхдаа сонирхолтой зүйл олжээ. Түүний туршлага явуулах газар мич «юмыг таадаг» байв. Жишээ нь хувин авч, «Зохиомол худгаас» ус авах гэх, идэх юманд чулууг ашиглаж чаддаг байлаа. Бас өөр ажиглагч (А. И. Кац) гэдэг павиана, макака гэдэг мич чулуугаар юм онох явдалд түргэн сурч, бас тэгээд яггүй мэргэн онодог байсныг баталж байлаа. Гэвч, эдгээр амьтны үйл ажиллагаа маш хязгаарлагдмал талтай юм. Ажил төрлийн анхны хэлбэрүүд нь тэдгээрийн амьдралд ямар нэг гойд ач холбогдолтой юм биш. Харин хүнд бол нийгмийн хөдөлмөр зайлшгүй амьдралын чухал нөхцөл болсон байна. Амьдралын нөхцөл байдалд амьтны зохилдлогоо (мичний ч гэсэн) ёстой жинхэнэ биологийн шинж чанартай болно. Багаж зэвсгийг хэрэглэх, түүнчлэн бэлтгэх зэрэг нь биологийн зохицолдлогын үндэс байж үл чадна. 

	Маркс, өөрийн «Капитал» гэдэг номдоо энэ асуудлаар тодорхой зүйлийг хэлсэн юм. Үүнд: 

	 

	«Хөдөлмөрийн хэрэгслийг бүтээх, хэрэглэх нь хэдийгээр зарим нэгэн адгуусны хувьд үр үүслийн хэлбэр мөн бололтой боловч тэдгээр нь хүний хөдөлмөрийн процессын өвөрмөц шинж чанар болно34...» 

	 

	гэжээ. 

	Адгуусан амьтны хөл ямар нэг юмыг атгах барих бололцоогүй, тэгж хөгжөөгүй, ялангуяа ухаан санаа нь муу хөгжсөнөөс зэвсэг багажийг эзэмшихэд саад болдог юм. Харин аливаа бодисыг ашиглах, хэрэглэхдээ мич тун авхаалжтай юм. Энэ талаар маш сонирхолтой туршлагуудыг Зөвлөлтийн болон гадаадын эрдэмтэд хүн дүрст мичнүүд, мөн шимпанзе дээр хийсэн байна. Тэдгээрийн нэг туршлага ямар байсан гэвэл, нэг шимпанзейг олсоор уяад, түүнээс нэлээд зайтай гадил жимсийг мөн утсаар оосорлон утасны үзүүрийг шимпанзе өөд ойртуулан сунгаж тавьсан байна. Тэр утасны үзүүрт түүний гар хүрэхээр байлаа. Гэтэл, шимпанзе утасны үзүүрээс бариад татвал жимсийг авч иднэ гэж «таасан» юм шиг татаад уул жимсийг авч иджээ. Ингэхдээ шампанзейн ухаарах яггүй мэт бөгөөд гар нь юмыг барихдаа чадмаг, гараараа шууд үл хүрэх жимсийг, түүнийг улаан утасны тусламжтай авна гэдгийг ухаарсан юм шиг болжээ. 

	Бас өөр туршлагаас хэлэхэд, нэг шимпанзейг торонд байлгажээ. Торны гадна нэлээд хол бас хэдэн ширхэг амтат жимс тавьжээ. Харин торон дотор хэдэн саваа мод хаяв. Гэтэл, шимпанзе мөн л аргаа олж, торон дотор байсан савааг авч, торны нүхээр уул жимсийг торонд ойртуулан авирч идэж орхиж гэнэ. 

	Бас өөр жишээг хэлэхэд саваа модыг шимпанзейг хараагүй байхад нь ард нь тавьжээ. Гэтэл нөгөө торны гадаа байгаа жимсийг авах аргаа мэдэхгүй байсан шимпанзе гэнэт ардаа байгаа савааг харангуутаа үсрэн авч, ажлаа түргэн зуур бүтээв гэнэ. 

	Гурав дахь туршлага нь гэвэл, саваа мод шимпанзейн ойр орчим байсангүй. Тэгэхлээр жимсийг өөртөө ойртуулахын тулд тохиолдсон юм бүхнээр оролдов. Гацуурын иш, чулуу, өвс, хөнжил, цаас зэргээр авах гэж оролджээ. Эдгээрийн заримын тусламжаар жимсийг авч байсан удаатай байжээ. Үүнээс урьд нь савааны тусламжаар авдаг байгаад тэр саваа нь алга байхад өөр төрлийн юмны тусламжтай авахыг боджээ. 

	Бас, өөр туршлагаар үзэхэд, жимсийг шимпанзейд арай хүрэхгүйгээр дүүжилжээ. Харин түүнд ойролцоо хэдэн хайрцаг тавьжээ. Гэтэл шимпанзе хайрцгуудыг жимсний дор давхарлан тавьж, дээр нь гарч жимсийг авчээ. 

	Шимпанзе бүгд ингэж бодож олж байгаагүй юм. Зарим нь аргаа түргэн олж хайрцаг түрж авиран жимсийг авч байсан. Гэтэл зарим нь аргаа олж автал нэлээд удаан болж байлаа. Иймэрхүү туршлагыг горилла, орангутан зэргээр хийлгэхэд мөн л тэд тэр аргуудыг олж байсан, гэвч шимпанзейг бодвол хамаагүй удаан байв. Гэхдээ л эдгээр хүн дүрст мичнүүд, ялангуяа горилла юмыг ухаарахдаа илүүтэй байсан гэдэг нь туршлагаар батлагдав. 

	Шимпанзе саваа мод ашиглан чадаж байсан бөгөөд төмөр савны цүүг авч байлаа. Энэ дотор идэх юм байв. Эхлээд гараараа оролдож чадахгүй болоход модоор хайрцгийн хавхгийг онгойлгосон байна. Шимпанзе ингэж хайрцаг онгойлгохдоо яг хүн, модоор юм хөшдөг шиг ажиллаж байв. 

	Шимпанзе модоор газраас элдэв идэх үндэс зэргийг ухдаг юм. Тэр нь өвсний үндэс ухахтай яг л хүн шиг уул үндэсний доогуур модныхоо үзүүрийг шургуулаад модныхоо бариул талаас барьж ухна. Шимпанзе ингэж ажиллах нь хүнтэй тун адилхан билээ. 

	Шимпанзе ямар нэг үл мэдэх юмыг хараад юуны түрүүнд хүрэх дургүй, мод саваагаар урьдаар хүрдэг юм. Энэ нь тэр юмнаас зэвүүцсэнээс болно. Биед нь ямар нэг муухай юм тоос, шороо болбол түүнийг цаас өвс зэргээр цэвэрлэдэг юм. Энэ нь гараа муухай болгохоос болгоомжилсон хэрэг юм. 

	Тоглох, шоглох гэсний алиныг мэдэхгүй. Хашааны дэргэд тахиа зэрэг амьтан ирэхэд мод, төмөр утасны тасархай барьж цохих гэдэг. Хэрэв цаад амьтан нь айж зугтвал бүр ч дуртай, хөөртэй байдаг юм. Бас заримдаа урьд үл таних хүнд тийм зан гаргадаг юм. 

	Гэтэл харин шимпанзе хоорондоо эвдрэлцэж барилцаад авахад хүрвэл барьж байсан модоо хол хаячхаад нүцгэн гараараа үзэлцэж гарна. Заримдаа бие биеэ хазалцдаг юм. Энгийн зүгээр байхдаа тэдгээр нь толгой, чих, мөрөн дээр, олс, дээс, цаас зэргийг тавих, уях дуртай байдаг юм. Энэ «гоёж» чимэх гэсэн бодол мэт байдаг. Бас тэд нь мод саваа, чулуу зэргийг авч явах дуртай байдаг. 

	Зэвсэг багаж, бусад мод чулуу юмыг эзэмшин ашиглахдаа шимпанзе жинхэнэ ганцаараа чанартай бөгөөд тэдэнд хамтаараа ашиглах гэсэн санаа огт байдаггүй юм. Гэтэл хүн бол нийгэмлэгийн үйлдвэрлэлийн багаж хэрэглэлийг сайжруулан ашигладаг бөгөөд нийгмийн үйлдвэрлэлийн багаж зэвсгийн аливаа нэг ололт амжилт болж хүн төрөлхтний амьдрал ахуйн үндсэн чухал зүйл болж, хүмүүсийн хоорондын нийгмийн үйлдвэрлэлийн харилцан шүтэлцээ болж байдаг юм.

	Шимпанзе, горилла, орангутан зэргийг туршиж судлан үзэхэд тэдгээрт багаж зэвсэг хийх явдалд зохицолдонгуй анхны үүсвэр байх бөгөөд бидний эртний хоёр хөлт хүн дүрст мичинд бол энэ бүхий шинж чанар маргаангүй байсан гэдгийг гэрчилнэ.

	Шимпанзейн хүүхдийн зан аашийг судалсан Н. Н. Ладыгина Котагийн бичсэн зүйл нэлээд өргөн дэлгэр болсон юм. Ладыгины туршлагууд, хүн дүрст мичний хүүхдийн зан ааш хүний хүүхдийн зан ааштай ойролцоо байсан гэдгийг үзүүлжээ. Ялангуяа, макака гэдэг мичнийхээс эрс ялгаатай байлаа. Дээр дурдсан туршлагуудаас, шимпанзейн зан байдлын талаар явуулсан И. П. Павловын туршлагууд асар их ач холбогдолтой билээ. Тэр нь энэ туршлагуудыг Ленинградын дэргэд орших, дэлхийд нэрт физиологийн лаборатори Колтушад явуулсан юм. И. П. Павловын туршлага юуг үзүүлэв гэвэл хүн дүрст мич мод, чулуу зэрэг зүйлүүдийг зэвсэг болгон хэрэглэхэд зохилдсон байдаг, хэрэв нөхцөл бололцоог нь ханган бэлхэн болгон өгвөл эгэл зэвсгэрхүү юм хийж болохыг баталжээ. Харин дур зоргоороо амьдрагч мичнүүдэд бол зөвхөн гараараа хоол тэжээлээ олох явдал шаардагдаж байх юм. Бидний дээр бичсэн жишээнүүд бол тэдгээрийг байгалийнхаас тэс өөр нөхцөл байдалд байлгаж байхад гарч ирсэн баримтууд юм. 

	Тэр ч байтугай доод шатны хөгжил бүхий мичнүүд бодис юмыг зэвсэг болгон хэрэглэж чаддаг болохыг тэмдэглэх хэрэгтэй юм. Энэ талаар Н. Ю. Войтонисын макака, павиана зэрэг дорд шатны мичнүүдэд явуулсан судалгаа маш сонирхолтой юм. Энэ хүний туршлагаас үзэхэд дорд шатны хөгжилтэй мичнүүд, урьд үзээгүй бодис юмыг маш сайн ажигладгийг шалгаж болгоомжилдог, үнэрлэдэг, тэр зүйлийг идэх юм ч гэсэн, иддэггүй юм ч гэсэн хамаагүй нарийн үздэг баримт илрэв. Тэдгээр мичний үл таних юманд ингэж сонирхон ханддаг чанарыг «таньж судлах сониуч» гэж Войтонис үзсэн байна. Энэ чанар бол төрөлхийн шинж биш (тийм байлаа ч гэсэн анхны үүсвэр төдий) юм. Энэ нь бусад амьтанд байдаг юм гэжээ. Бодис, юмыг ингэж сонирхох явдал энэ мэт манай холын өвгөдөд гарч ирж байсан бол хөдөлмөрийн багаж зэвсгийг эзэмших процесст асар их үүрэг гүйцэтгэх байсан юм. Ер нь ч манай эртний өвөг бол өндөр хөгжилтэй үүлдрийн мич байсан ч учраас тэдгээрт бодис, юмыг сонирхон үзэх эрмэлзэл Войтонисын судалсан дорд шатны хөгжилтэй мичнийхээс хамаагүй илүү хөгжсөн байлаа. 

	Хүн болж хөгжих процесст өөр чухал зүйл, нөхцөл байдал нөлөөлсөн юм. Манай өвөг, газар дээр амьдрах болж, олон янзын хоол тэжээлийн зүйлийг идэх болсноос бас өөрчлөлт гарлаа. Зэвсэг хэрэглэхийн өмнө манай өвөг, өвсөн идэштэн амьтан байснаа, юм бүхнийг иддэг амьтан болжээ. Багаж зэвсэг бэлтгэж, хэрэглэх болсноор амьтны махан хоолыг олох явдал улам улам бололцоотой болжээ. 

	Ф. Энгельс «Мич, хүн болох процессод хөдөлмөрийн роль» гэдэг номдоо хүний хөгжлийн тухай хэлэнгүүтээ, зайлшгүй хоол тэжээлийн зүйл ургамлын бүрэлдэхүүнээс түүний зэрэгцээгээр мах хэрэглэсэн явдал их ач холбогдолтой боллоо гэж тэмдэглэсэн байна. Мах бол хамгийн шим тэжээлтэй идэш тэжээлийн зүйл юм. Иймээс түүнийг идшинд хэрэглэсэн явдал хүний биеийн хүчийг нэмэгдүүлэх бололцоотой болгон, хүнийг хэлбэржин хөгжихөд тус болжээ. Махан хоол, хоол боловсруулах эрхтний хэтэрхий хүнд ажлаас чөлөөлж, гар, уураг тархи нь шим тэжээлээр бага бөгөөд ургамлын гаралтай тэжээлийн зүйлүүдийг олох гэж илүү цаг гарзаддаг байдлаас гарчээ. Махан хоол нь хүний биеийн олон эрхтэнд, тэдгээрийн зөв ажиллагаанд чухал хэрэгтэй бодисуудаар баян байх бөгөөд ялангуяа уураг тархины хөгжил, үйл ажиллагаанд чухал зүйлүүд махан хоолонд элбэг байдаг байна. 



	




	МИЧИН ХҮН - ПИТЕКАНТРОП

	Шинжлэх ухааны хөгжилд эрдэм шинжилгээний урьдчилан үзэх явдал бага бус роль гүйцэтгэнэ. Үүний сонгомол жишээ гэвэл: Д. И. Менделеевийн нээсэн хувьсахуйн зарим нэг махбодоос уламжлан тэдгээрийн бодисын чанар, зохион байгуулалт бүтцийг тодорхойлон «махбодын үечилсэн систем»-ийг тогтоож, түүнд бас бөглөгдөөгүй хоосон зайнууд байсан юм. Үүнээс илүүтэй эрдэм шинжилгээний дорвилог жишээг хэлж болно. К. Маркс, капитализмын үйлдвэрлэлийн аргыг задлан шинжилсний үндсэн дээр капитализм зайлшгүй сөнөж, социализмд шилжин орох тухай суут дүгнэлт хийсэн явдал нийгэмлэгийн шинжлэх ухааны урьдчилан харсан явдал мөн юм. К. Маркс, энэ шилжилт тайван замаар бус хувьсгалаар шийдвэрлэгдэх бөгөөд социалист хувьсгалд хамгийн голлох ролийг пролетари анги гүйцэтгэнэ гэж заажээ. 

	Хүний эртний өвгийн малтмалын тухай Дарвины урьдчилан харсан зүйл ихээхэн ач холбогдолтой юм. Тэр хэлэхдээ, палеонтологийн амжилт, хүн, мич хоёрын хоорондын «олдоогүй байсан» салааг нээж өгсөн юм. «Мичин хүн» буюу «питекантроп»-ийн нээлт бол мөн ийм л урьдчилан харсан ач холбогдолтой зүйл боллоо. 

	Энэ гайхамшигт нээлтийг Голландын залуу эмч, анатомич Е. Дюбуа хийжээ. Дюбуа, эмнэлгийн ангид анатомийн туслах ажилтан байхдаа үе улиран хөгжих тухай сургаалыг машид сонирхон, хүн бол хүн дүрст мичний үнэхээр ойрхны төрөл мөн юм гэдэгт ямар нэг зүйлийг батлах сан гэж хүсэн эрмэлздэг байлаа. «Олдоогүй байсан холбоосыг» эрж эхлэх гэхэд түүнд өөрийн гэх мөнгө байсангүй. Ингэхэд, хаанаас түүнийг эрье дээ? гэдэг санаа төрж, хүн төрөлхтний өлгий нутаг хаана байдаг бол? гэж тэр өөртөө асуулт тавьдаг байлаа. Тэр үед үүнийг хэн ч яг таг мэдэж байсангүй. Ч. Дарвин, хүний анхны өлгий нутаг Африк байж магадгүй, яагаад гэвэл Африкт одоо хүртэл хүнд хамгийн ойрын горилла, шимпанзе оршсоор байгаа гэж тааварлан хэлсэн зүйл үнэхээр бий юм. Гэтэл, бас хүн дүрст мич: орангутан, гиббон, Азийн өмнөд зүг буюу түүний залгаа олон арлууд дээр байдаг юм. Энэ бүхэн Г. Дюбуад яалаа ч гэсэн Голланд юм уу, Европын ямар нэг оронд мич ба хүний хоорондын шилжилтийн үеийн мичний үлдэгдлийг эрсний хэрэггүй юм гэдэг бодол төрж иржээ. Яадаг бил ээ? Эмнэлгийн ангид ажиллахаа зогсъё гэж шийдэж, цэргийн том онгоцон дээр эмчийн үүрэг гүйцэтгэн, алс хол далайгаар аялан, засгийн газраас үүрэг даалгавар (бас мөнгө) ч авч, малталт хийе гэж санажээ. Энэ төлөвлөгөөний хамгийн сүүлийнх нь маш бэрхтэй болж байлаа. Учир нь Е. Дюбуа өөрөө геологич ч биш, инженер ч биш байв. Голландын засгийн газар түүнд итгэж, эмч хүнд малталт ухуулах зөвшөөрөл олгох асуудлыг шийдвэрлүүлэх гэдэг хэцүү байлаа. Хэрэв тэр, өөрийн хүсэж эрмэлзсэн «олдоогүй холбоосыг олох» гэсэн юм гэж зорьсноо ил хэлбэл лав энэ суурь муутайхан хүсэгчийг дэмийрлээ гээд мөнгө ч олгохгүй байсан юм. Е. Дюбуа геологи, палеонтологийг судалж эхэллээ. Энэ нь ховор чухаг малтмалыг эрэхээр явахад засгийн газрыг итгүүлэх гэж боджээ. Энэнээс өөр зам ч байсангүй. 

	Нэлээн хэдэн эрдэмтэн хүмүүсээс зөвлөгөө авсны дараа ямар ч эргэлзээгүй болж шийджээ. Ингээд тэр нь Голландаас Зондын арлууд дээр очих цэргийн онгоцон дээр сууж явлаа. Удсан ч үгүй малтах ажилдаа орлоо. 

	Эхний үед их л азгүй байлаа. Е. Дюбуа эхлээд Суматрын арал дээр ажиллаж, удалгүй тэнд амьтны үлдэгдэл хадгалсан гуравдагч галбын хөрсний тогтоц байхгүйг мэдлээ. Тэгээд, тэр малтах ажлаа Явын арал дээр шилжүүлэв. Энэ асар том арал ашигт малтмалаар элбэг 50 сая илүү хүн ам орших, газрын хөрс нь саяхан болтол оргилж байсан галт уулын хүрмэн чулуулаг хөрснөөс тогтсон юм. 

	Е. Дюбуа, Суматра арал дээр хүч чадлаа ашиггүй үрж, агуйгаас сарьсан багваахай, могой, дигваранз, орангутаны хэдэн шүднээс өөр юу ч олоогүй юм. Гэтэл Явын арлаас эртний хүний гавлын яс Вадьяк гэдэг газраас олжээ. Энэ гавал нэлээд эртний хүнийх байсан бөгөөд Дюбуагийн олсон анхны олбор сонирхол анхаарлыг нь татлаа. Тэр гарсан гавлыг үзэж танилцаад Е. Дюбуа, олон жилийн турш Явын арал дээр ухалт явуулсан юм. Ингээд ч түүний нэр Явын аралтай мөнх холбоотой боллоо. 

	Е. Дюбуа, Соло голын (өөрөөр Бенгаван гэнэ) эргийг ухлаа. Энэ нь Триниль гэдэг газрын ойр байдаг юм. Энд (амьтны яс олддог) давхарга нь үхэж сөнөсөн амьтны ясаар маш баян юм. Сүүн тэжээлтэн амьтны (одос, зэрлэг үхэр, зэрлэг гахай, хярс, дэлт чоно, бусад амьтны) яс их хэмжээгээр олдов. Е. Дюбуа, 1891 онд 15 метрийн гүн дороос гавлын ясны аяга, хэдэн араа олжээ. Дараагийн жил мөн 15 метрийн дороос, гавлын аяга олсон тэр багцааны газраас дунд чөмгийн яс олсон байна. Гавлын яс, ер нь олдсон яс нь хатуужин лагширсан (эсхүл чулуужсан) байлаа. Энэ яс нь шинжлэх ухаанд огт мэдэгдээгүй шинэ зүйл байв (Зураг 40). 

	40-р зураг. 1891 онд олдсон питекантропын гавлын яс 1. Хажуу талаас. 2. Дээд талаас. 

	 

	Олдсон ясыг нарийвчлан судалж, хэлбэр дүрсийг онцлогоор нь ялгахад хүн дүрст мич, хүний шинж чанаруудыг гайхамшигтай илчлэн дуурайсан байлаа. Яагаад Е. Дюбуа түүнийг питекантроп35, эсхүл мичин хүн гэсэн бил ээ?

	Питекантропын үлдэгдэл яснууд газрын хөрсний маш эртний үе давхаргаас олдсон бөгөөд эрдэмтэд түүнийг дөрөвдөгч галбын эхэн хагаст байсан гэдэг. Иймээс Явын арал дээр амьдарч байсан питекантроп адгийн наад зах нь 500 000 жилийн цаана юм уу, аягүй бол сая жилийн тэртээ ч байсан байж болох юм. 

	Олдсон яснуудын үлдэгдлүүдийн дотроос, ялангуяа гавлын аяга гайхалтай байлаа. Өргөн, уртаараа одоогийн хүний бага зэрэг хэмжээний гавлын чинээрхүү байв. Харин өндрийн хувьд хүнийхтэй зэрэгцүүлшгүй намхан байлаа. Нүдний аяга, нармайн ясны дээд хэсэг духны яс нэлээд налуу байдалтай, хөмсөгний яс оворжуу, ер нь горилла, шимпанзейнх шиг болсон байв. Духны яснаас цааш дээшээ овойсон зүйлгүй. Одоогийн хүнийхээс ялгаатай мичнийхтэй их адил. Питекантропын дух маш намхан, гэдрэгээ огцом эргэсэн байна. 

	Эдгээр гурван шинж, тухайлбал гавлын аяга намхан хөмсөгний яс овойж гарсан, гэдрэгээ огцом эргэсэн намхан дух зэрэг нь аргагүй мичин хүний шинжүүд мөн билээ. Гэтэл, гавлын ясны эзлэхүүн хамгийн том биет мич гориллын уураг тархинаас илүү байжээ. Гавлын ясны эзлэхүүн 600—685 куб см байлаа. Бусад мичнийх үүнээс бага байв. 

	Явын мичин хүний уураг тархины эзлэхүүн дунджаар 850 куб см юм. Одоогийн хүний гавлын ясны эзлэхүүн 1200—1600 хоёрын хооронд солигдоно. Энэ хэмжээтэй жишвэл Явын арлын мичин хүний гавлын ясны эзлэхүүн дунд зэргийн байр эзэлнэ. Эсхүл горилла, одоогийн хүн хоёрын хооронд орох жишээтэй.

	Гавлын ясны эзлэхүүнээр тэр уураг тархины хэмжээг мэдэж болно. Мичин хүний уураг тархи хэмжээгээр дунд зэрэгт орно. Энэ нь хүнийхийг хүрэхгүй, мичнийхээс их илүүтэй байна. 

	Е. Дюбуа өөрийн олсон олборынхоо тухай 1894 онд хэвлүүлсэн тусгай номдоо дэлхийн эрдэмтдэд мэдэгдэн бичжээ. Түүний энэ мэдээг үзэж, эрдэмтэн, мэрэгжилтэн хэр зэрэг таалсан юм бол? Тэдний бодол санаа хуваагдаж л ирээ биз. Тэдгээрийн зарим нь гавлын яс, дунд чөмгийн яс хоёр нь нэг хүнийх биш (зураг 41) гэж батлахыг оролджээ.

	 

	[image: Image] 

	41-р зураг. Питекантропын дунд чөмгийн яс: 1. Хойд талаас, 2. Урд талаас, 3. Хажуугаас

	 

	 

	Зарим нь ч дунд чөмгийн яс нь хүнийхтэй тун адил хоёр хөл дээрээ босоо явж байсныг баталж байна гэцгээлээ. Харин гавлын яс нь маш бүдүүлэг, хүнийх ч биш, тэгээд ч мичийнх ч биш байх гэв. Бусад зарим эрдэмтний бодлоор бол гавлын яс дунд чөмөг хоёр, өөр өөр хүний яс гэх үндэсгүй гэлээ. Харин уул яс нь яриагүй чухам мич ч биш, жинхэнэ хүн ч биш тийм хоорондын амьтны яс гэж нотлохыг оролдов. Бүр сүүлд 1895 онд Лейден хотонд зоологчдын хурал, дараа нь 1898 онд Кэмбражед хуралдав. Энэ хурлууд дээр Е. Дюбуа олсон олбороо үзүүлэн сонирхуулж, энэ талаар тодорхой илтгэл хийлээ. Гэтэл, түүний бодож санаж байгаа зүйлд анхаарал, анхаарагдаагүй билээ. Тэр хурал дээр суусан Р. Вирхов, хурал, хэвлэлээр Е. Дюбуа бол том хэмжээний гиббоны энгийн ясны үлдэгдэл олж гэлээ. Е. Дюбуа жирийн том биет гиббоны яс олж питекантропын ястай таарах юм алга байв. Тэгээд гиббоныг өөрийг нь олигтой тайлбарлаж болохгүй байлаа. 

	Энэ бүхий эргэлзээнүүд, татгалзаа, зарим нэг дайралт зэрэг нь Е. Дюбуаг сэтгэл санаагаар гомдоход хүргэжээ. Олон тооны эрдэмтэд тэр олборыг анхааралтай хандан судалж эхэлжээ. Е. Дюбуаг хамгаалан, түүний талд орон дэмжиж байсан хүн бол Францын антропологич Л. Мануврье байв. Е. Дюбуа тун түргэн түүнтэй танилцаж, Парист очиж, Мануврьетай өдөржин, шөнөжин эрдэм шинжилгээний сэдвээр ярилцав. Е. Дюбуа, Парист очихдоо нөгөө олсон зүйлээ тусгай хайрцагт хийж авч очсон байлаа. Ер нь хаа явсан газраа түүнийг авч явдаг байжээ. Нэг орой, Е. Дюбуа нөхдийн хамт гуанзанд орж сууцгаан хоол идэж, элдэв хөөр яриа болцгоон тэндээс гарцгаасан бөгөөд гэртээ ирээд питекантропын ястай хайрцгаа гуанзанд мартсан байв. Сандран, буцаж нөгөө гуанзандаа очтол харин хайрцагтай юм яг тавьсан газар нь хэвээр байж байв. Ингэж шинжлэх ухаанд агуу их ачтай олзыг дахин алга болох аюулаас аварсан юм. 

	Е. Дюбуа олон арван жил гавлын ясны дотор дүүрсэн уулын хатуу чулуулгийг нарийн, нямбай хянуур цэвэрлэж байлаа. Бүх цэвэрлэгээний ажил дууссаны дараа сая түүний хэвийг дотор талаас нь авах бололцоотой боллоо. Ингээд эрдэмтэнд гавлын ясны хэсэг, дотор талдаа хотгор гүдгэр хээтэй чухал баримтууд гарч ирсэн билээ. Тэр хэвээс үзэхэд мичин хүний духны хэсэг нь муу хөгжсөн бөгөөд өндөр биш, харин шанаа хавьдаа нэлээд сайн хөгжсөн, дагз орчимдоо бүр илүүтэй байв. Энэ бүхэн чухам юуг гэрчилж байна вэ?

	Уураг тархины духны хэсгийн хөгжил бол мичийг хүнээс ялгаж өгдөг хамгийн онцлогуудын нэг мөн юм. Духны хэсгийн зарим нь хүний хөгжлийн үе улирах хугацаанд нэлээд сүүлийн хэрд хөгжин бүтдэг талтай билээ. Тэр хэсгүүд, гар, хуруу, хэл ярианы хөгжилтэй холбоотой хөгждөг байна. Уураг тархины энэ хэсэг бол мэдрэлийн дээд үйл ажиллагаа, ялангуяа оюун ухааны ажлын хөгжилд чухал ач холбогдолтой билээ. Хөгжлийн олон зүйлд зулайн, уураг тархины хэсэг багагүй чухал юм. Мичин хүний зулайн хэсгийн хөгжил, хөгжлийн талаар дорд шатанд байдаг болно. 

	Мичнээс хүнд шилжих шилжилтийн үед, уураг тархины хойд хэсэгт байгаа үзэх мэдрэлийн «17 дугаар талбай»-тай холбоо бүхий дагзны хэсэг нэлээд илүү хөгжилтэй байдаг юм. Мичин хүний үзэх эрхтэн, одоогийн хүнийх шиг тийм хөгжилтэй байлаа. 

	Уураг тархины, шанааны хэсэг физиологичдын бодлоор, сонсох эрхтэнтэй холбоотой байдаг бөгөөд мичин хүний шанааны хэсэг, хүнээс шальгүй давуу хөгжилтэй юм гэж үздэг юм. Үүнээс үзэхэд питекантроп өөрийн амьдралдаа мичнүүдийг бодвол хамаагүй илүүтэй олон янзын дуу чимээг сонсож чаддаг байсан бөгөөд тэд дуу чимээг ялган сонсохдоо ч сайн байжээ. Иймээс питекантропод авианы хэл үүсэж байжээ. 

	Гэвч, мичин хүний уураг тархины хөгжлийн хэмжээ ерөнхийдөө одоогийн хүний өндөр хөгжил бүхий уураг тархинаас асар хол өөр байжээ. 

	Яваас олдсон питекантропын ясны хамт зэвсэг багажийн зүйл ер олдоогүй юм. Тэр ч байтугай гал ашиглаж байсан ул мөр (үнс, нүүрсний) зүйл ер гарсангүй билээ. Ер нь тэдгээр мичнүүд гал эзэмшиж байсан гэхэд баримтгүй юм. Тэдгээр нь уураг тархины зохион байгуулалт хөгжлөөр өндөр байсан тул, идэш уушны зүйл, гаднын ямар нэг аюулаас хамгаалах зэрэгт тэд нь янз бүрийн боловсруулж засаагүй мод саваа, чулуу зэргийг ашиглаж байсан бөгөөд хамгийн энгийн зэвсгийн зүйлийг бэлтгэн хийж чаддаг байлаа.

	Чухам энэ мичин хүн ямархуу янзтай байсан, тэр нь яаж явдаг байсан юм бэ? Уул асуудлыг сайн ойлгохын тулд түүний дунд чөмгийн онцлогийг заавал ч үгүй үзэх ёстой. Түүний дунд чөмөг уртаараа 455 миллиметр, эсхүл одоогийн хүний дунд чөмгийн дундаж хэмжээтэй тэнцүү юм. Ясны уртын маягаар бодоход түүний биеийн өндрийн хэмжээ мөн л хүний дундаж өндөрт дөхөж очих юм. Ё. Дюбуа үзэхдээ питекантроп 170 см өндөр байсан бөгөөд дунд зэргийн эрхтэй хүний өндрөөс ялихгүй өндөр байсан гэжээ. 

	Мичин хүний дунд чөмгийн яс бараг шулуун байв. Дунд, чөмгийн яс шулуун байдаг амьтад бол одоогийн хүн, гиббон, мөн тэрчлэн бусад газар дээр босоо маягаар явдаг амьтад юм. Иймд мичин хүн бол лавтай босоо явдаг байжээ. Мичин хүн босоо явдаг байжээ гэдэг баримт түүний дунд чөмгийн ясны зохион байгуулалтын онцлогуудаас батлагдсан юм. Түүн дээр хөлийг хөдөлгөж ажиллуулж байсан хүчтэй булчингуудын ирж бэхлэгдэж байсан мөр ул гарсан юм. Ууцан талдаа олон булчингуудын уулзвар болсон газар байлаа. 

	Энэ онцлог нь зөвхөн одоогийн хүний бусад амьтнаас ялгаварлах шинж тэмдэг мөн бөгөөд энэ онцлог хүн дүрст мич, гиббон зэрэгт байхгүй. Гэтэл, мичин хүний дунд чөмгийн яс одоогийн хүнийхтэй бүх талаараа адил шахам байна. Гэвч, мичин хүний дунд чөмгийн яс хэд хэдэн онцлогтой байдаг. Булуун талдаа дугараг хэлбэртэй. Гэтэл хүнийх бол гурвалжин хэлбэртэй юм. Зохион байгуулалт бүтцийн нарийн ялгаанууд бас бий болно. 

	20 гаруй жилийн хойно, Явын арал дээрээс цуглуулсан цуглуулга дотроос таван дунд чөмгийн ясны хэсгүүдийг ялган олж авсан юм. Эдгээр нь питекантропын яс олдсон үе давхаргаас гарчээ. Эдгээр яснууд нь цөмөөрөө анхныхтайгаа адил байсан бөгөөд мөн л анхны дунд чөмөг, одоогийн хүнийхээс ямар ялгаатай байсан, мөн тийм ялгаатай байлаа. Гэлээ ч гэсэн Явын арлаас олдсон питекантропын дунд чөмгийн яс, ганц энэ мичин хүний дунд чөмгийн яс хүнийхээс заавал ч үгүй тийм л ялгаатай байна гэвэл буруу юм. Тэдгээр яснууд ерөнхий зохион байгуулалт, бүтцээрээ одоогийн хүнийхтэй адилхан байсан ч зарим талаар ялгаатай байжээ. 

	Е. Дюбуа, питекантроп - мичин хүний дунд чөмгийн шинэ яс олсондоо гойд их баярласан юм. Түүний анхан олсон олборуудаас хамгийн сонин нь дунд чөмгийн яс юм. Тэр нь хүнийхтэй туйлын төсөөтэй адил байсан. Тэгээд ч нэлээд олон тооны эрдэмтэд тэр олдсон гавлын ясны аяга, дунд чөмгийн ясыг мичин хүний нэг хэлбэр дүрсэд орно гэдгийг яагаад ч зөвшөөрөн хүлээгээгүй байжээ. Гэтэл, Е. Дюбуад ганц бус нэлээд хэдэн мичин хүний дунд чөмгийн яс олдсоноор бас тэдгээр нь хоорондоо адил байснаар тэднийг гайгүй сайн судалж эхэлсэн юм. Тусгай гэрлийн тусламжтайгаар томруулагч дурангаар ажиглахад дунд чөмгийн ясны бүтэц, түүний ширхэг нь хөндлөн биш, харин ташуу босоо байв. Хүн ба мичнийхэд бас ийм байдгийг судлалгүй, энэ нээлтдээ улам үнэмшжээ. (Зураг 42).

	42-р зураг. Дунд чөмгийн ясны хээ (ширхэг) 1. Хүн. 2. Шимпанзе. 3. Питекантроп

	 

	 

	Ингээд мичин хүний ясны дотоод бүтэц, хүн ба мичний аль алиныхаас бүр өөр юм байна гэж дүгнэж, мичин хүн бол амьтны аймаг дотор бүр онцгой хэлбэр бөгөөд хүн ба мичтэй ямар ч төрлийн холбоогүй юм гэж санажээ. Е. Дюбуа эдгээр үнэхээрийн баримтуудаас мичин хүний тухай урьд бодож байснаа цөмийг хүчингүй болгоход хүрч, тэдгээр олборуудын ач холбогдлыг багад үзэхэд хүрчээ. Тэр өөрийн хийсэн судалгааг хэвлүүлэн түүндээ дээрх дүгнэлтээ хийжээ. 

	Евгений Дюбуагийн бичсэнийг уншиж үзсэн, янз бүрийн харгис үзэлтнүүд хөл дэгдэн хөөрцгөөж, хүн төрөлхтний үе улирах хөгжлийн онол «нурлаа» гэж хашхирцгаах болж билээ. Шуугиан дэгдэж, бүх биологийн шинжлэх ухаан баларлаа гэж тунхаглаж байлаа. Москвагийн антропологич Н. А. Синельников, Е. Дюбуагийн нээлтийг дахин шалгаж бичихээр шийджээ. Үүнийг ямар аргаар, яаж хийх байсан бэ? Москвад мичин хүн - питекантропын дунд чөмгийн яс байгаагүй. Ер нь Н. А. Синельников, Е. Дюбуагийн явуулсан судалгаагаа маш нарийн байсан гэдэгт эргэлзээгүй юм. Харин түүний хийсэн дүгнэлт жинхэнэ зөв эсэх, тийнхүү дүгнэлтэд хүрэх болсон үндсийг нарийн тодорхойлохыг боджээ. Синельников, (Дюбуагийн судалсан аргаар ясыг гэрэлтүүлэн) түүний ширхгийг ажиглан судлав. Уул судалгааг хүн ба мичний дунд чөмгийн ясанд явуулжээ. Тэрээр ясны нарийн ширхгийг заавал гэрэлтүүлэлгүйгээр ажиглан мэдэх аргыг нээв. Энэ аргаар тэр шинэ баримт олж гаргав. Хүн ба хүн дүрст мичний дунд чөмгийн ясны гадаргын ширхэг зэрэгцээ хөндлөн биш, харин босоо ташуу байсан буюу мөн Е. Дюбуагийн судалсан мичин хүний дунд чөмгийн ширхэг мөн ийм байжээ. Ингэж Е. Дюбуагийн алдааг тайлбарлав. Тэр алдаа бол хүний ясны эс эдийн зохион байгуулалтыг тодорхойлон бичихэд итгэлтэй гарч иржээ. Ясны эд эсийн гадаргын онцлогийг анхаарлаас гаргаж Е. Дюбуа зөвхөн мичин хүний дунд чөмгийн ясны ширхэг босоо ташуу байна гэж боджээ. Синельниковын ажиглал хэвлэгдэж, Дюбуа түүнийг хүлээн авсан бөгөөд тэр өөрөө хариу бичсэн байна. Голландын эрдэмтэн Синельниковын туршлагыг дахин давтаж, тэр туршлага үнэн болоход бүрэн итгэжээ. Зөвлөлтийн антропологичийн судалгаа Дюбуагийн урьдын бодол санааг баталснаар барахгүй, мөн түүнд шинэ баримтыг нэмж өгчээ. 

	Синельниковын бодол үнэн болох нь сүүлийн үеийн судалгааны ажлуудаар давхар нотлогдож байна. 1952 онд мичин хүний ясан дахь фторын бүрэлдэхүүн хэдий чинээ байхыг хувьсахуйн задлан шинжлэлээр бодож гаргасан шинжилгээний дүн хэвлэгдлээ. Ер нь ямар нэг яс газрын хөрсөнд удаан хэвтэхдээ фтор гэдэг бодисыг өөртөө аажмаар шингээж авдаг юм. Энэ бодисын хувь хэмжээг тодорхойлон тогтоож хүн, малын яс эрт орой хэдий багцаанд байсныг мэдэж болдог юм. Голландын эрдэмтэн Л. Бергман, С. Карстен нар, питекантропын гавлын ясанд 1,22 хувь фтор, дунд чөмгийн ясанд 1,12 хувь фтор, сүүлд олсон дунд чөмгийн ясанд 1,10-аас 1,56 хувь, тэр чөмгийн ясны хамт олдсон бусад амьтны ясанд 1,17-оос 1,75 хувь фтор байсан гэж олж хэвлүүлсэн байна. Эдгээр тоо баримт нь хоорондоо бараг адилавтар бөгөөд тэдгээр яс үе нас нэг гэдгийг баталж байна. 

	Өөр нэг жишээг дурдахад, Вадьякийн гавлын ясанд 0,25-аас 0,29 хувь фтор байсан юм. Гэтэл Вадьякийн 2 дахь гавлын ясанд дээрхээс бүр бага хэмжээний фтор байлаа. Үүнээс үзэхэд эдгээр гавлын яс нь эрт оройн хувьд сүүлийн үеийн юм гэдэг нь мэдэгдэж байна. 

	Энэ бүхнээс шинжлэх ухаан дөрөвдөгч галбын эхэн буюу мөстлөгийн үе эхлэхийн өмнө Явын арал дээр мичин хүн байсан бөгөөд тэдгээрийн уураг тархины эзлэхүүн хүн дүрст мичнийхээс том байж гэж тогтоосон байна. Тэдгээр мичин хүн хойд хоёр хөл дээрээ босоо маягаар явдаг байжээ. Гар нь бүх биеэ тулж дэмжихээс бүрэн чөлөөлөгдсөн бөгөөд харин бороохой шийдэм барих, идэш хоолны зүйлийг олохын тулд хурц үзүүр, ирмэгтэй чулуу ашиглах юм уу, тэдгээрээр араатан амьтны эсрэг тэмцдэг байлаа. Тэр ч байтугай, мичин хүн хамгийн энгийн багаж болох бороохой, чулуун зэвсэг хийж байсан байж магадгүй юм. 

	Явын питекантропын биеийн зохион байгуулалтаас үзэхэд манай эртний өвөг болох хүн дүрст мич чухам хаашаа хөгжсөн нь тодорхой бөгөөд газар дээр явж амьдарсан юм. Бас, сүүлийн жилүүдэд Явын арал дээрээс питекантропын 4 гавлын яс олдсоныг нэмж хэлэх хэрэгтэй (зураг 43).

	43-р зураг. 4 дэх удаагаа олдсон патекантропын толгойн яс. 1. Өмнө талаас. 2. Доод талаас. 

	 

	 

	Тэдний дотор хүүхдийн гавлын яс нэг байлаа. Дараагаар нэмж олдсон гавлын яснууд цөмөөрөө анх олдсонтойгоо шинж тэмдгүүдээр адил байсан юм. Хүүхдийн гавлын яс бүр эртний хөрс болох дөрөвдөгч галбын эхний үе давхаргаас гарчээ.

	Нас гүйцсэн эр питекантропын эрүүний ясны хамт хэдэн хурц соёо олдсон бөгөөд энэ эрүү нь урагшаа шонтгор биш бөгөөд мич дүрстэй байсан байна. 

	Нэлээн сүүлд Явын арал дээрээс дөрөвдөгч галбын эхний давхаргаас дээд зэргийн хөгжилтэй примат болох мичин хүний төрлийн мичний эрүүний хэдэн том яс олдсон бөгөөд тэдгээрийг эрдэмтэд мегантроп36 гэж нэрлэжээ. 

	Энэ олдсон мегантропыг Германы антропологич Вейденрейх тодорхой судалсан бөгөөд асар том энэ мичний тухай бид дээр бичсэн билээ. Вейденрейх, энэ олдсон зүйлүүд нь хүний өвгийн тухай асуудлыг бүр шинээр тавихад хүргэнэ гэж баталсан байна. Эдгээр өвгүүд нь бусад хүн дүрст мичний дотор асар, аварга том биетнүүд байлаа. Тэдгээр нь модон дээр амьдрахаа больж газар буусан дараагаа ч том биетэй байжээ. Вейденрейх тэдгээр мичийг «аварга биет анхны мич» гэж нэрлэв. Вейденрейхийн энэ үгийг сонсоод яахаа ч эрээлэхгүй гадаадын хэвлэл асар том биет өвөг, үл танигдах байгалийн ид шидээр, удам угсаа дамжин хүн төрөлхтөн арчаагүй жижиг биетэн болжээ гэдэг санааг сурталчилж эхэлсэн юм. 

	Энэ «таавар» ямар ч үндэсгүй юм. Вейденрейх энэ таавраа батлахын тулд, ямар нэг малтаж олсон мичний 3 том шүдээр жишээ татсан юм (Аягүй бол эмийн худалдааны газраас ч авсан байж магадгүй). Бас, тэгээд тэр шүднүүд яагаад тийм эртнийх болох, хаанаас олсон зэрэг нь ямар ч тодорхой биш юм. Бид, бас 3 том шүдний тухай тодорхойлон бичсэн бий. Тэд нь гориллын шүднээс жаахан том юм. Тийм том шүдтэй мич байсан гэлээ гэхэд гориллаас арай том ч байж болно. Гэхдээ энэ нь бүрэн батлагдсан юм гэж үзэж болохгүй. Дээд зэргийн приматуудын шүднүүд биеийн хэмжээтэйгээ бүрэн тохирдоггүй юм. Жишээ нь, шимпанзейн шүд хүнийхээс том, гэтэл биеийн хэмжээгээр хүнийхээс бага байдаг. Иймээс, асар том биет мич хэзээ нэг цагт Азийн ямар нэг газар байсан бөгөөд тэр мичний шүд байж болох юм. Иймд, Вейденрейх юм уу, өөр хэн ч тэр том шүдэт мичийг хүний өвөг гэж баталж чадаагүй бөгөөд чадах ч үгүй юм. Үүнд ямар ч баримт алга юм. Харин бүр, зохион байгуулалтаар өөр өөр зүйлүүдийн тодорхой баримтууд бол тэдгээр мичнүүд хүнээс илт их ялгаатай байсан гэдгийг үзүүлж байна. 

	Мегантропын эрүүний яс юуг харуулах вэ? гэвэл тэр харин өөр хэрэг юм. Вейденрейхийн тодорхойлолтын үндсэн дээр явуулсан нарийн судалгаа болох түүний хэмжээ, зураг зэрэг нь уул эрүү, 4 дэх питекантропын дээд эрүүний хэсэгтэй яах аргагүй адил байсныг гэрчилж өгчээ (Зураг 44).

	44-р зураг. 1. Хүний доод эрүү. 2. Мегантроп 3. Эр Гориллын. 4. Мегантропын эрүүний хэсэг

	 

	 

	Юуны өмнө гориллын шүднээс цөөн шүдтэй бөгөөд зөвхөн нэг талын арааны шүдний зузаан нь ихээхэн ялгаатай, энэ эрүүг асар том биет мичнийх гэж үзэх үндэсгүй юм гэдгийг хэлэх хэрэгтэй. 4 дэх удаагаа олдсон питекантропын гавлын ясыг мегантропын доод эрүүтэй жишиж үзвэл тохиролцохгүй юм. 4 дэх удаагийн питекантропын дээд эрүүнд хэдэн шүд үлдсэн байлаа. Эдгээр шүднүүд нь мегантропын шүдтэй ерөнхийдөө адил байсан бөгөөд эр, эм насны талын ялгаа байсан юм. 

	Энэ шинжлэн судалгааны үр дүнд гарсан тодорхой баримтуудыг энд эс дурдан, мегантроп, 4 дэх удаагаа олдсон питекантропын яснууд хоорондоо нэг ижил хэлбэртэй байсан гэж дүгнэж болох юм. Гэхдээ, мегантропын зөвхөн ганц доод эрүү питекантропын дээд эрүү, гавлын ясны аяга зэргийг жишиж үзсэн юм. 

	Дээр дурдсан бүх зүйлүүдээс үзэхэд Е. Дюбуагийн олсон анхны питекантропоос өөр бөгөөд араг ясны талаар болхивтор тийм хэлбэрийн питекантроп Явын арал дээр байжээ гэж дүгнэлт хийж болохоор байна. Тэр питекантропын доод, дээд эрүү, гавлын яс олдсон юм. Тэдгээрээс үзэхэд ямар нэг онцлог «аварга том», «мегантроп» ер байгаагүй юм. Ф. Вейденрейхийн хоёр дахь «тулгуур баримт» нурж түүгээр ч үл барам түүний «аварга биет анхны мич» байжээ гэсэн таавар талаар болжээ. Ингээд, дөрөвдөгч галбын эхээр, босоо маягаар явж чадах болсон, манай өвөг гарч иржээ. Тэдгээрийн дунд чөмгийн яс урт богиноороо биднийх шиг юм байжээ. Хэрэв дунд чөмгийн яс нь хүнийх шиг байсан бол мичин хүний хөлийн тавхай бүх биеэ тулахад зохилдсон бөгөөд газраар явахад тохирсон байх ёстой юм. 

	Манай өвөг, мичин хүний юмыг базах, атгадаг байсан хөл эртний хүний хөл болон их биеэ тулж явдаг эрхтэн болохдоо 3 сая жилийн хугацааг туулж өнгөрүүлсэн юм. Энэ хугацаанд ч манай өвгөд босоо явдаг болжээ. Биеийн бүх хүнд хөлийн эрхий хуруун дээр голлон очих болсноос эрхий хуруу томрон, бусад хуруунуудаа ойртон шахаж очих болов. Энэ нь явах, гүйхэд саад болохгүй болж зохилдов. 

	Хөлийн эрхий хуруу бусад хуруунуудаа шахаж очсон явдал газар дээр хөлийн тавгаар тогтоход зохилдож өглөө. Өөрөөр хэлбэл хөлийн улны талбай өргөн болжээ. Эрхий хуруу хөлийн тавхайн тулах гол цэг болов. Үүний зэрэгцээгээр, хөлийн ул голоороо хонхойж ирэв. Бусад хуруунууд богиносон бүдүүрэв. Ялангуяа чигчий хуруу бүр жижиг болжээ. Одоогийн зарим хүний чигчий хуруунд хумс байхгүй байдаг бөгөөд заримдаа хоёрхон үе ястай байдаг юм. Чигчий хурууны үе яс 3 байдаг болно. Түүний тагалцгийн яс нэлээд том болжээ. 

	Хөлийн эрхий хуруу томрон, батжиж ирсэн явдал хөдөлгөөн багатай болох нөхцөл болж ирлээ. Гэтэл нялх хүүхдийн эрхий хуруу, алс холын өвөг - мичний эрхий хурууг дуурайн хөдөлгөөнөөр сайн байдаг юм. Төрсөн хүүхэд эхний сард бусад хуруунуудын тусламжгүйгээр эрхий хуруугаа хөдөлгөхдөө маш сайн байдаг. Тэр ч байтугай эрхий хурууны тусламжтайгаар ямар нэг жижиг юмыг чимхэж чаддаг байна. 

	Манай эртний өвгийн хөлийн тавхай хэрхэн жинхэнэ таваг болж хувирсныг одоо үед модон дээр амьдрахаа больж, газар дээр маш удаан хугацаагаар явдаг болсон гориллын хөлийн тавгийн зохион байгуулалтаар заримыг мэдэж болох юм. Гориллын хөлийн зохион байгуулалт урьд юмыг атгаж базах үүргийг гүйцэтгэж байсан атал, сүүлдээ газар дээр явахад туйлын сайн зохилдсон бөгөөд бусад дөрвөн хөлт мичнүүдийг бодвол бараг хоёр хөл дээрээ явдаг болжээ. Иймээс эрхий хуруу нь нэлээд том бөгөөд бусад хуруунууд нь мэдэгдэхүйц богиносож хөлийн улны яс хүчтэй өргөжиж хувирсан байна. Гэвч, үүнээс өөр гойд их өөрчлөлт гараагүй байна. Горилла, ой модны амьдралаас газар дээр явж амьдрах хөгжлийн замынхаа хагасыг туулсан бөгөөд өөрийн биеийн зохион байгуулалтаар газар дээр амьдрахад зохилдож бүрэн чадаагүй юм.

	 


ХЯТАДАД ОЛДСОН ХҮНИЙ ӨВГИЙН МАЛТМАЛ БА ХЕЙДЕЛЬБЕРГИЙН ХҮН

	Явын арал дээрээс олдсон мичин хүний ясны үлдэгдлээс үзэхэд тэдгээр нь хүн дүрст мичнүүдийг бодвол хавьгүй илүү хөгжсөн байлаа. Харин тэдгээр ясны зүйлээс тун бага олдсон явдал харамсалтай юм. Гэтэл, Азийн эх газрын зүүн өмнөд зах болох, Хятад Ард Улсын нийслэл Бээжин хотоос баруун өмнөд зүгт 40 км орчмоос олдсон эртний хүний ясны үлдэгдэл их сонирхолтой юм.

	1927 оноос эхэлж тэнд орших Шохойн чулуут агуйд археологийн малталт тогтмол явуулжээ. Олон жилийн турш малталт явуулан, Хятадын эрдэмтэн Пей бусад эрдэмтэд тэндхийн нэг агуйгаас арваад гавлын яс (хагас дутуу) хүүхэд болон, том хүний доод эрүүний яс, 50 шахам шүд, хүний гар, хөлийн яс олжээ (зураг 45).

	45-р зураг. Бээжингийн синантропын толгой

	 

	 

	Ер нь янз бүрийн насны, эрэгтэй, эмэгтэй хүний 40 орчим хэлбэрийн ясны үлдэгдэл олджээ. Тэдгээрийн хамт, өөр амьтны яс гарсан бөгөөд энэ үеийн хүн, амьтны байдлыг үзэхэд барагцаалбал, мөстлөгийн өмнөх, зөөлөн дулаан улиралтай байх үе бололтой, эсхүл 500 000 жилийн өмнө байж болно. Үүнээс илүү ч байж магадгүй. 

	Уул олдсон гавлын яс, эрүү, гар, хөл, шүдний яснууд хүнийхтэй адил бөгөөд энэ үеийн хүнийг «Синантроп37»-ын хүн гэжээ. Хэмжээгээр том яснуудын дотроос синантропын мөрний болон дунд чөмгийн яс олдов. Дунд чөмгийн ясны зохион байгуулалтаар үзэхэд хятад хүн, Явын мичин хүн питекантроп шиг хоёр хөл дээрээ бардам явж чаддаг гэж дүгнэлт хийхэд хүргэжээ. Хятад хүний гавлын яс одоогоор сайн судлагдсан юм. Энэ гавлын ясны онцлогуудаар үзэхэд зэвсэг багажийг бэлтгэн хийж чаддаг болсноор хүний хөгжил яаж хөгжих болсон нь андашгүй мэдэгдэж байна. Энэ талаар хятад хүн урагшаа асар их ахисан байв. 

	Мөн тэр агуйд гавлын яс олдсон газраас эрдэмтэд нэлээд зузаан үнсний үе, нүүрсний өөдөс, янз бүрийн амьтны түлэгдсэн яс олджээ. Тэр амьтдын дотор буга болон бусад сүүн тэжээлтэн амьтны яс байсан бөгөөд энэ амьтад Хятадад аль хэдийн сөнөсөн юм. 

	Үүнээс гадна тэндээс хятад хүний хэрэглэж байсан чулуун зэвсэг олдов. Тэр чулуун зэвсгүүдийг цахиурлаг болон бусад чулуугаар болхи хийдэг байжээ. Чулуун зэвсэг маш олноор олдсон бөгөөд чулуун зэвсэг хийхээр цуглуулсан голын мөлгөр чулуу, энгийн чулуу их байлаа. Тэр чулуун зэвсгүүдээс үзэхэд хятад хүн чулуугаар зэвсэг хийхдээ тийм чадварлаг биш байж гэдэг нь мэдэгдэж байв. Гэвч, хятад хүн чулууг хага цохин ир, үзүүр гаргах, тэр зэвсэг нь нэг тал нь мөлгөр, гарт барихад эвтэй байлаа. 

	Хятад хүн зэр зэвсэг болгон цахиур хэрэглэж байснаас гадна амьтны яс ашигладаг байв. Гэвч, тэд нь зэвсэг багаж хэрэглэхдээ туршлага муутай байжээ. 

	Хятад хүн, бороохой маягийн модон зэвсэг хэрэглэж байсан гэж хэлж болно. Тэгэхдээ хятад хүний болон бусад эртний хүмүүсийн модон багаж зэвсэг олон зуун мянган жилээр газрын хөрсөнд хэвтэхдээ ялзарч үмхрэн алга болсон учир олддоггүй юм. 

	Хөдөлмөрийн багаж зэвсэг хийж, гал ашиглах болсон явдал хятад хүний оюун ухааныг хөгжүүлэн, уураг тархи нь томрон, гавлын ясны зузаан нэмэгджээ. Синантроп буюу хятадын мичин хүний гавлын ясыг Явын арлаас олдсон мичин хүний гавлын ястай харьцуулан үзвэл; синантропын гавлын яс хэмжээгээр том юм. Түүний уураг тархины эзлэхүүн 850 куб сантиметрээс илүү гарч 1050 куб см хүрч байлаа. Духны яс питекантропын хагас арай босоо маягтай болжээ.

	Синантропын гавлын зохион байгуулалт хэдийгээр одоогийн хүнийхийг зарим талаар дуурайсан боловч, мичний шинж чанарыг их хэмжээгээр хадгалсан байлаа. Хэрэв, синантропын гавлын ясыг ар талаас нь харвал дээрээс доошоо өргөсөн байх бөгөөд ялангуяа чихний орчим бүр өргөн болсон байна. Энэ шинж чанар бол Явын питекантроп, мичин хүнд байдаг болно. 

	Гэтэл одоогийн хүний гавлын ясыг ар талаас нь харвал өөр янзаар харагдах бөгөөд хамгийн өргөн хэсэг нь дээд хэрдээ байна. Энэ шинж чанараар бол синантропын гавал, хүнийхээс мичнийхийг сайн дуурайсан байна. 

	Синантропын гавлын ясанд маш онцлог чанар байдаг юм. Хөмсөгний яс нь питекантропынхоос өргөн том байна. Синантропын энэ шинж, хүн дүрст мичнүүд шимпанзе, гориллыг дуурайжээ. 

	Хэрэв, синантропын гавлын ясыг хажуу талаас харвал түүний дагзны хэсэгт горилла, орангутаных шиг хөндлөн заадас байдаг юм. Гэтэл, синантропын тэр заадас муу хөгжсөн байдаг. Одоогийн хүнд, дагзны заадас байхгүй. Иймд, синантропын энэ шинж мичнийх болно. Гавлын ясыг хажуугаас харахад түүний аяганы яс навтгар харагдана. Гавлын аяга, питекантропынхоос жаахан өндөр, одоогийн хүнийхээс нэлээд нам байна. Хүн ба мич, түүнчлэн бусад сээр нуруут амьтны гавлын ясанд тархины нүх гэж байдаг. Энэ нүхээр нугас орж, уртавтар тархитай холбогдсон байна. Мичний тархины нүх хойшоогоо ташуувтар байдаг. Гэтэл хүнийх бол эгц доошоо харсан байх бөгөөд уул гавлын ясны яг дунд хэрд нь байдаг юм. Заримдаа жаахан хойшоо хандсан байх боловч, ихэвчлэн урагшаагаа хандсан байдаг юм. Синантропын тархины нүх бол хүнийхийг бодвол хойшоо харсан байна. Энэ чанараар синантропын гавал мичнийхтэй адил болно. 

	Эдгээр дурдсан шинжүүдээс үзэхэд синантропын гавал олоогийн хүнийхээс туйлын их ялгаатай болно. Синантропын гавал нь харин олон талаар питекантропын гавалтай төсөөтэй билээ. Синантропын удам угсаа хөгжлийн урт замыг туулах ёстой байлаа. Энэ үед уураг тархины давшил хөгжил, түүний шууд захирагдах мэдрэлийн эрхтнүүд, хамгийн нэгдүгээрт харах эрхтний хөгжил багагүй ач холбогдолтой боллоо. 

	Мичин хүн хэзээ багаж зэвсэг бэлтгэж тэдгээрийг хэрэглэх болоход, зөвхөн тэдгээрийн гар биш, бас нүд нь шинэ зүйлүүдийг харах боллоо. Гартаа багаж барин ажил хийх үедээ, ялангуяа нүдээрээ өөрийнхөө хөдөлгөөнийг харах, яаж зөв ажиллахаа шалгадаг болжээ. Зэвсэг багаж боловсруулахад чулуугаар хийснээс гараараа хийсэн нь дөхөм байлаа. Нүдний үйл ажиллагаа нь уураг тархинд захирагдан, улам улмаар хөдөлмөрийн процесст оролцдог болжээ. 

	Хөдөлмөр хийх үед байнгын олон тооны дасгалуудын хүчинд уураг тархи, нүдний хөгжилд ихээхэн өөрчлөлт гарах боллоо. Хүн өөрийн хөдөлмөрийн үр нөлөөгөөр гадаад орчиндоо үйлчлэн түүнийг хувирган ирсэн бөгөөд хөдөлмөрийн процесст биеийн эрхтнүүдээ хөгжүүлэн улмаар биеийн зохион байгуулалтаа хувиргав. Хөдөлмөрийн энэ нөлөөний тухай К. Маркс бичихдээ: хүн өөрийн байгалиас заяасан эрхтнүүдээрээ гадаад байгальд хүчин үйлчлэн улмаар өөрийн шинж байдлаа өөрчилсөн юм гэжээ. Уураг тархины захирамжийн дор ажилладаг гарын хөдөлгөөн аажмаар хамгийн чадварлаг самбаатай эрхтэн болж ирлээ. Уураг тархи, нүдэнд шинэ шинэ шаардлагууд гарч ирэн эдгээр эрхтнүүд хөдөлмөрийн үйл ажиллагаатай уялдан улам их хүчтэй ажиллах боллоо. Иймээс хөдөлмөр уураг тархийг улам хөгжүүлэн сайжруулж, хөдөлмөрийн үйл ажиллагааг гүйцэтгэхэд улам сайн нөлөө болжээ. Уураг тархи, гар хоёрын энэ бүтээлч, уялдсан холбоо удамших замаар бэхжин хөгжиж, үеэс үед дамжин, уураг тархины хэмжээ нэмэгдэн, түүний зохион байгуулалт нарийсан, гар улам нарийн зохион байгуулалттай болон сайжрав. 

	Хөдөлмөрийн хөгжлийн зэрэгцээгээр эртний хүний эрүү урьдын хүнд ажиллагаанаас чөлөөлөгдөн ирлээ. Урьд нь идэш тэжээлийн хатуу зүдүү юмыг чулуугаар жижиглэх юм уу, ихэвчлэн шүдээрээ хэмлэн иддэг байлаа. Гэтэл эрүүний ажиллагаа багасан, аажмаар хэмжээ нь багасаж ирлээ. Үүнтэй холбогдон эрүүний булчингуудын хүчтэй ажиллагаа шаардлагагүй боллоо. 

	Үүний зэрэгцээгээр гавлын яс мөлгөр болж ирлээ. Хүний өвгийн хивэхэд хэрэглэгдэж байсан булчингууд, мөн хүзүүний булчингууд багасаж ирлээ. Гавлын ясны арын овойж хамарласан яс үгүй болон ор төдий мөр үлдэв. Эрүүний хэмжээ өөрчлөгдөн, түүний зохион байгуулалт хувирч ирэхэд дээд эрүү цомцхон болж ирсэн явдал уураг тархи хүчтэй бэхжин хөгжсөнөөс болжээ. Энэ бүхнээс уураг тархины гавлын хэсэг нүүрийн ясны талд ихээхэн өөрчлөлт (гарлаа). Мичний нүүрийн хэсэг нь гавлын хэсгээс том байхад хүний уураг тархи, гавлын хэсэг нүүрийн хэсгээс том байдаг юм. 

	Гавлын яс, нүүрийн яснаас илүүтэй хөгжиж эхлэх явдал хөдөлмөрийн багаж зэвсгийг дөнгөж үүсвэрлэн эзэмшиж, хамгийн анхны бүдүүлэг чулуун зэвсгийг хийх, нийтийн хүчээр ажиллах хэлбэрүүд зөвхөн эхлэн хөгжиж байх үед болжээ. Гавал нүүрийн хэсэг цомдож ирэхэд юуны түрүүнд эрүү, шүдний зохион байгуулалт өөрчлөгдөн ирлээ. Шүднүүд жижигсэн, соёо бүр эрс бага болж бусад шүднүүдтэй хэмжээгээр адил болон, шүдний өндөр нам одоогийн хүнийхтэй адил боллоо. 

	Эртний малтмал мичин хүний үе улиран хөгжих хөгжлийн тухай бодол санаа зөв болохыг Явын ба Хятадаас олдсон мичин хүний яснууд баталж өглөө. Энэ талд нэлээд их ашиг тус хүргэх олбор 1907 онд Европт, Германы Хейдельберг хотын ойролцоогоос олджээ. Тэнд, овоорсон их элс байсан бөгөөд түүнд олон жилийн туршид боловсруулсан багаж зэвсгийн зүйлүүд байжээ. Тэдгээр элсэн дотроос аль хэдийн сөнөж үгүй болсон бөгөөд гуравдагч, дөрөвдөгч галавуудын амьтдын яс гарчээ. Эрдэмтэн О. Шетензак, Хейдельберг хотод байхдаа өдөр бүгд шахам тэнд очиж, харин жилийн турш хураасан ховор чухал материалууд нь бараг палеонтологийн бүхэл бүтэн музей байгуулах шахжээ. Энэ олсон материалууд нь түүнд бага байсан бөгөөд хүний алс холын өвгийн ямар нэг ясны үлдэгдлийг олох сон гэж хүсдэг байжээ. О. Шетензак, тэр үед байгаад сөнөсөн амьтад, асар том биет хирс, заан, агуйд оршигч аварга том баавгай, одос, гурван салаа туурайт морь (одоогийн адууны өвөг) зэрэг амьтдын ясны хамт манай өвгийн яс олдоно гэж итгэдэг байжээ. Ажилчид нь ч эрдэмтнийхээ хүсэл эрмэлзлийг мэдэж байжээ. Арван нэгдүгээр сарын нэг хүйтэн өдөр, малталтын газар даруйхан хүрч ирнэ үү? гэж урьсан товчхон үгтэй утас О. Шетензак хүлээн авчээ. Газрын хөрснөөс доош 24 метрийн гүнд элсэн дотроос эртний хүний доод эрүүний яс цухуйж байхыг харжээ. О. Шетензак, түүний зургийг авч маш их болгоомжтойгоор эрүүг авч хатаагаад ясыг бөхжүүлж тусгай шингэн хийж уул эрүүний ясыг тодорхой судлахаар Хейдельберг хотод аваачжээ. Энэ «Хейдельбергийн» эрүүнд гайхамшигтай юм юу мэдэгдсэн бэ? Юуны өмнө түүний хэмжээ хэлбэр гайхамшигтай байв (зураг 46). 

	46-р зураг. Хейдельбергийн хүний доод эрүү

	 

	 

	Хэрэв тэр эрүүг одоогийн хүний эрүүтэй зэрэгцүүлэн тавивал онц их ялгаа нь мэдэгдэх юм. Хейдельбергийн эрүү бол одоогийн хүнийхээс өндөр, зузаан, хүнд байлаа. Түүний шанаа тал нь дээшээ эгц бөгөөд маш өргөн юм. 

	Өөрөөр хэлбэл одоогийн хүнийхээс 1,5 дахин өргөн байв. Одоогийн хүний эрүүний дээшээ эргэсэн үзүүр нь гүнзгий хонхортой байхад Хейдельбергийн хүний эрүү өчүүхэн жаахан хонхортой байдаг байна. 

	Хейдельбергийн хүний эрүүг хажуу талаас нь харвал, эрүүний шонтгор ер байхгүй бөгөөд харин мичнийх шиг хойшоо налуу байдаг байна. Ер нь энэ эрүү бол нэлээд хэдэн шинжүүдээр мичнийхтэй адил юм. Хэрэв уул эрүүг орангутан, горилла, шимпанзе, одоогийн хүний эрүүтэй харьцуулбал мичнүүдийн эрүүтэй улам илүү адил байдаг болно. 

	Хейдельбергийн эрүүг дотоод байдлаар нь судалж үзвэл мичнийхтэй бүр ч гойд адил болдог юм. Учир нь гэвэл хэл, манаа хүзүүний дотор талын булчингуудын зарим нэг эрүүнд очиж бэхлэгдсэн байдаг болно. Одоогийн хүний эрүүний үзүүрийн хурц эргэсэн ясанд дээрх булчингууд ирж бэхлэгдэх бөгөөд мичнийх бол үүний оронд нэлээд гүнзгий хонхор байдаг юм. Иймэрхүү хонхор Хейдельбергийн хүний эрүүнд байлаа. Энэ бүхийг яаж ойлговол зохих вэ? О. Шетензакад олдсон эрүү нь малтмал хүнийх биш, харин дөрөвдөгч галбын дундуур Европт оршиж байсан асар том биет, сөнөж алга болсон хүн дүрст ямар нэг мичний эрүү биш юм биз дээ? гэдэг асуудал гарч болох юм. Ийм асуудал гарах нь ч яах аргагүй зүйн хэрэг. Гэвч, тэгээд, энэ асуултад олон хүн, уул эрүү жинхэнэ хүний шүд шиг шүдтэй мичний эрүүтэй адил баймааргүй юм гэж таамааглан хариулцгаах биз!

	Хейдельбергийн эрүүний шүд мичнийхтэй адилгүй юм гэдгийг үнэмшихэд амархан юм. Мичний эрүүний соёо нь бусад шүднүүдээс урт ургасан байх ёстой'. Гэтэл, Хейдельбергийн эрүүний соёо нь бусад шүднүүдээс илүү гараагүй байна. Иймээс ч дээд эрүүний соёо, доод эрүүндээ очиж солбих зай доод эрүүнд байсангүй. Мичний араа, одоогийн хүнийх шиг тийм өргөн биш нарийвтар уртхан байдаг, гэтэл Хейдельбергийн араа тэс өөр богино, өргөн байлаа. Хейдельбергийн эрүүний араа одоогийн хүнийх шиг богино өргөн байжээ. Харин тэдгээр нь гадаад хэлбэрээр хивэгч амьтныхтай адилсаг байв. Нэмж хэлэхэд мичний араа хоорондоо яг зэрэгцээгүй байдаг байтал хүний араа хоорондоо яг зэрэгцэн байх бөгөөд шигүү ургасан байдаг юм. Энэ талаар Хейдельбергийн эрүү одоогийн хүнийхтэй дахин адилхан болж байна. Энэ мэт, бусад хэд хэдэн шинж тэмдгээр О. Шетензак, ийм шүдтэй мич байхгүй гэж бодон Хейдельбергийн эрүүг хүний төрөлд оруулжээ. Шетензакийн хүсэл мөрөөдөл биелж, дөрөвдөгч галбын хоёр дахь хагасын эхээр амьдарч байсан буюу 400,000 жилийн өмнө байсан эртний хүний яс үнэхээр мөн байжээ. Энэхүү олдсон эрүүний мичний шинж тэмдгүүд хольцолдсон байх тул олонхи эрдэмтэд Хейдельбергийн хүнийг мичин хүний тоонд оруулдаг юм. Гэвч, энэ эрүү нь синантропын гавалд ойртон төсөөцөхөөр барахгүй, Неондертальцын хүний гавлын ястай адилсаж очно. Иймээс эрдэмтэд Хейдельбергийн хүний ясыг урьдын адил онцлог байр эзлүүлэн түүнийг Неандертальцын хүнтэй ойртуулахыг эрэлхийлж байгаа юм. 

	Гэвч, тэр эрүүний хамт багаж зэвсэг, гал ашиглаж баймаар ул мөр ер олоогүй. Малтмал хүний яс бүхний хамт багаж зэвсэг заавал ч олдоогүй юм. Харин бид, Хейдельбергийн хүн багаж хэрэглэн, магадгүй гал ч ашиглаж байсан байж болно гэсэн үндэс бий юм. Яагаад гэвэл, Хейдельбергийн хүн синантропоос хөгжиж байсан тул зэвсэг багаж хийж, гал ашиглаж байсан байхад хэн байг гэх вэ. 

	Синантропоос Хейдельбергийн хүн тасарч ирсэн цаг хугацаанд хүний чулуун зэвсгийн техникийн хөгжил мөн л урагшаа ахисан юм. Европын энд тэндэх эртний хөрс давхаргаас Хейдельбергийн хүний эрүү олдсон хөрснөөс эрдэмтэд олон удаа эртний хүний синантропоос илүүтэй боловсруулсан чулуун зэвсгийн зүйл олж байжээ. 

	Жишээ нь, Францад байдаг Шелль гэдэг жижиг хотын ойроос олон тооны чулуун зэвсэг олдож, тэдгээрийг Шеллийн үеийн зэвсэг гэж нэрлэжээ. Эдгээр нь хэлбэр дүрсийн талаар тийм ч олон янз байсангүй. Шеллийн үеийн гол зэвсэг нь гурвалжин зүрх маягтай, гар цавчуур байдаг юм. Энэ зэвсгийг тохирох хэлбэрийн том чулуугаар хийдэг байлаа. Түүний нэг үзүүрийг хурцлан, нөгөө талыг барихад тохиромжтой болгон мөлгөр болгодог байжээ. Энэ нь үзүүртэй, нэг талаар нь юм цохиход аятай байв. Ийм зэвсгээр юмыг хатгах, эсгэх, ярах, огтлох, бөөгнүүлэн цохих зэрэгт тун эвтэй байжээ. Иймд тэр зэвсэг нь хутга, балиус, гадас зэргийн үүргийг гүйцэтгэдэг байлаа.. Энэ зэвсэг, эртний хүний хамгийн олон үүрэг гүйцэтгэдэг зүйл байлаа. 

	Шеллийн үеийн хүмүүс гол мөрний эрэг орчмоор нутаглаж байжээ. Учир нь, тэр үеийн чулуун зэвсэг ямагт гол мөрний эргээр их олддог болно. Тэд нь суурьшилтай орон сууц барьж арай чадсангүй байсан байх. Зэрлэг араатан амьтнаас өдөр нь бол зугтах юм уу, бөөн бүлгээрээ тэднээс хамгаалж байж. Шөнийн цагт задгай гал өрдөн зэрлэг амьтдыг айлгадаг байлаа. Тэд нь зөвхөн л өвсөн тэжээлийн хоол идэж байгаагүй мөн амьтны гаралтай хоол идэж байжээ. Энэ нь Хейдельбергийн хүний эрүүний шүдний онцлогоос мэдэгдэж байгаа юм. 

	Шеллийн үеийн хүмүүс жижиг ан амьтныг агнаж байснаар барахгүй, мөн том амьтдыг агнадаг байжээ. Цөөн сүрэг туурайт амьтдыг мөс, усанд шахаж үргээж, модны мөчир өвсөөр бүрхэн хураах том нүхэнд унагадаг байлаа. Ингэсэн хойно мод, чулуу барьсан хүмүүс энд тэндээс гүйлдэн ирцгээж тэр нүхэнд унасан амьтныг цохиж алдаг байв. Тэгээд махыг нь хэсэглэн тасалж, амьтны халуун цусыг ууцгаан, махыг нь түүхий хэвээр нь иддэг байлаа.

	Эртний хүмүүс, шеллийн үеийн манай өвөг буюу Хейдельбергийн хүн, эсхүл (мичин хүн) иймэрхүү амьдарч байсан бол уу гэдэг таамаг юм байна. 


НЕАНДЕРТАЛИЙН ХҮН БОЛ ОДООГИЙН ХҮНИЙ ӨВӨГ МӨН

	Хейдельбергийн хүн бол дэлхийн бөмбөрцгийн хойд хэсэгт одоотой адил өвөл, зун нь эрс тэс биш бөгөөд хэдийгээр жаахан сэрүүвтэр боловч цаг агаарын байдал дулаан зөөлөн байх цагт оршиж байжээ. Гэвч, уур амьсгал дөрөвдөгч галбын туршид дулаан зөөлөн байгаагүй юм. Дөрөвдөгч галба сая орчим жил үргэлжилсэн бөгөөд энэ хугацаанд Европ, Азийн хойд хэсэг, хойд Америк зэрэг цаг агаарын байдал маш их өөрчлөгдлөө. 

	Дөрөвдөгч галбын эхэн хагаст уур амьсгал сайхан дулаахан байлаа. Мөн дараа үед ч гэсэн дулаан байсан бөгөөд энэ үед Явын питекантроп (мичин хүн) хятадын мичин хүн - синантроп зэрэг оршиж амьдарч байжээ. Энэ үеийн дараагаар асар урт удаан анхны мөстлөгийн хоорондын үе гэж нэрлэх бөгөөд энэ үед Шеллийн хүн амьдарч байжээ. Уур амьсгал хүйтэрч ирсэн үе лав хэдэн арван мянган жил болсон байна. Бас дулаан байсан үе ч үүнээс хамаагүй илүүтэй хугацааг эзэлжээ. Дөрөвдөгч галбын туршид хойд ба дундад Европт гурван удаа мөстлөг болж, мөстлөгийн хоорондын үе хоёр болжээ. Энэ үеийг галба буюу зуун жил гэж геологи - газар судлагчид нэршиж байжээ. 

	Дэлхий дээр маш хүйтэн болж ирэхэд ихээхэн өөрчлөлт болжээ. Уулын цас улам улам зузааран нэмэгдэж цасан бүрхүүл болж иржээ. Цас нь асар удаан даршин мөс болж, тэр мөс улам улам их болсоор уулнаас мөсөн гол болон нам дор газар луу гулсаж орох боллоо. 

	Дэлхий дээр хүйтэрч эхэлсэн үед уулнаас асар том хэмжээний мөсөн гол бэл хормойг даган бууж байв. Одоо ч гэсэн Альп, Кавказ зэрэг том уулсаас тийм мөсөн гол бууж байдаг юм. Тэр үед хамгийн том хэмжээний мөс Скандиновын уулаас бууж, одоогийн Финлянд, Швед, Норвег зэрэг улсын байгаа нутгийг бүрхэж байлаа. Тэдгээр уулсаас буусан асар том мөсөн голууд хойд мөсөн далай туйлын орчим газрыг бүрхэв. 

	Аварга зузаан мөс аажим удаан боловч, юунд ч сааталгүй өмнө, баруун, зүүн, өмнө зүг гулсан бүрхэж байлаа. Тэр мөс тэнгис, далайн эрэг хүрч тулан, мөсөн далайн зах хязгаарыг өргөсүүлэн далай, тэнгисийн усанд асар том мөсөн уул, цөн түрж явдаг байжээ. Мөс улам цаашлан Европ, Ази, хойд Америк тивийн эх газрын олон сая дөрвөлжин талбайг бүрхэж байлаа. Мөсний зузаан нь зарим газар километр, түүнээс дээш ч болж байжээ. Хүнд нүсэр мөсөн давхарга Европт дөхөж бүрхэн ирлээ. Хойд туйлын дулаан зөөлөн уур амьсгал солигдож байлаа. Амьтан, ургамлын их хэсэг нь үхэж сөнөн, зарим нь аюул нөмөрсөн мөснөөс холдон зугтаж дулаан газар дүрвэн явлаа. Зарим амьтан, ургамал ч хүйтэнд зохицон мөсөн хөрсөнд амьдран дасаж байлаа. 

	Мөсөн үеийн олонх сүүн тэжээлтэн амьтад хирс, арслан, заан, аварга том биет агуйн баавгай зэрэг өтгөн дулаан үсээр бүрхэгдэн хүйтнээс биеэ хамгаалж чадах боллоо. Энэ үеийн хүн ч гэсэн тэр үеийн амьтны мах, өөхөөр хооллон, арьс ширийг нөмрөн, гал түлж дулаацан амьдарч байжээ.

	Гэвч тэр үед хүн, байгалийг захирах талаар урагшаа шальж ахиагүй байлаа. Тэр үеийн хүн нь амьдралын төлөө тэмцэл явуулахаар барахгүй мөн асар том биет сүүн тэжээлтэн махчин амьтадтай үхэхгүйн төлөө тэмцэх ёстой байлаа. Гэтэл, хүн энэ тэмцэлд ялагдаж байсан нь нэг удаа биш юм. Хэдий тийм боловч, багаж зэвсэг хэрэглэх болсондоо, дайснаас хамгаалах, тэднийг дайрах, ан гөрөө зэрэгт хамтын хүчээр тэмцэх болсноороо, нийгмийн амьдралын хэлбэр бий болж, оюун ухаан хөгжсөн явдал хүмүүсийг олон аюулт амьтдыг алж дийлэх бололцоог олгож, улмаар хүн болох хөгжлийн замд том алхам хийжээ. Мөстлөгийн үед зэвсэг багажийг бэлтгэн хийх техник ихээхэн амжилт олжээ. Энэ үеийн хүмүүс нь зэвсэг багажийг урьдынхаас хатуу чулуугаар хийх болж, шеллийн үеийн хүмүүсийн зэвсэг хийж байсан техникийг бодвол энэ үеийн техник нэлээд их хөгжсөн байна. 

	Хоёр дахь удаагийн мөстлөгийн үеийн чулуун зэвсгийг шеллийн үеийнхээс хялбар ялгаж болно. Хүмүүс нь тохиромжтой чулуу олж, түүнийг хага цохиж гурвалжин хэлбэрийн нимгэн хагардсыг гаргаж, нэг талыг барихад аятайхан мөлгөр болгон, нөгөө үзүүрийг хурцлан ирлэдэг байлаа. Ингэж чулуунаас цуурдас гарган авах аргыг шеллийн үеийн хүмүүс мэдэхгүй байлаа. Харин нэлээд сүүлийн үед шеллийн үеийн зэвсэг гэж гарч ирдэг. Хийц нь болхидуу чулуун зэвсэг францын Ашель гэдэг газраас шеллийн үеэс олдсоноос дутуугүй олдов. Хоёр дахь удаагийн мөстлөгийн үеийн хүмүүсийн зэвсэг иймэрхүү байлаа. Харин нэлээд сүүлийн үед тусгай цохих техник ашиглан бэлтгэх болсон чулуун зэвсэг нь тодорхой хэлбэртэй болж, хэмжээтэй боллоо. Энэ үеийн зэвсгийг мустьерийн үеийн зэвсэг гэдэг юм. Францад байдаг Ле Мустьер гэдэг тосгоны дэргэдээс тэр үеийн хүний ясны хамт тэдний хэрэглэж байсан чулуун зэвсэг анхан олдсон тул түүний нэрээр нэрлэсэн юм. 

	Мустьерийн үеийн зэвсэг нэлээд олон янз байдаг. Тэдгээрийн дунд «гилбэр» гэдэг нэртэй барагцаалбал гурвалжин хэлбэрийн зэвсэг ямагт тохиолддог юм. Уул гилбэрийн үзүүрийг гайгүй сайн ирлэж хурцалсан байдаг юм. Энэ гилбэр нь бариултай байдаг байжээ. Энэ зэвсэг нь амьтны арьсыг ярах, эсгэх, амьтны махыг эд бад хийхэд ашигладаг байжээ. Мөн ч тэр гилбэрүүд бүр урт иштэй ашиглах юм уу жаданд ч хийж байсан байж магадгүй юм. 

	Ангийн арьсыг өвчих зэрэгт чулуун хусуур маягтай зэвсэг ашиглаж байжээ. Тэдгээрийн нэг нь өргөвтөр хавтгай чулуу байлаа. Энэ зэвсэг нь тэрэгний шаантаг хэлбэртэй бөгөөд нэг тал нь иртэй, нөгөө нь мөлгөр байдаг байлаа. Энэ мөлгөр талаас нь барьдаг байв. Нөгөө нэг нь жинхэнэ цүүц хэлбэртэй зэвсэг байсан бөгөөд нэг үзүүр нь хурц, нөгөө нь мохоо байлаа. 

	Мустьерийн үеийн зэвсэг Европын, нэлээд газраас олдсон бөгөөд Ази, Африкийн зарим газраас олджээ. Тэдгээр нь ихэвчлэн хадны агуйгаас гардаг юм. Мөн тэндээс гал түлж байсан тул мөр, нүүрс, үнс, тэрчлэн амьтны түлэгдсэн яс олдоно. Үүнээс гадна, амьтны яс агуйгаас олдох бөгөөд тэдгээрийг чулуун зэвсгээр хага цохисон, мөр тэмдэг байдаг юм. Түүнчлэн эртний хүмүүсийн соёлын үлдэгдэл, зэвсэг мэтийн зүйлүүд гардаг юм. Эртний хүмүүс амьтны ясны чөмөг ухаж идэх зорилгоор жижиглэн хагалж байсан бололтой. Заримдаа ч эртний хүний өөрсдийн нь яс олдох явдал бий юм. Иймэрхүү олборууд нь, тэр үед хүмүүс агуйд сууж байсныг үзүүлнэ. Тэгээд тэд нь амьтныг агнаж, махыг нь галд шарж идэн, арьс ширийг нь боловсруулж байсныг гэрчилнэ. 

	Энэ чинь хүмүүс байв? Тиймэрхүү бол уу? гэдэг таавар удаан байсан уу! Гэвч агуйгаас олдсон хүний яс, чулуун зэвсэг, амьтны ясыг бодвол ховор олддог юм. Зөвхөн онцлог, азтай учралаараа л эрдэмтдийн явуулсан малталтаас хүний яс олдож, гялайлгадаг юм. XIX зууны 2 дугаар хагасаас эрт дээр цагт соёлоор дорой хүн байсан гэдгийг үнэмших болж, тэр цагаас Ч. Дарвины үе улирах хөгжлийн тухай сургаал бий болж эртний хүмүүсийн үлдэгдэл ясыг эрж хайх ажил эхэлсэн болно. Агуйгаас, мөстлөгийн үеийн хүний ясны үлдэгдэл гавал, эрүү, шүдний хэсэг олж, тэдгээрийг тодорхойлон бичих боллоо. 1908 онд Ла Шапелль-О-сен гэдэг газраас мустьерийн үетэй холбогдох хүний араг яс олдов. (Зураг 47)

	47-р зураг. Ла Шапель-О-Сенээс олдсон өвгөний толгойн яс

	 

	 

	Энэ үеийн хүн мустьерийн үеийн техникийг эзэмшиж чаддаг байсан бөгөөд биеийн зохион байгуулалтын онцлогоор одоогийн хүнээс ялгаатай байлаа. Ийм хүний бараг бүтэн араг ясыг 1856 онд Германы Дюсселдорф хотын ойролцоо байх Неандерталийн хөндийгөөс олж, тэр цагийн хүнийг неандерталийн хүн гэж нэрлэжээ. Энэ үеийн хүний яс Испани, Франц, Бельги, Герман, Югослав, Итали бусад орны энд тэндээс олдсон юм. Хамгийн анхны олбор, 1848 онд Испанийн нутаг Гибралтарийн уулнаас неандерталийн хүний гавлын ясны хагас олдов. Зөвлөлт Холбоот Улсын нутгаас неандерталийн хүнтэй ойролцоо хүний ясны үлдэгдлийг антропологич Г. А. Бонч-Осмоловский 1924 онд Крымийн хойгийн Симферополиос зүүн зүгт байгаа Киик-Коб гэдэг арлаас олжээ. Эндээс гарын салааны яс, хөлийн таваг шилбэний яс олджээ. Бас, неандерталь, найм есөн насны орчим хүүхдийн гавал, араг ясыг 1938 онд өмнөд Узбекстаны Тешик-Таш гэдэг газраас археологич А. П. Окладников оллоо. (Зураг 48)

	48-р зураг. Неандерталь хүүхдийн толгой

	 

	 

	Дундад Азиас олдсон энэ яс бол баруун Европ, Дорнод Ази хоёрын хоорондын неандерталь хүний хэлбэрийг тогтоож өгөх талаар асар их ач холбогдолтой юм. 

	Дараагаар неандерталийн хүний онцлогтой ойрхны хэлбэртэй гавлын ясны хэсэг, хойд Кавказын Подкумок голын эрэгт байгаа Пятигорк хотоос 1918 онд олдов. Бас Азийн Палестин, Явын арал дээрээс неандерталийн хүний яс олдсон юм. Мөн Африкийн Каренаик гэдгээс эрүүний хагас, Ньярас (эяси) нуурын ойролцоо байгаа хойд Родез гэдэг газраас мөн эрүү, Флорисбадаас гавлын яс тус тус олджээ. 1953 онд өмнөд Африкийн Атлантын далайн эргийн орчмын Кэйптаун гэдэг газраас родезийн гавалтай адил маягийн гавал бас олдов. Түүний хамт мустьен үеийн чулуун зэвсэг гилбэрүүд эртний амьтад: арман, гөрөөс, хирс, асар том гахай, бусад амьтны ясны үлдэгдэл гарчээ. Эдгээр сонирхолтой материалууд бол родезийн гавал хэдий үед байсныг тодорхойлоход маш чухал зүйл болжээ. Эрүү, шүд, гавлын яс, мөн неандерталийн хүний бүхэл бүтэн гавлын яс зэргээс үзэхэд энэ эртний хүний гавлын ясны онцлогийг тийм байжээ гэж дүгнэх бололцоог олсон юм. Уул материалууд ― хагас, дутуу араг яснууд нь тэдгээрийн биеийн зохион байгуулалт ямар байсан гэдгийг бүр ч тодорхой ойлгох боломжийг өглөө. 

	Ла Шапелль-О-сен агуйгаас неандерталь, 50—60 орчим насны өвгөн хүний араг яс бараг бүтнээрээ олдсон болно. (Зураг 49) 

	49-р зураг. Неандерталийн хүний араг яс

	 

	 

	Түүний гавлын яс нь олон шинж тэмдгүүдээр хүн дүрст мичнийхтэй гойд адил юм. Үүнд гавлын яс нь намхан, хойшоо урагшаа урт, духаараа нам, хөмсөгний яс нэлээд овгор болно. Доод эрүү нь нэлээн том, эрүүний шонтгор бүр байхгүй. Уураг тархины хэсгийг нүүрийн хэсэгтэй харьцуулбал нүүрийн хэсэг нь одоогийн хүнийхээс илүүтэй хөгжсөн байна. Энэ нь, уураг тархи муу хөгжсөн гэсэн үг юм.

	Энэ дурдсан шинж тэмдгүүд бол неандартелийн хүнд байдаг ерөнхий зүйлүүд юм. Эдгээр шинжүүд нь Явын арлаас олдсон мичин хүн - питекантроп, Хятадын - синантроп, бусад мөстлөгийн үеийн эртний хүнийхтэй, эсхүл тэдгээрийн гавалтай төсөөтэй болно. Гэвч, неандерталийн хүний гавал нь шинж тэмдгүүдээр мичин хүнийхтэй, тухайлбал питеконтроп, синантроптой бүр яг адилгүй юм. Питекантропын гавал бусдаасаа хамгийн намхан, синантроп үүнээс арай өндөр, неандерталийнх дээрх хоёроос арай өндөр байна. Тэгээд ч бас, мичин хүний удам болох неандерталийн хүний дух, эгц дээшээ босон ирсэн одоогийн хүнийхээс нам, налуу байдаг байна. Бусад шинж тэмдгүүдээр мөн л иймэрхүү байна. Уураг тархины эзлэхүүнээр бодвол неандерталийнх одоогийн хүнийх шиг том байсан гэдгийг зориуд тэмдэглэх хэрэгтэй. 

	Дээр дурдсанаас үзэхэд неандерталийн хүн биеийн зохион байгуулалтаар, синантропоос орчин үеийн хүнд шилжиж байсан үе гэж дүгнэлт хийж болмоор байна. Учир нь, неандерталийн хүний олон шинж тэмдгүүдээр мичийг дуурайсан боловч мичин хүнийг бодоход, орчин үеийн хүнд хамаагүй илүүтэй ойртож ирсэн байна. 

	Неандерталийн хүн Европт барагцаалбал, 400 - 100000 жилийн өмнө оршин сууж байжээ. Түүнээс сүүлээр тэдгээр нь, биеийн зохион байгуулалтаар орчин үеийн хүнтэй адил хүнээр халагдан солигджээ. Энэ халаа яаж үүсэн гар аа бол? Эрдэмтэд ерийн «оюун сэтгэхүйтэй хүн» гэж нэрлэдэг орчин үеийн хүн хаанаас бий бол оо вэ?

	Зарим эрдэмтэд, Европт оршиж байсан неандерталийн хүмүүсийг Ази, Африкаас ирсэн орчин үеийн хүн хядаж устгасан гэдэг ээ. Өөр бусад эрдэмтэд, неандерталийн хүн үхэж сөнөсөөр «оюун сэтгэхүйт хүн» түүний байрыг эзэлсэн юм гэдэг байна. Гэтэл сүүлийн үед олдож байгаа материалууд дээрх үзэл санаа алдаатай гэдгийг харуулж байна. 

	Нэгдүгээрт: неандерталийн хүн урьд бодож байсныг бодвол асар өргөн уудам нутаг Ази, Африк, Европт оршин сууж байгаа газар бүхэндээ үхэж сөнөн, хаанаас ч гарсан нь мэдэгдэхгүй «оюун сэтгэхүйтэй хүн» ирж хядаж устгасан гэдэг худал юм. Тэрээр ч үл барам неандерталийн хүн хуучин тивийн амьтдын амьдралд чухал олон тооны ашигтай ажил төрөл хийж байжээ. Тэд нь багаж зэвсгийг хамтын хүчээр бэлтгэж, хамтаараа ашиглаж, галыг цугаар гаргаж, түүнийг унтраахгүй манаж чаддаг байлаа. Неандертальчууд цөөн бүлэг хэсгээрээ амьдарч, хамтын хүчээр ан гөрөө хийж махчин араатад, ер бусын аюултай нийтээрээ тэмцдэг байлаа. 

	Хаана, ямар эх газар, ямар оронд үл мэдэгдэх өвгөөс «оюун сэтгэхүйтэй хүн» гараад ирнэ гэж яаж болох вэ? Тэнгэрээс л буусан хүн неандертальчуудыг нэгийг ч үлдээлгүй хядчихсан байж таарах нь уу? Хамгийн нэгдүгээр зөрчил энд неандерталийн хүн сөнөж алга болсон тухай «онолыг» номлогчид дээр буюу тэдгээрийг одоогийн хүн хядаж устгасан тухайд гарч байна. 

	Энэ «онол» мөстлөгийн сүүлчийн үеийн хүний шилжилтийн шинжтэй гавлын ясны зохион байгуулалтаас үзсэн ч тийм гэж тайлбарлах арга үнэхээр байхгүй юм. Неандерталийн хүний онцлогуудыг хадгалсан бөгөөд бас «оюун сэтгэхүйтэй хүний» шинжүүдийг шингээсэн тийм гавлын яс, мөн гавлын ясны хэсгүүд баруун ба Дорнод Европ-(Зөвлөлт Холбоот Улсын нутгийн хэсэгт) тэрчлэн Европоос өөр тивүүдэд олон газраас олдсон юм. 

	Азийн, Палестины Кармел уулнаас олдсон гавлын ясыг нарийвчлан үзэхэд хөмсөгний дугуй яс нэлээд овгор, дух нь намхан, гавлын яс хойшоо урагшаагаа урт, уул гавлын яс нь нагжгар зэрэг бусад олон шинж тэмдгүүдээр неандерталийн хүний гавлыг санагдуулж байлаа. Харин эдгээр шинжүүд неандерталийн чухам гавалтай жишихэд тийм яг бүр ч адилгүй юм. Энэ шинж тэмдгүүдийн зэрэгцээгээр уул гавалд зөвхөн орчин үеийн хүнд байдаг шинжүүд байсан байна. Гавлын зохион байгуулалтын иймэрхүү онцлогууд холилдмол шинжүүд бусад олон тооны шилжилтийн үеийн гавлууд дээр ажиглагдсан байна. Иймд, неандерталийн хүн орчин үеийн хүн хоёрын хооронд шилжилтийн үеийн хэлбэр үнэхээр байсан юм. Энэ нь, неандерталийн хүн одоогийн хүнд шилжихдээ үе улиран хөгжих процессыг туулсныг үзүүлж байгаа юм биш үү?Үүнд, неандерталийн хүний хагас нь одоогийн хүн болж, цаашдын хөгжлийн явдалд бусад неандерталийн хүмүүс «оюун сэтгэхүйтэй хүмүүстэй» энгийн холилдон улмаар устан алга болсон байж болох юм. 

	Неандерталийн хүний амьдралын үнэний тухай асуудлыг шийдвэрлэхэд Европ ба хуучин тивийн бүр эртний неандерталь хүний биеийн зохион байгуулалттай холбогдох болон бусад олон төрлийн баримтууд дээр анхаарвал бид энд бүр тодорхой болж ирнэ. Тэдгээр эрт үеийн хөгжилтэй неандерталь хүний шинж тэмдгүүд, «оюун ухаантай хүний» хөгжлийн шинж тэмдэгт тохирч очиж байлаа. 

	Жишээлэхэд, Югославын Крапины орчмоос олдсон неандерталь хүний олбороос үзэхэд гавлын яс нь хойшоо урагшаа урт биш, харин орчин үеийн хүний толгойтой адилавтар байлаа. Германы Веймар хотын ойроос олдсон неандерталь хүний гавлын яс хөмсөг орчмоороо намхан, гавлын яс нь өндөр байжээ. Орчин үеийн хүний гавлын ясанд хөмсөгний дугуй яс нэлээн өндөр духны хэсэг нэлээд овойж ирсэн байх ч тохиолдоно. 

	Палестинаас олдсон неандерталь хүний эрүү хүнийх шиг шонтгортой байсан юм. Гэтэл жинхэнэ неандерталь хүний эрүүнд шонтгор бараг байхгүй, байвч туйлын сул хөгжилтэй байжээ. Эртний неандерталийн хүний гавал шинжүүдээр орчин үеийн хүнийхтэй адил байлаа. Ялангуяа, Итали, Германы Штейнгеймийн ойроос олдсон гавлууд хүнийхтэй их адил байжээ. 

	Штейнгемийн гавлын ясны дагзны орчим газар араасаа хавчийсан байна. Энэ онцлог, неандерталийн хүнд байхгүй бөгөөд орчин үеийн хүнийхтэй адил байна. 

	Энэ баримт нь, неандерталийн зарим хэсэг биеийн зохион байгуулалтаар орчин үеийн хүнд аль дээр үеэс шилжиж байсныг харуулж байна. Хөгжлийн энэ явц газар газар нэг адилгүй болсон юм. Неандерталийн заримд нь эрүүний шонтгор бий болон хөгжиж байсан, гэтэл заримд нь энэ шинж тэмдгүүд байхгүй байдаг. Зарим неандерталийн хүний гавлын ясны овгор товгор нь багасан, мөлгөр болох процесс эхэлсэн байна. Гэтэл, бас өөр неандерталийн гавлын ясны хэлбэр бөөрөнхий хэлбэрийг олсон байдаг юм. Иймд, неандерталийн зарим хэсэг нь нөгөөгөөс түрүүнд одоогийн хүнд шилжсэн, зарим нь сүүлд шилжсэн, өөрөөр хэлбэл, янз бүрийн нөхцөл байдалд үе улиран хөгжих хөгжлийн явц янз янзаар явагдсан байна. 

	Хүн төрөлхтний дэвшилт хөгжлийн зарим нэг шинжүүд, хүн төрөлхтний нийгэмлэгийн үйлдвэрлэх хүчний хөгжилтэй холбоотой болсон юм. Үүний хамт өөр шинжүүд хөгжин гарч, зөвхөн одоогийн хүний биеийн зохион байгуулалтад л байх чанарууд бий болж байлаа. Сүүл сүүлдээ, урт удаан хугацааны үе улиран хөгжих хөгжлийн үр дүнд неандерталийн хүн, орчин үеийн хүн хоёрын хоорондын шилжилтийн хэлбэрээс орчин үеийн хүн гарч үүссэн байна.

	Учир иймд, орчин үеийн бүх хүн неандерталийн хүнээс үүсэж гарчээ. Зөвхөн үүгээр неандерталийн хүнд байх аль аль талын шинж чанаруудыг тайлбарлаж болно. Одоогийн хүнд, энэ шинжүүд тун бага байдаг юм. Байвч, өөр олон төрлийн зөвхөн хүнд байдаг шинжүүдэд байраа бууж өгсөн шахам байна. Өөрөөр хэлбэл, шинэ хүнд байх онцлог чанарууд дийлэнх нь байдаг болно. Тэдгээр шинжүүд бүх арьстанд ажиглагдах бөгөөд харин энд тэнд (алдаг оног) байдлаар байх юм уу, хаана ч их хэмжээгээр нэг дор бөөгнөрөн байдаггүй юм. 


ОРЧИН ҮЕИЙН ХҮН «ДЭЭД» «ДООД» АРЬСНЫ ТУХАЙ ФАШИЗМЫН (ФАШИСТЫН) ХУУРАМЧ СУРГААЛ

	Одоогийн хүн төрөлхтөн биеийн хүчний хэлбэр маягаар их нэгдмэл байдалтай болжээ. Үүнд, орчин үеийн бүх хүн дорд эрүүндээ шонтгортой болсон байна. Мөн нүдний аяганы дээд яс нягт том байхаа больж, хөмсөгний сул хөгжилтэй ясаар солигджээ. Орчин үеийн бүх хүний дух өндөр, тархины нүх гавлын ясны дунд хэрд байна. Гэтэл неандерталийн хүнийх жаахан хойшоо хазайсан байдаг юм. Орчин үеийн хүний нүүрний яс хомсхон болж, ялангуяа доод, дээд эрүүний яс бүр ч жижиг боллоо. 

	Орчин үеийн өндөр хөгжилтэй хүнд бусад олон шинжүүд үүсэж гарсан явдал гадаад арьсны ялгааг харгалзахгүйгээр орчин үеийн хүн төрөлхтний биеийн хэлбэр хоорондоо ойрын холбоо нэгдэлтэйг баталж байна. Энэ ялгаанд юуг хамааруулбал зохих вэ гэвэл, үүнд, мичнээс хүний ялгаатай байдаг шинжүүд ч хамаарахгүй. Ямар нэг хүний амьдрал, нийгмийн харьцаанд ч өчүүхэн ач холбогдол байхгүй бөгөөд бүр тэс өөр биеийн гадаад хэлбэрийн хоёр дахь, тэр ч бүү хэл, гурав дахь онцлогууд хамаарна гэдгийг онцлон тэмдэглэх нь чухал юм. 

	Хүн төрөлхтний арьс, хамгийн нэгдүгээрт өнгө, зүс, үе, нүд, үсний хэлбэр маяг, ургалт, мөн биеийн үс, уруулын зузаан нимгэн, хамрын хэлбэр, биеийн өндөр нам, бусад зарим нэг жижиг онцлогуудаар ялгаатай байдаг юм. 

	Мөн тэрчлэн мич, мичин хүн, неандерталийн хүнээс ахлуу шинж чанарууд хүнд байдаг явдал тэдгээрийн шинжүүдэд ач холбогдолтой бөгөөд бүх арьстан бүрэн нэгдмэл болохыг харуулж байна. Энэ нь нэгдүгээрт, босоо явах болсон ба хөдөлмөр хийх болсонтой холбогдсон биеийн зохион байгуулалтын шинж тэмдгүүд болох ба уураг тархи, гар өндөр хөгжиж хэл яриа үүссэн сэтгэхүйн чадал их хөгжиж ирсэн явдал мөн. Ямар ч арьстан хоёр хөл дээр босоо маягаар явж сайн чаддаг болжээ. Үүнчлэн, гар нь маш сайн хөгжин ямар ч янзаар хөдлөн, хамгийн ч нарийн ажлуудыг гүйцэтгэж чадахгүй тийм гартай арьстан нэг ч байхгүй юм. Одоогийн хүн төрөлхтний бүх арьстан ястнууд - европ, австрали, негр, монгол алин ч гэсэн өндөр хөгжилтэй уураг тархитай бөгөөд хэл яриатай, соёлын хөгжлөө бүхий л талаар хөгжүүлэхэд авьяас чадалтай юм. Орчин үеийн хүн төрөлхтний ямар нэг арьстныг бусдаасаа илүү мичин төрөлтөн гэж үзэж болохгүй. Тэдгээр нь цөм хүний өвөг мичнээс үе улиран хөгжих хөгжлийн явцад бүгд адилхан асар хол явчихсан юм. Гэлээ гэхдээ, орчин үеийн хүн төрөлхтний арьстнуудад мичнээс хүн үүсэж гарсан тухайг санагдуулах шинжүүд үлдэж хоцорсныг хэлэхгүй байж болохгүй. 

	Ямар нэг «дээд» юм уу, «доод» арьстныг байхгүй. Бүх арьстан биологи, бие махбодын онцлогуудаар адил тэгш юм. Ямар ч гэсэн «ариун» дээд арьстан гэж байхгүй билээ. Хүн төрөлхтөн бүрэлдэж байхад айл зэргэлдээ хэсэг бүлэг хүмүүс хоорондоо харилцан тэдгээрийн дунд байнгын холилдох явдал гардаг байжээ. 

	Балар эртний үед, арьстан сүүлийн үеийнх шигээ хөгжилтэй байгаагүй. Онцлог том хэмжээний хөгжлүүд сүүлийн хэдэн мянган жилд явагдсан юм. 

	Одоогийн зарим арьстан, тухайлбал, эфиоп арьстан бол гурван арьстнаас бүрэлдэн тогтжээ. Энэ арьстан Абиссинийн нутагт байдаг юм. Олон тооны ард, үндэстэн, жишээлбэл; Орос, Еврей, Герман, Итали бусад үндэстэн ястан бол янз бүрийн арьстнаас тогтсон байна. Германы ард түмэн 6 зүйлийн арьстнаас бүрэлджээ. 

	Фашистын үзэл санаа, арьсны номлогч, хуурамч сургаалчид нэг арьстан нөгөөгөөсөө давуу болохыг батлахыг оролдоно. Эдгээр арьстан бол жинхэнэ хүн мөн бөгөөд бусад нь «доод хүмүүс» гэж үздэг юм. 

	Фашистын харгис онолчид Америкийн дайнч дээрмийн империализмаас бусдын газар орныг байлдан эзлэх, олон ард түмнийг устган, тэднийг империализмд захируулах гэсэн бодлогыг байнга зөвтгөхийг оролдоно. Арьсны иймэрхүү «онол» бол шинжлэх ухаантай нийцэх юм өчүүхэн ч байхгүй бөгөөд фашистын зэрлэг түрэмгийлэл, харанхуй суртахууны зэвсэг болохоос өөр юу ч үгүй билээ. 

	Зөвлөлт Холбоот Улсад, байгаль, нийгмийн хөгжлийн хуулиудын туйлбартай шинжлэх ухааны мэдлэг дээр үндэслэн, Ленин - Сталины улс төрийн бодлого бол үндэстний ба арьсны асуудлыг тууштай шийдвэрлэсэн юм.

	Манай Зөвлөлт улсын үндсэн хуулийн хуудсанд иргэн бүхний эрх, үүргийн тухай асуудлыг хамгийн тэргүүний ардчилсан маягаар шийдвэрлэсэн байдаг. Үндсэн хуулийн 123 дугаар зүйлд ингэж бичсэн бий: 

	 

	«СССР-ийн иргэн бүхэн яс үндэс, арьс ялгаварлахгүй улс, аж ахуй, соёл нийгэм, улс төрийн амьдралд адил тэгш эрхээр хангагдана. Ард иргэний эрхийг ямар нэг хэмжээгээр шууд ба шууд бусаар хязгаарлах, эсхүл тэднийг яс үндэс, арьс өнгөний талаар дээр доор гэж ялгавар тогтоох, арьс, үндэсний онцлог чанарыг хараах, зүхэх буюу үзэн ядах, доромжлох явдлыг гэмт хэрэг гэж хуулиар шийтгэнэ38» 

	 

	гэжээ. 

	СССР-ийн шинэ үндсэн хуулийн төслийн үндэслэн И. В. Сталин хэлэхдээ: энэ төсөл бол, «бүх үндэстэн, арьстан адил тэгш эрхтэй гэдгээс үүсвэрлэн гарна. Энэ нь; арьсны өнгө, хэлний ялгаа, соёлын хэмжээ, эсхүл улсын хөгжлийн хэр хэмжээ гэж ялгахгүй адил тэгш эрх олгоно. Арьстан, үндэстний хоорондын ямар нэг өөр ялгаа нь үндэстний тэгш эрхийг үгүйсгэх үндэс болж үл чадна. Энэ төсөл нь бүх үндэстэн, арьстан өнгөрсөн одоогийн байдал, тэдний хүчин чадал, сул дорой тал гэж ялгахгүйгээр аж ахуй, нийгэм, улсын ба нийгэм, соёлын амьдралд тэгш эрхийг эдлүүлнэ гэсэн хэрэг юм39». 

	 

	Үндсэн хуулийн бусад олон зүйлүүд Зөвлөлт Холбоот Улсад арьстан, үндэстэн практик дээр бүрэн тэгш эрх эдэлж байгааг үзүүлнэ. Тэр ч байтугай шууд, тэгш сонгуулиар дээд зөвлөлд сонгогдох эрхээр Зөвлөлтийн иргэн хүн бүхэн хангагдана. 

	Ленин - Сталины туйлбартай үндэстний бодлого «ардын гяндан» байсан хаант Оросыг өөрчлөн, түүний дээрмийн бодлогод нэрвэгдэн сөнөж байсан «зах хязгаар газар»-ын ард түмэн, улс төр, аж ахуй, соёлын харьцаанд түргэн хөгжиж байгаа ах дүү холбооны улсуудын хөгжил жилээс жилд ахиж, ард түмэн нь адил тэгш эрхийг оллоо. 

	Харин бид, колонийн ба хагас колонийн оронд тэс өөр байдлыг үзнэ. Тэнд арьстан, үндэстэн зөвхөн эрх чөлөөгүйгээр барахгүй, зарим нэг оронд устгаж алж байна. 

	. 


ТӨГСГӨЛ

	Уншигчид, орчин үеийн шинжлэх ухаан, хүний гарал үүслийн талаар мэдэж байгаа үндсэн гол баримтуудтай танилцлаа. Эрдэм мэдлэгийн олон тооны баримтууд энэ асуудлыг дээд зэргийн үнэт баримтаар дүүргэн өгнө. 

	Биологи ― амьдрал, хөгжлийн тухай шинжлэх ухаан, хүн, мичтэй ойрын төрөл гэдгийг батлан; ялангуяа хүн, мичтэй тасаршгүй холбоотой болохыг гаргаж өгнө. Энэ талдаа ялангуяа хүний биеийн анатоми, хүний үе улирах хөгжлийн тухай шинжлэх ухаан ― антропологи олон тооны баталгаануудыг өгнө. 

	Биохими - цусны олон шинжүүдийг судлан, хүн, амьтны биед явагдах бодисын солилцлын төсөөтэй шинжүүдийг судалж, хүн бусад приматуудтай ойрхны төрлийн холбоотой болохыг батална. Мөн хүний цус бол шимпанзе, горилла, гиббон, орангутан зэргийн цусны бүрэлдэхүүнтэй адил байхыг нотолно. 

	Палеонтологи ― амьтан, ургамлын малтмал үлдэгдэл, тэдгээрийн үе улиран хөгжих хөгжлийг судлах шинжлэх ухаан юм. Энэ шинжлэх ухаан нь газрын хөрсний эртний давхаргад, хүний өвөг ― малтмал мичтэй холбоо бүхий олон тооны амьтны үлдэгдэл бий гэдгийг баталж өгнө. Эдгээр материалуудаар манай өвөг - эртний мичний биеийн зохион байгуулалт яаж өөрчлөгдсөнийг шууд илээр үзэж болно. 

	Археологи ― хүн төрөлхтний эртний соёлыг судлах шинжлэх ухаан юм. Энэ шинжлэх ухаан палеонтологитой хамтран хүн төрөлхтний малтмал өвгийн бие махбодын зохион байгуулалт ямар байсныг нотолно. Палеонтологийн баримтууд нь газар дээр хүний анхны ул мөр, дөрөвдөгч галбын бүр эхээр гарсан гэж баталдаг юм. Энэ үед, тэр үеийн амьтан одоогийнхоос маш өөр байлаа. 

	Эдгээр баримтууд нь, хүн, амьтнаас салахдаа дөрөвдөгч галбын туршид, хэзээ хөдөлмөрийн багаж зэвсэг хийж эхэлсэн, тэр үеэс гэдэг юм. Мичин хүний биеийн зохион байгуулалт хамтын хөдөлмөрийн нөлөөний дор ихэд өөрчлөгдөв. Тэгээд мичнээс орчин үеийн хүнд шилжив. 

	Эртний чулуун зэвсэг, галын ул мөр зэрэг нь хүн байсан гэдгийг баттай гэрчилж байна. Хүний соёлтой холбогдох зүйлүүдийн хамт, эртний хүний яс олдоогүй юм. 

	Энэ болон бусад олон тооны баримтууд дэлхий дээр хүн байсан бөгөөд тэдгээр нь амьтны аймагтай төрлийн холбоотой байж гэдгийг гэрчилж өгсөн юм. Гэтэл, эхийн умайд бүрэлдсэн хүний үрийг судлах шинжлэх ухаан - эмбриологи, палеонтологийн баримтуудтай хамааран, хүний алс холын өвгийн тухай бүрэн ойлголтыг өгч, улмаар тэдгээрийн биеийн гадаад, дотоод хэлбэр, зохион байгуулалт ямар байсныг тодруулдаг юм. 

	Иймээс, орчин үеийн шинжлэх ухаан эртний хүн төрөлхтөн хүн дүрст мичний хэлбэрээс гуравдагч галбын сүүлчээр, үе улиран хөгжих хөгжлийн үр дүнд үүсэж гарсан гэдгийг хэзээ ч няцаашгүйгээр баталж байна. Мич, хүн болох процесст хөдөлмөр хамгийн гол чухал нөхцөл нь болжээ. 

	Хүний гарал үүсэлд, энэ тууштай шинжлэх ухааны үзэл, Зөвлөлт Холбоот Улсад хөдөлмөрчин, өргөн ард түмний хүртээл болж, сүсэг бишрэлтэй тэмцэхэд хүчтэй үйлчлэгч тусламж болж байна. Энэ үзэл нь тэрчлэн ямар нэг арьстан, бусад бүх хүн төрөлхтнөөс давуутай байх ёстой гэсэн фашистын хуурамч сургаалыг илрүүлэхэд тусална.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

